
የከተራ በዓል ... ወደ ገጽ 4 ዞሯል

የከተራ በዓል በድምቀት ተከበረ

ፎ
ቶ

 - 
 በ

ሳሙ
ኤ

ል
 ተ

ስፋ
ዬ

“ጥምቀት መልከ ብዙ 
የሆንን ኢትዮጵያውያን 

ኅብር ፈጥረን 
የምንደምቅበት በዓል ነው”

- ጠቅላይ ሚኒስትር ዐቢይ አሕመድ

ሞገስ ተስፋና ሞገስ ጸጋዬ 

አዲስ አበባ፡- የጥምቀት በዓል አካል የሆነው የከተራ 
በዓል  በተለያዩ የኢትዮጵያ አካባቢዎችና በአዲስ አበባ 
በሰላማዊ ሁኔታ በድምቀት ተከብሯል፡፡ የጥምቀት 
በዓል የቱሪስት መስህብ እንዲሆን በትኩረት ሊሰራ 
እንደሚገባም ምዕመናን ገልጸዋል፡፡

የኢትዮጵያ ኦርቶዶክስ ተዋህዶ ቤተክርስቲያን 
ሊቀጳጳስ አቡነ ማቲያስ ቀዳማዊ ፓትርያርክ ርዕሰ 
ሊቃነ ጳጳሳት ዘኢትዮጵያ ዘአክሱም ወእጨጌ ዘመንበረ 
ተክለሃይማኖት ትናንት በጃንሜዳ በተከበረው የከተራ 
በዓል ተገኝተው ባስተላለፉት ቡራኬ በዓሉ የሰላምና 
የበረከት እንዲሆን ተመኝተዋል፡፡ 

- የጥምቀት በዓል የቱሪስት መስህብ 
እንዲሆን በትኩረት ሊሰራ ይገባል ተብሏል

በተለያዩ አካባቢዎች በመዘዋወር ቅኝት ያደረገው 
የኢትዮጵያ ፕሬስ ድርጅት የጋዜጠኞች ቡድን በተለያዩ 
አካባቢዎች ወጣቶች አደባባዮችን አስጊጠው፤ የሰንበት 
ትምህርት ቤት መዘምራን ታቦታቱን አጅበው በደማቅ 
ሁኔታ እንዲከበር ሲያደርጉ ተመልክተዋል፡፡ ወጣቶች 
የኦርቶዶክስ ተዋህዶ ትውፊትን የሚገልጹ ስራዎችን 
ከመስራት አንስቶ የጥምቀት በዓል በሰላም እንዲከበር 
ከጸጥታ አባላት ጋር ሲሰሩም ተስተውሏል። በርካታ 
የእምነቱ ተከታዮችም በሀገር ባህል ልብስ አሸብርቀው 
ታቦታትን ሸኝተዋል።

በልዩ ልዩ መልክ የተደራጁ ወጣቶችና የሰንበት 
አቡነ ማቲያስ ቀዳማዊ ፓትርያርክ ርዕሰ ሊቃነ ጳጳሳት 
ዘኢትዮጵያ ዘአክሱም ወእጨጌ ዘመንበረ ተክለሃይማኖት

የጀልባ ጉዞ የተደረገበት 
የባቱ የጥምቀት ከተራ ሥነ 
ሥርዓት በድምቀት ተከበረ 

4ገጽ4ገጽ

የከተራ በዓል 
በጎንደር በድምቀት ተከበረ

“የጥምቀት በዓል  
ሃይማኖታዊ ይዘቱ ሳይሸራረፍ 

በሰላም እንዲከበር  
እንሠራለን”

- የአዲስ አበባ ከተማ ወጣቶች

አዲስ ዘመን    ሐሙስ ጥር 11 ቀን 2015 ዓ.ም

በሪሁ አረጋ 

አዲስ  አበባ፡- የጥምቀት በዓልን  በሰላም እና በደማቅ 
ሁኔታ ለማክበር የሌሎች ቤተ-እምነት አማኞች ሊተባበሩ 
እንደሚገባ የኢትዮጵያ የሃይማኖት ተቋማት ጉባኤ ገለጸ።

የኢትዮጵያ የሃይማኖት ተቋማት ጉባኤ ጠቅላይ 
ጸሐፊ ሊቀ ትጉሃን ቀሲስ ታጋይ ታደለ ለኢትዮጵያ ፕሬስ 
ድርጅት እንዳስታወቁት፤ በክርስትና እምነት አማኞች 
ዘንድ የጥምቀት ክብረ-በዓል በነገው ዕለት ይከበራል። 
ክብረ-በዓሉ በሰላም እና በደማቅ ሁኔታ እንዲከበር 
የሌሎች ቤተ-እምነቶች ሚና ወሳኝ ነው።

ክበረ-በዓሉ የመከባበር እና የአብሮነት እንደመሆኑ 
የሌላ ሃይማኖት አማኝ እና ተከታዮች  በዓሉን ለሚያከብሩ 
ቅድሚያ በመስጠት በዓሉን በሰላማዊ መንገድ እንዲከበር 
ማድረግ እንደሚጠበቅ ሊቀ ትጉሃን ቀሲስ ታጋይ ታደሰ 
ጠቁመው፤ በዓሉ በሰላም እና በደማቅ ሁኔታ እንዲከበር 
የሁሉም እምነት ተከታዮች ኃላፊነታቸውን እንዲወጡ 
ጠይቀዋል።

ሊቀ ትጉሃን ቀሲስ ታጋይ ታደለ እንደተናገሩት፣ በዓሉ 
በሰላም እና በድምቀት እንዲከበርም   ሁሉም ምዕመናን 
ከመቼውም ጊዜ በላይ ሰላምን ሊያደፈርሱ  ከሚሞክሩ  
ሰርጎ ገቦች እና  የኢትዮጵያን ሰላም ከማይፈልጉ 
አካላት ሀገራዊ ሰላምን ለመጠበቅ ሊሳተፉ እንደሚገባ 
ተናግረዋል።

በእንዲህ  ዓይነት ውበት፣ ድምቀት እና ቅንጅት 
በዓሉን ለማክበር ሲታሰብም የተለያዩ የሰላም ጸር የሆኑ 
አካላት ተቀላቅለው ሊገቡ ስለሚችሉ የፍተሻ ስራዎች 
ተጠናክረው መቀጠል እንዳለባቸውም ሊቀ ትጉሃን ቀሲስ 
ታጋይ ታደሰ ጠቁመዋል።

በዓሉ በትልቅ ድምቀት እና ፍጹም ሰላማዊ ሆኖ 
እስካሁን ሲከበር የነበረ ነው ያሉት ሊቀ ትጉሃን ቀሲስ 
ታጋይ ታደለ፣  አሁንም ድምቀቱን በጠበቀና  ሰላሙንም  
ባሰፈነ መልኩ  እንዲከበር ከተለያዩ ባለ ድርሻ አካላት  
በዚህ ጉዳይ እየተሰራ ነው ብለዋል።  

ሃይማኖታዊ ጉባኤውም ከተለያዩ ቤተ-እምነቶች 
ጋር በጋራ በመሆን ታቦታቱ  የሚያድሩባቸውን ቦታዎች 
በማጽዳትና የአካባቢውን ሰላምና ፀጥታ ለማስከበርም 
ሁሉም በጋራ በመሆን  የጋራ ስራ እንዲሰሩ የተለያዩ 
ውይይቶችና  ስልጠናዎች መካሄዳቸውንም ገልፀዋል።

በዓሉን በድምቀትና በሰላማዊ ሁኔታ ለማክበር 
የሃይማኖት ተቋማት ከፀጥታ አካላት  ጋር በመሆንና 
ከሌሎች ቤተ-እምነቶችም ጋር በመገናኘት መረጃዎችን 
በመለዋወጥ በትብብር እየተሰራ ነው ሲሉም አክለው 
ተናግረዋል።

በዓሉ የአንድነት፣ የመከባበርና የአብሮነት መሆኑን 
ታሪካችን የሚነግረን ኢትዮጵያዊ ባህላችንም ነው 
ያሉት ሊቀ ትጉሃን ቀሲስ ታጋይ ታደለ፤ የሙስሊም፣ 
የወንጌላውያንና የሌሎች  ሃይማኖት ተከታዮችም 
እንደወትሮው  ታቦታቱ በሚያልፉባቸው አደባባዮች ውሃ 
ሊያቀብሉ፣ መንገድ ቅድሚያ ሊሰጡ እና ሊያበረታቱ  
ይገባል ሲሉ ጠይቀዋል።

በዓሉ በጣም ብዙ ዝግጅት  የተደረገበት ነው፤ 
በድምቀት የተሞላ እንዲሆንም  ትብብርና እገዛ 
እንደሚጠይቅ የገለፁት ሊቀ ትጉሃን ቀሲስ ታጋይ 
ታደለ፤  ወጣቱም ከአባቶቹ ጋር በመሆን በስክነት 
ለበዓሉ ብቻ ትኩረት በመስጠት ግጭትን የሚቀሰቅሱ 
ሌሎች ድርጊቶች ቢፈፀሙ እንኳን በትዕግስት ነገሮችን 
ለሚመለከተው የፀጥታ አካል በማሳወቅ በዓሉ በሰላም 
እንዲከበር ማድረግ  አለበት ብለዋል።  

የጥምቀት በዓል በሰላምና 
በድምቀት እንዲከበር 

የሁሉም እምነት ተከታዮች 
ሊተባበሩ ይገባል 

ታደሰ ብናልፈው 

አዲስ አበባ፡- የጥምቀት  በዓል ሃይማኖታዊ ይዘቱ 
ሳይሸራረፍ በሰላም  እንዲከበር   የበኩላችንን ሚና 
እንወጣለን ሲሉ የአዲስ አበባ ከተማ ወጣቶች ገለጹ።

በአዲስ አበባ ከተማ ልደታ ክፍለ ከተማ ነዋሪ 
የሆነው ወጣት አብነት አቤል ለኢትዮጵያ ፕሬስ 
ድርጅት እንደገለጸው፤ የጥምቀት በዓል በዓለም ቅርስነት 
ከተመዘገቡ የኢትዮጵያ ቅርሶች ውስጥ አንዱ ነው። 
ክብረ በዓሉ  ከትውልድ ወደ ትውልድ እያስተላለፈ 
ያመጣቸውን  የአከባበር ስርዓት፣ ባህልና ወግ ሳይበረዙ 
እንዲቀጥሉና ለቀጣዩ ትውልድ  እንዲተላለፉ  ወጣቱ  
ጉልህ  ሚና ይጫወታል። ስለዚህ በዓሉ ሃይማኖታዊ 
ይዘቱ ሳይሸራረፍ በሰላም እንዲከበር እንሠራለን 
ብሏል።

ወጣቶች በዓሉን  ሲያከብሩ  እምነቱ  ከሚፈቅደው 
ሥርዓት ሳያፈነግጡ የሃይማኖት አባቶች ምክር 
በመስማት ሊሆን እንደሚገባ የጠቆመው ወጣቱ፤ 
በከተራ በዓል ወጣቶች አልባሌ ቦታ ከመዋል ተቆጥበው 

ውብሸት ሰንደቁ 

አዲስ አበባ፡- በመንግሥትና በአጋር ድርጅቶች 
ለሰሜኑ የሀገሪቱ ክፍል የሚላኩ ሰብዓዊ ዕርዳታዎች 
ተጠናክረው መቀጠላቸውን የኢትዮጵያ አደጋ ስጋት 
አመራር ኮሚሽን ገለጸ። 

በኢትዮጵያ አደጋ ስጋት አመራር ኮሚሽን የሕዝብ 
ግንኙነት ዳይሬክተር አቶ ደበበ ዘውዴ ለኢትዮጵያ 
ፕሬስ ድርጅት እንደተናገሩት፤ በመንግሥትና በአጋር 
ድርጅቶች ወደ ሰሜኑ የሀገሪቱ ክፍል የሚላኩ ሰብዓዊ 
ዕርዳታዎች ተጠናክረው ቀጥለዋል። 

ወደ አካባቢው የተላኩት ምግብ፣ አልሚ ምግብ፣ 
መድኃኒት፣ የግል ንፅሕና መጠበቂያ እንዲሁም 
የትምህርት እና የግብርና ቁሳቁስ መሆናቸውን የገለጹት 
ዳይሬክተሩ፤ በተጨማሪም ነዳጅ እና ጥሬ ገንዘብ 

በመንግሥት በኩል እየቀረበ እንደሆነም አብራርተዋል።
እስከ ጥር 8፣ 2015 ዓ.ም ድረስ ባለው ጊዜ ውስጥ 

29 የውጭ ሀገራት አጋር አካላት እና መንግሥት 149 
ሺህ 496 ነጥብ 33 ሜትሪክ ቶን ምግብና ምግብ ነክ 
ያልሆኑ የዕርዳታ ቁሳቁሶች፤ 1 ሺህ 562 ነጥብ 76 
ሜትሪክ ቶን መድኃኒቶች እና 4 ሺህ 154 ነጥብ 94 
ሜትሪክ ቶን አልሚ ምግቦች ወደ ሰሜኑ የሀገሪቱ ክፍል 
መላኩን ጠቁመዋል። 

መንግሥት ዕርዳታዎችን እያደረሰ ያለው አጋር 
አካላት መሸፈን በማይችሉበት ቦታ ጭምር እየገባ 
መሆኑን የጠቆሙት አቶ ደበበ፤ ከቀረቡ ሰብዓዊ ድጋፎች 
ውስጥ 15 ሺህ 023 ነጥብ 25 ሜትሪክ ቶን ምግብና 
ምግብ ነክ ያልሆኑ ቁሳቁሶች እንዲሁም አንድ ሚሊየን 
113 ሺህ 953 ሊትር  ነዳጅ በመንግሥት ማቅረብ 
መቻሉን ነው የተናገሩት። 

እንደ አቶ ደበበ ገለፃ፤ መንግሥት በትግራይ ክልል 
ለሥራ ማስኬጃ የሚውል አንድ ነጥብ ሦስት ቢሊዮን 
ብርም በጥሬ ገንዘብ ወደ ሽሬና መቀሌ ልኳል። ገንዘቡ 
ከከተሞቹ ወደየአካባቢው የሚሰራጭ እና  ለአገልግሎት 
እና ለሥራ ማስፈፀሚያ የሚውል ነው።

የሰብዓዊ ዕርዳታዎቹ በየብስ እና በአውሮፕላን 
እንደተጓጓዙ የገለጹት ዳይሬክተሩ፤ በየብስ የተጓጓዙ 
ዕርዳታዎች 3 ሺህ 745 ተሽከርካሪዎችን በመጠቀም 
ማጓጓዝ እንደተቻለ ተናግረዋል። በተመሳሳይ 
በአውሮፕላን መድኃኒት እና ገንዘብ ለማጓጓዝ 
በአጠቃላይ 38 በረራዎች መደረጋቸውንም አክለዋል። 

ድጋፉን በሰመራ አብአላ ኮሪደር፤ በኮምቦልቻ 
አላማጣ ኮሪደር እና በጎንደር ሁመራ ሽሬ እንዲሁም 
በጎንደር አዲአርቃይ ማይፀብሪ እና ዲማ እንዲጓጓዝ 
ተደርጓልም ብለዋል። 

በመንግሥትና በአጋር ድርጅቶች ወደ ሰሜኑ የሀገሪቱ ክፍል 
የሚላኩ ሰብዓዊ ዕርዳታዎች ተጠናክረው ቀጥለዋል

- መንግሥት አንድ ነጥብ ሦስት ቢሊዮን ብር የሥራ ማስኬጃ ገንዘብ ልኳል
- ከአንድ ሚሊየን ሊትር በላይ ነዳጅም አቅርቧል

“የጥምቀት በዓል  ሃይማኖታዊ ይዘቱ ሳይሸራረፍ 
በሰላም እንዲከበር  እንሠራለን”

                                                 - የአዲስ አበባ ከተማ ወጣቶች
ታቦተ ህጉን በማክበር የበረከት ስራ እየሰሩ ሊያከብሩ 
እንደሚገባ ወጣት አብነት አብራርቷል።

በአዲስ አበባ ከተማ አራዳ ክፍለ ከተማ ነዋሪ 
የሆነችው ወጣት ሄለን ተወልደብርሃን በበኩሏ፤ መዲናዋ 
የተለያዩ የብሔር ብሔረሰቦችንና የእምነት ተከታዮችን 
ያቀፈች ከተማ መሆኗን በመጠቆም፤ በዓሉ በመቻቻል፣ 
በመከባበር፣ በፍቅርና በአንድነት እንዲከበር ወጣቶች 
በንቃት መሰራት ይኖርባቸዋል ስትል ገልጻለች።

የጥምቀት በዓል በዓለም በስፋት የሚታወቅና 
በዕለቱም ከተለያዩ ሀገራት የሚመጡ ዜጎች ስለሚኖሩ 
ወጣቶች የሀበሻ ልብስ ለብሰው ባህላቸውን 
በማስተዋወቅ ሀገሪቱን የቱሪስት መዳረሻ በማድረግ 
ኃላፊነታቸውን ሊወጡ ይገባል ብላለች።

በአዲስ አበባ ከተማ ቂርቆስ ክፍለ ከተማ 
ነዋሪ የሆነው ወጣት መለሰ መንግስቱም፤ ወጣቶች 
ከዚህ በፊት ያደርጉ የነበረውን ሃይማኖታዊ ስርዓት 
በዘንድሮውም ዓመት በመድገም በዓሉን በድምቀት፣ 
በተረጋጋና ሰላማዊ በሆነ መንፈስ በማክበር 
ኃላፊነታቸውን ሊወጡ ይገባል ብሏል። በተጨማሪም 

ማንኛውም የእምነቱ ተከታይ እምነቱ የሚፈቅደውን 
በማድረግ በዓሉን ሊያከብር ይገባል ሲል አብራርቷል። 

ወጣቶች የጥምቀት በዓልን ሲያከብሩ የሀበሻ ልብስ 
በመልበስ ወደ ባህልና ወጋቸው እየተመለሱ እንደሚገኙ 
የገለጸው ወጣት መለሰ፤ እምነቱ  የሚፈቅደውን 
የአለባበስ ስርዓት እየተከተሉ በመሆናቸው  ሊበረታቱ  
ይገባል ብሏል። 

በዓሉ  በአደባባይ የሚከበር በመሆኑ ሲከበር 
ሰላሙን ለማወክ የሚንቀሳቀሱ ኃይሎችን ለመቆጣጠር 
ወጣቱ እርስ በርስ በመናበብ፤ በመደራጀት እንዲሁም 
ከፀጥታ አካላት ጋር በቅንጅት በመስራት በዓሉ 
በሰላም እንዲጠናቀቅ ወጣቶች የድርሻቸውን መወጣት 
ይኖርባቸዋል ሲል ተናግሯል። 

የኢትዮጵያ ህዝብ በዓሉን በመከባበርና በመተሳሰብ 
የማክበር እሴት ያለው ሕዝብ ነው ያለው  ወጣት 
መለሰ፤ የዘንድሮውን ጥምቀት ማኅብረሰቡ  ከዚህ በፊት 
ባለው የመከባበርና የመቻቻል ባህል ሊያከብር ይገባል 
ወጣቶችም ይህን ለማስቀጠል መትጋት አለባቸው 
ብሏል።

ሊቀ ትጉሃን ቀሲስ ታጋይ ታደለ



አዲስ ዘመን    ሐሙስ ጥር 11 ቀን 2015 ዓ.ም

ዜና

ገጽ 3

ዘላለም ግዛው 
  
አዲስ አበባ :- የሸኔ የሽብር ቡድን እንቅስቃሴን 

በመቀልበስ አካባቢዎቹን ወደ ሰላማዊ ሁኔታ 
ለመመለስ የተጀመረው ቅንጅታዊ ስራ ተጠናክሮ 
እንደሚቀጥል እና በመንግስትና በሕወሓት መካከል 
የተደረጉ የሰላም ስምምነት መርሆዎችን ማክበር 
እንደሚገባ የመንግስት ኮሙኒኬሽን አገልግሎት 
ሚኒስትሩ ዶክተር ለገሰ ቱሉ አሳሰቡ። 

የመንግስት ኮሙኒኬሽን አገልግሎት ሚኒስትሩ 
ዶክተር ለገሰ ቱሉ ትናንት በሰጡት መግለጫ፤ የሸኔ 
የሽብር ቡድን በኦሮሚያና አጎራባች አካባቢዎች 
የፈጠረውን የሰላም ስጋት፣ ያስከተለውን 
ማህበራዊና ኢኮኖሚያዊ ጉዳቶችና ስነ ልቦናዊ 
ጫናዎችን ለመግታት መንግስት ሁሉንም ባለድርሻ 
አካላት ያሳተፈ የተጠናከረ እንቅስቃሴ እያደረገ 
ይገኛል ብለዋል። 

በክልሉ የሸኔ እንቅስቃሴ የታየባቸው 
አካባቢዎች ወደነበሩበት ማህበራዊ እና ኢኮኖሚያዊ 
እንቅስቃሴዎች ለመመለስ የፌዴራል መንግስትና 
የኦሮሚያ ክልል የጸጥታ ኃይሎችን ያካተተ ግብረ 
ኃይል ተደራጅቶ ኅብረተሰቡን በማሳተፍ ርምጃ 
እየተወሰደ መሆኑንም ነው ሚኒስትሩ የገለጹት።   

ሸኔ የሰላም ጥሪውን ተቀብሎ የሽብር 
እንቅስቃሴውን እንዲያቆምና የኦሮሞ ወጣት 
እልቂት ማብቂያ እንዲያገኝ መላው ሕዝብ ግፊት 
ማድረግ እንደሚገባም አሳስበዋል። ቡድኑ ከሌሎች 
የስጋት ኃይሎች ጋር ጥምረት በመፍጠር በንጹሃን 
ዜጎች ህይወት፣ ሃብትና ንብረት መሰረተ ልማቶች 
ላይ የደቀነውን አደጋ ለመቀልበስ የተቀናጀ ርምጃ 
እየተወሰደ መሆኑን በመግለጫቸው አንስተዋል። 

ለሕወሓት የተሰጠው የሰላም ዕድል ለሸኔም 
ክፍት ነው ያሉት ዶ/ር ለገሰ፤ በመንግስት በኩል 
የፖለቲካና የሰላም አማራጮች የመጀመሪያ ርምጃ 
ተደርጎ ተወስዷል፣ ሸኔ በንጹሃን ህይወትና ንብረት 
ላይ እያደረሰ የሚገኘውን ጥቃት ለመቀልበስ ግን 
ርብርብ ማድረግ ይገባል ብለዋል።  

የሽብር ቡድኑ የሚደገፈውና የሚመራው 

ኢትዮጵያን ማዳከም ከሚፈልጉ የውስጥና የውጭ 
ኃይሎች ጭምር ነው። የኦሮሞን ሕዝብ መብትና 
ጥቅም መሰረት ያደረገ ምንም ዓይነት ዓላማ 
የለውም ሲሉም ገልጸዋል።  

በተለያየ ምክንያት ወደ ሽብር ቡድኑ የተቀላቀሉ 
ወጣቶች በሰላም እጃቸውን ሰጥተውና ተሃድሶ 
ወስደው ወደ ኅብረተሰቡ እንዲቀላቀሉ መንግስት 
የቅድሚያ ቅድሚያ ትኩረት ሰጥቶ እየሰራ መሆኑን፣  
በርካታ ወጣቶችም ወደ ሰላማዊ ኑሮ እየተመለሱ 
እንደሚገኙም ጠቁመዋል። ተግባሩ ተጠናክሮ 
ይቀጥላልም ነው ያሉት።  

በሰሜኑ የሀገራችን ክፍል የወደሙ መሰረተ 
ልማቶችና የማህበራዊ አገልግሎቶች ሰጪ ተቋማት 
መልሶ ግንባታ እየተደረገላቸው ይገኛል።የመሰረታዊ 
አገልግሎቶች በተለይም የጤና፣ የባንክ፣ የቴሌ፣ 
የመብራትና የንጹህ ውሃ አቅርቦቶች አቅም በፈቀድ 
መጠን አገልግሎቶቹ ተቋርጦባቸው በነበረባቸው 
አካባቢዎች  የጥገናና የመልሶ ግንባታ ስራ 
በመከናወኑ ኅብረተሰቡ አገልግሎት እንዲያገኝ 
እየተደረገ ነው። በመንግስት አቅም እንዲሁም 
ከዓለም አቀፍ ለጋሽ ድርጅቶች ጋር በመተባበር  
የሰብአዊ ድጋፎች ያለገደብ እንዲቀርቡ እየተደረገ 
መሆኑንም በማብራሪያቸው አንስተዋል።  

የሰላም ስምምነቱ  አካል የሆነው አንዱ ወገን 
ስለሌላው ወገን አሉታዊ መረጃዎችን ከማሰራጨት 
መቆጠብ እንዳለበት የሚደነግገው መርሕ በጥብቅ 
መከበር እንዳለበት መንግስት ያምናል ብለዋል። 

በመንግስትና መንግስት በሚጠቀምባቸው 
ሚዲያዎች የስምምነት መርሆዎች በየዕለቱ 
የክትትልና ቁጥጥር ተግባራት እየተደረገ በመሆኑ 
ያጋጠሙ ችግሮች  እንደሌሉም ነው ያነሱት። 
በአንጻሩ በአንዳንድ የሕወሓት አመራሮች 
ከስምምነት ባፈነገጠ አኳኋን አሉታዊ ይዘት 
ያላቸው መልእክቶች ሲያስተላልፉ መስተዋሉን 
ጠቁመዋል። 

የአጎራባች ክልል ጸጥታ አካላትን ጨፍጫፊ 
አድርጎ የመግለጽ፣ በትግራይ ክልል የተፈጸሙ 
ወንጀሎች ሕወሓት ምንም እንደሌለበትና 
የሕወሓት ታጣቂዎችን ንጹህ አድርጎ የሚያቀርብ 
በሌላ በኩል ደግሞ የመንግስት የጸጥታ ኃይሎችን 
የሚኮንን መልእክት አዘል ጉዳዮች በተደጋጋሚ 
ሲተላለፉ መስተዋሉን ለአብነት አንስተዋል። 
በእንዲህ አይነት አካሄዶች ላይ የሕወሓት 
አመራሮች የእርምት ርምጃ እንዲወስዱ መንግስት 
መልዕክት ማስተላለፉንም ጠቁመዋል።   

በሌላ በኩልም፤ በማይዳሰስ ቅርስነት 
የተመዘገበው የጥምቀት በዓል አከባበር ሃይማኖታዊ 
ይዘቱንና ባህላዊ እሴቱን ሳይለቅ እንዲከበር 
የጸጥታና የጋራ ግብረኃይል ከፍተኛ ዝግጅት 
ማድረጋቸውንም ተናግረዋል።

ከተለያዩ አካባቢዎች በዓሉን ለመታደም 
ለሚመጡ እንግዶች ኢትዮጵያዊ ጨዋነትን 
በተላበሰ መልኩ መቀበልና ማስተናገድ ይገባል 
ብለዋል። 

በክርስትና እምነት ተከታዮች ትልቅ ቦታ 
የሚሰጠው የጥምቀት በዓል ለኢትዮጵያውያን 
የእርስ በእርስ ግንኙነት፣ ለቱሪዝም መስህብነት 
እና የኢትዮጵያውያንን ውብ አብሮነት ለአለም 
ማኅበረሰብ የማሳየት ታላቅ ሚና እንዳለው 
ጠቁመዋል።

‹‹የሸኔን እንቅስቃሴ በመቀልበስ አካባቢዎቹን 
ወደ ሰላማዊ ሁኔታ ለመመለስ ቅንጅታዊ 

ስራው ይቀጥላል›› 
- ዶክተር ለገሰ ቱሉ
የመንግስት ኮሚዩኒኬሽን አገልግሎት ሚኒስትር

ፋንታነሽ ክንዴ

አዲስ አበባ፡- በአማራ ክልል በጦርነት ጉዳት 
በደረሰባቸው አካባቢዎች አራት ሚሊዮን ሕዝብ 
አሁንም ድረስ የውሃ አቅርቦት መልሰው ማግኘት 
እንዳልቻሉ የክልሉ ውሃና ኢነርጂ ቢሮ አስታወቀ።

የክልሉ ውሃና ኢነርጂ ቢሮ የሕዝብ ግንኙነት 
ኃላፊ አቶ ወንዳጥር መኮንን ለኢትዮጵያ ፕሬስ 
ድርጅት እንደገለጹት፤ በሰሜን ወሎ፣ ዋግህምራ፣ 
ደቡብ ወሎና ሰሜን ሸዋን ጨምሮ በጦርነት ጉዳት 
በደረሰባቸው ዘጠኝ ዞኖች ውስጥ አንድ ሺ 429 
የውሃ ተቋማት በመውደማቸው ስምንት ነጥብ 
አንድ ሚሊዮን ሕዝብ የውሃ መቋረጥ አጋጥሞት 
ነበር።

ክልሉ በዘርፉ የሚንቀሳቀሱ ግብረ ሰናይ 
ድርጅቶችን በማስተባበር የውሃ ተቋማቱን መልሶ 
ለመገንባት እየሠራ ቢሆንም አሁንም ድረስ 
አራት ሚሊዮን ዜጎች ቀድሞ ሲያገኙ የነበረውን 
የንፁህ መጠጥ ውሃ አቅርቦት መልሰው ማግኘት 
እንዳልቻሉ  ገልጸዋል።

ውድመቱ የኤሌክትሮ ሜካኒካል እቃዎችን 
የማውደምና ነቅሎ መውሰድ በብዛት የተስተዋለበት 
በመሆኑ ተቋማቱን በፍጥነት መልሶ ለመገንባትና 
ለሕዝቡ ውሃ ለማቅረብ የሚደረገውን ሥራ አዳጋች 

በአማራ ክልል በጦርነት ጉዳት በደረሰባቸው
 አካባቢዎች አራት ሚሊዮን ዜጎች  እስካሁን 

የውሃ አቅርቦት አላገኙም 
አድርጎታል ያሉት አቶ ወንዳጥር፤ ክልሉ ያለበት 
የበጀት እጥረትና እንደ ሀገር የሚስተዋለው የውጭ 
ምንዛሪ አቅርቦት ችግር እነዚህን እቃዎች ገዝቶ 
ተቋማቱን መልሶ ለመገንባት ተጨማሪ ፈተና ሆኗል 
ነው ያሉት። ሆኖም ቢሮው በውሃ ላይ ትኩረት 
አድርገው የሚሠሩ ግብረ ሰናይ ድርጅቶችን 
በማስተባበር በመልሶ ግንባታው ላይ እንዲሳተፉ 
በማድረግ በ950 ሚሊዮን ብር ወጪ ለሁለት ነጥብ 
አራት ሚሊዮን ሕዝብ ንፁህ የመጠጥ ውሃ ማቅረብ 
ተችሏል ብለዋል። 

የውሃ ተቋማት ውድመት ከንጹህ ውሃ አቅርቦት 
አለመኖር ጋር ተያይዘው ለሚከሰቱ የጤና ችግሮችና 
ሌሎችንም የማኅበረሰብ አቀፍ ችግሮች ያስከትላል 
ያሉት ኃላፊው፤ ቢሮው እነዚህ ዜጎች የውሃ አገልግሎት 
መልሰው እንዲያገኙ ለማድረግ በትኩረት እየሠራ 
ነው።  መንግሥታዊና መንግሥታዊ ያልሆኑ ተቋማት፣ 
ዳያስፖራዎችና ባለሀብቶች እነዚህን ተቋማት መልሶ 
በመገንባት ለዜጎች ውሃ ለማቅረብ እየተደረገ ያለውን 
ጥረት እንዲደግፉ ጥሪያቸውን  አቅርበዋል።

ዳግማዊት አበበ 

አዲስ አበባ፡- በኦሮሚያ ክልል 
በተያዘው ዓመት ለበጋ መስኖ ስንዴ ልማት 
አንድ ነጥብ አንድ ሚሊየን ሄክታር መሬት 
ለማልማት መታረሱን የክልሉ ግብርና ቢሮ 
አስታወቀ። ከሚለማው የመስኖ ስንዴ 40 
ሚሊዮን ኩንታል ምርት ይገኛል ተብሎ 
እንደሚጠበቅም ተነግሯል።

የኦሮሚያ ክልል ግብርና ቢሮ ኃላፊ 
አቶ ጌቱ ገመቹ ለኢትዮጵያ ፕሬስ ድርጅት 
እንደተናገሩት፤ ክልሉ በበጋ መስኖ ስንዴ 
አንድ ሚሊዮን ሄክታር መሬት ለማልማት 
አቅዶ ሲሠራ ቆይቷል። ሆኖም በዕቅድ 
ከተያዘው በላይ በማሳካት አንድ ነጥብ አንድ 
ሚሊዮን ሄክታር  መሬት ታርሷል። 

በበጋ ስንዴ በዋናነት ከሚያስፈልጉ 
ነገሮች አንዱ ቴክኖሎጂን በመጠቀም 
ጥሩ ምርት ማምረት ነው ያሉት ኃላፊው፤ 
የክልሉ ግብርና ቢሮ በተለይም የውሃ 
አቅርቦትን ከማስፋት  አንጻር ቴክኖሎጂው 
ጉልህ ሚና እንዳለው በመረዳት ከአርሶ 
አደሩ ጋር በመተባበር እየተሰራ እንደሚገኝ 
አብራርተዋል።

ከሚመለከታቸው አካላት ጋር በቅንጅት 
በተሰራው ስራም የውሃ አቅርቦቱ በጥሩ 
ሁኔታ እየሄደ መሆኑን ገልጸው፤  ለበጋ ስንዴ  
የሚያስፈልገውን የግብርና ሜካናይዜሽን 
አቅርቦት ለማሟላት ጥረት እየተደረገ 
እንደሚገኝ ጠቁመዋል። በተለይ በዝግጅት 
ወቅት አስፈላጊ የሆነው የትራክተር  አቅርቦት 
በድጎማ  እንዲገባ የማድረግ ስራ መሰራቱን 
ጠቅሰው፤ በዚህም ለመስኖ ስንዴ ልማት 
ከተያዘው ዕቅድ በላይ ለማረስ መቻሉን 
አብራርተዋል። 

በግብዓት አቅርቦት ላይ በርካታ ስራዎች 
መሰራታቸውን የገለጹት አቶ ጌቱ፤ መሰል 
ስራዎች መሰራታቸው የክልሉን ምርታማነት 
ይጨምራል ብለዋል። መንግስትም ይህንን 
ተረድቶ  የበጋ ስንዴን ለማልማት የሚሆን 
በጀት ለክልሉ መድቦ ድጋፍ እያደረገ 
እንደሚገኝም ተናግረዋል። 

የእርሻ ስራው ከታቀደው በላይ 
መከናወኑ በክልሉ ያለው የመስኖ ስንዴ 
ልማት ተነሳሽነት የሚያሳይ መሆኑን የገለጹት 
ኃላፊው፤ ቀደም ብለው የተዘሩ ሰብሎችም 
አጨዳ ላይ መሆናቸውንና  ዘግይተው የተዘሩ 
ሰብሎችና ገና በመታረስ ላይ ያሉ የእርሻ 
መሬቶች  የውሃ አቅርቦት እየተሟላላቸው 
መሆኑን ጠቁመዋል። 

የኢትዮጵያ መንግስት ስንዴን ወደ ዉጪ 
ለመላክ ከማቀዱ ጋር ተያይዞም የኦሮሚያ 
ክልል 15 ሚሊዮን ኩንታል ስንዴ ለውጪ 
ገበያ ለማቅረብ መሰናዳቱንም አሳውቀዋል። 
ለዚህም ስራ ቀደም ብሎ ኮሚቴ ተቋቁሞ 
እየተሰራ መሆኑን አብራርተዋል። 

በበጋ ስንዴን ማምረት አዲስ እንደመሆኑ 
መጠን በክልሉ የተለያዩ አካባቢዎች የገጠሙ 
ችግሮች እንዳሉ ጠቁመው፤ ነገር ግን ክልሉ 
የተከሰቱ ችግሮችን አግዝፎ ባለማየትና 
በየጊዜው ውይይት በማድረግ እየፈታ 
መሆኑን ገልጸዋል።

በኦሮሚያ ክልል ለበጋ 
መስኖ ስንዴ ከአንድ 

ሚሊዮን ሄክታር በላይ 
መሬት ታርሷል

- ከምርቱ 40 ሚሊዮን ኩንታል 
ስንዴ ይገኛል ተብሎ 

ይጠበቃል

አቶ ወንዳጥር መኮንን

በጋዜጣው ሪፖርተር

አዲስ አበባ፡- እንደ ሀገር የጥምቀት ክብረ በዓል 
መልከ ብዙ የሆንን ኢትዮጵያውያን ኅብር ፈጥረን 
የምንደምቅበት በዓል ነው ሲሉ ጠቅላይ ሚኒስትር 
ዶክተር ዐቢይ አሕመድ ገለጹ።  

የጥምቀት በዓል ኢትዮጵያውያን ኅብር ፈጥረን 
የምንደምቅበት በመሆኑ ታላቅ ቦታ ሰጥተን እናከብረዋለን 
ሲሉ ጠቅላይ ሚኒስትር ዶክተር ዐቢይ አሕመድ የጥምቀት 
በዓልን አስመልክቶ ባስተላለፉት የእንኳን አደረሳችሁ 
መልዕክት አስታውቀዋል። 

ኢትዮጵያ ምን ዓይነት ብሔሮች፣ ቋንቋዎች፣ 
አለባበሶች፣ የፀጉር አሠራሮች፣ ዜማዎች ወዘተ አሏት ብሎ 
ለሚጠይቅ፤ የጥምቀትን በዓል ተመልከት! ብሎ መመለስ 
ይቻላል ብለዋል በመልዕክታቸው። በዚህ ምክንያት 
ከዓለም በተለየ ጥምቀትን የእኛ ቅርስ ማድረግ ችለናል። 
ይሄንን ልምድ በሌሎች ዘርፎችም ልንደግመው ይገባል 
ሲሉ ገልጸዋል። 

በዓለ ጥምቀቱ ለእኛ ለኢትዮጵያውያን 
ከሃይማኖታዊ ክብረ በዓልነቱ በዘለለ ባህላዊ እሴቶቻችን 
የሚስተናገዱበት በዓል ጭምር ነው። ጥምቀት የአደባባይ 
የባህል ሙዚየማችን ነው ብለዋል። 

እንደ ጠቅላይ ሚኒስትሩ ከሆነ፤ ከጎንደር እስከ ሐረር፣ 
ከመቀሌ እስከ ባሌ፣ ከመተማ እስከ ጅማ በየስፍራው 
ኢትዮጵያውያን ወደ አደባባይ ይወጣሉ። አያሌዎች 
ዘመድ ለመጠየቅ ከቦታ ቦታ ይተምማሉ። ማኅበራዊ 
ኑሯችን የሚደምቅበት፣በልዩ ልዩ አልባሳት የምናጌጥበት፣ 
ልዩ ልዩ ኅብረ ዜማዎችን የምንሰማበት ዕለት ነው። 

በመሆኑም ባሕረ ዮርዳኖስ ከሚገኝበት ሀገረ 
እስራኤል ጨምሮ ከመላው ዓለም ጥምቀትን ለመታደም 
በየዓመቱ ቱሪስቶች ወደ ኢትዮጵያ ይመጣሉ። በዓሉ 
የሀገር ውስጥና የውጭ ጎብኚዎችን የሚስብ ታላቅ 
ቀን በመሆኑ ኢኮኖሚያዊ ፋይዳም እናገኝበታለን ሲሉ 
በመልዕክታቸው አስፍረዋል። 

ከዚሁ ጋር ተያይዞ አንድ ማወቅ ያለብን እውነት 
የኢትዮጵያ በዓላት የኢትዮጵያውያን ሁሉ በዓላት 
መሆናቸው ነው። በእምነቱ ብናምንም ባናምንም፣ በዓሉ 
ግን በዜግነት የሁላችንም ነው ሲሉ ጠቅላይ ሚኒስትሩ 
ገልጸዋል።  

የጥምቀትም፣ የዒድ አል ፈጥርም፣ የፋሲካም፣ የዒድ 
አልአድሐም፣ የገናም፣ የመውሊድም በዓል የሁላችንም 

“ጥምቀት መልከ ብዙ የሆንን ኢትዮጵያውያን 

ኅብር ፈጥረን የምንደምቅበት በዓል ነው”

ናቸው ያሉት ጠቅላይ ሚኒስትሩ፤ የሀገራችን ሀብት 
የወገኖቻችን ደስታ ናቸውና እንኮራባቸዋለን። ሁላችንም 
ኢኮኖሚያዊ ፋይዳና እና ማኅበራዊ ጥቅም እናገኝባቸዋለን 
ብለዋል።

ከዚህ ባለፈ የጥምቀት በዓል ብዙ ትርጉሞችን ይዞ 
የሚከበር በዓል በመሆኑ በአንድ በኩል ለክርስቲያኖች 
ትኅትናን የሚማሩበት፣ በእግዚአብሔር ማመናቸውን 
የሚያውጁበት፣ ንስሐና ድኅነት የሚያገኙበት ምልክት 
ሆኖ ያገለግላል ሲሉ ገልጸዋል። 

በመልክዕታቸው እንዳሰፈሩት፤ በሥርዓተ ጥምቀቱ 
አጥማቂው ዮሐንስም ያሳየው ትኅትና እንዲሁ በምሳሌነት 
ጠቅሰዋል። ‘እኔ በአንተ ልጠመቅ ያስፈልገኛል አንተ ወደ 
እኔ ትመጣለህን?’ ብሎ ማከላከሉ የመከበር ምሥጢሩ 
ትኅትና እንደሆነ፣ የኃይልና የብርታት ቁልፍ ታዛዥነት 
ውስጥ እንዳለ፣ የበላይነት መገኛውም ወደታች ወርዶ 
እያገለገሉ ጽድቅን መፈጸም እንደሆነ ያስተምረናል 
ብለዋል።

በተቃራኒው የተሰጣቸውን ኃይል ለመልካም ዓላማ 
የተጠቀሙ ዘወትር ሥማቸው በጥሩ ሲነሣ ይኖራሉ። 
ዓይናችንን ገልጠን ብንመለከት በዙሪያችን ከፍታቸውን 
ለክፋት፣ ኃይላቸውን ለጭቆና በመጠቀማቸው አሳዛኝ 
ውድቀት የገጠማቸው ጎልያዶችን በአቅራቢያችን 
እናገኛለን ሲሉ ዶክተር ዐቢይ አስረድተዋል።

ተመሳሳዩ ዕጣ እንዳይገጥመን ሁሉም ትኅትናና 
መልካምነትን ገንዘብ ማድረግ ያስፈልጋል። እንደ 
ጥምቀትና አረፋ ያሉ የአደባባይ በዓሎቻችን ባማረና 
በደመቀ ሁኔታ እንዲከበር ሁላችንም እኩል ልንደክም 
ይገባል ብለዋል።  

ቅድመ አያቶቻችን ዋጋ ከፍለው በማለፋቸው ዛሬ 
የምንኮራባቸውን ሀገራዊ እሴቶች እንዳገኘን ሁሉ፤ እኛም 
ለመጪው ትውልድ ተመሳሳዩን ማድረግ ይጠበቅብናል። 
በዓሉ በሰላም፣ በድምቀትና በክብር እንዲከናወን 
የምትተጉ ሁሉ ምስጋና ይገባችኋል ሲሉ ጠቅላይ 
ሚኒስትሩ መልዕክታቸውን አስተላልፈዋል።

-  ጠቅላይ ሚኒስትር ዐቢይ አሕመድ

ሳሙኤል ወንደሰን 

ባቱ፦ በክርስትና እምነት ተከታዮች ዘንድ በድምቀት 
በሚከበረው የጥምቀት በዓል፣ ታቦታት በትንንሽ 
የቀዘፋ ጀልባዎች ሐይቅ ተሻግረው ሲሄዱ በብቸኛነት 
የሚታይበት የጥምቀት ትዕይንት በባቱ ከተማ ሃሮ ደንበል 
ሐይቅ በድምቀት ተከበረ። 

በትንንሽ የቀዘፋ ጀልባዎች በሐይቅ ላይ ጥምቀትን 
ማክበር፤ በየትኛውም የሀገሪቱ ክፍል ላይ የማይታይ 
በመሆኑ የጥምቀት የአከባበር ስነ ስርዓቱን ልዩ ያደርገዋል 
ሲሉ የባቱ ከተማ ከንቲባ አቶ ገዛኸኝ ደጀኔ ለኢትዮጵያ 
ፕሬስ ድርጅት ገልፀዋል። 

በሃይቁ ላይ ከሚገኙት አምስት ደሴቶች መካከል፣ 
ደብረ ሲና እና ገሊላ ለባቱ ቅርብ የሆኑ ደሴቶች ናቸው 
ብለዋል። በእነዚህ ሁለት ደሴቶች ላይ ከሚገኙ ገዳማት 
የሚነሱ ታቦታት ከየአድባራቱ በቀዘፋ ጀልባ ተጉዘው፣ 
ውሃ ላይ ሲገናኙም ሰላምታ ተለዋውጠው ወደ የብስ 
ተጉዘው አድረው በዓሉን አክብረው እንደሚመለሱም 
ከንቲባው ተናግረዋል። 

ሊቀ ትጉሃን አለቃ ኤርሚያስ ኃይለ ጊዮርጊስ 
በበኩላቸው፤ በዓሉ ፍፁም ሰላማዊ በሆነና የከተማውን 
የሰላም፣ የፍቅርና የአብሮነት እሴት በሚገልፁ እና 

ለሌሎች አካባቢዎችም አርዓያ በሚሆን መልኩ ተከብሯል 
ብለዋል። 

የዘንድሮው የጥምቀት በዓል የአንድነትና 
የስምምነት በዓል ነው ያሉት ሊቀ ትጉሃን፣ ለዚህም 
ሙስሊሙም ክርስቲያኑም በዓሉ የተሳካ እንዲሆን 
በትብብር መስራታቸውን ጠቁመዋል። ለእስልምናና 
ክርስትና እምነት ተከታዮች እንዲሁም ለፀጥታ አካላት 
ምስጋናቸውን አቅርበዋል። 

የሀይቁ ደሴት ታቦተ ጽዮን በአንድ ወቅት ያረፈችበት 
ታሪካዊ ቦታ እንደሆነ የተናገረው ደግሞ የአካባቢው 
አስጉብኚ ኪሩቤል ልዑል ሰገድ ነው። በሃራ ደንበል 
ሐይቅ በታሪክ ልዩ ትርጉም የሚሰጣቸው የሀይቁ 
ገዳማት የጥምቀት በዓል በተለየ ድባብ ከሚከበርባቸው 
አካባቢዎች አንዱ ነው። 

በተለይም ገሊላና ደብረ ሲና ሐይቁን በማቋረጥ ወደ 
ባቱ ከተማ ዳርቻ ወጥተው የሚመለሱ ሲሆን፤ የባህር 
ላይ ጉዟቸው ልዩና የሚደነቅ ነው። የስምጥ ሸለቆ አካል 
የሆነው የሀሮ ደንበል ሀይቅ በውስጡ ደብረ ሲና፣ ገሊላ፣ 
ፉንዱሮ፣ ፀደቻ እና ቱሉ ጉዶ የተባሉ አምስት ደሴቶች 
አሉት። ከአምስቱ ደሴቶች ትልቁ ደግሞ ቱሉ ጉዶ 
የሚባለው ደሴት ሲሆን ትርጉሙም ትልቅ ተራራ ማለት 
ነው። 

የጀልባ ጉዞ የተደረገበት የባቱ የጥምቀት 

ከተራ ሥነ ሥርዓት በድምቀት ተከበረ 
ፀጋዬ ጥላሁን

ጎንደር ፦  የከተራ በዓል በታሪካዊቷ ጎንደር ከተማ 
ከፍተኛ ቁጥር ያለው የእምነቱ ተከታዮች በተገኙበት 
በድምቀት ተከብሯል። 44 ታቦታትም ከመንበራቸው 
ወጥተው ማደሪያቸው ወደ ሆነው ጥምቀተ ባህር 
በሰላም ደርሰዋል።

በበዓሉ ከተለያዩ የዓለም ሀገራት እና  ከሀገር ውስጥ 
የመጡ የእምነቱ ተከታዮችና እንግዶች ተገኝተዋል። 
በከተራው ዕለትም ይሁን ከከተራ በዓሉ በፊት 
ሃይማኖታዊና ባህላዊ ክዋኔዎች በጎንደር ከተማ በስፋት 
ተስተውለዋል። 

አስተማማኝ ሀገራዊ ሰላም በመኖሩ የዘንድሮውን 
የጥምቀት በዓል  ለማክበር ከሀገር ውስጥ የተለያዩ 
አካባቢዎች እንዲሁም ከውጪ ሀገራት የመጡ 
ታዳሚዎች ቁጥር ከፍተኛ እንደሆነ ተነግሯል።

በከተራ በዓል የየደብሩ የሰንበት ትምህርት 
ቤት ተማሪዎች፣ መዘምራን፣ ዲያቆናት፣ ቀሳውስት፣ 
ምእመናንና ምእመናት የተለያዩ መንፈሳዊ ዝማሬዎችን 
እየዘመሩ ወደ ማደሪያቸው አምርተዋል። ታቦታቱ  

በምዕመናኑ በተለያዩ ኩነቶች ታጅበው ወደ ጥምቀተ 
ባህር ወይም የማደሪያ ቦታቸው በሰላም ደርሰዋል።

የማዕከላዊ ጎንደር ሀገረ ስብከት ሊቀጳጳስ 
አቡነ ዮሐንስ ባስተላለፉት መልዕክት፤ ታቦታቱ 
ከመንበራቸው ወጥተው ጥምቀተ ባህር በሰላም 
እንዲደርሱ ያደረጉ አካላትን አመስግነዋል። የጥምቀት 
በዓል ሃይማኖታዊና ትውፊታዊ ባህሉን በጠበቀ 
መልኩ ሊከበር እንደሚገባውም የእምነቱ ተከታዮችን 
አሳስበዋል። 

የእምነቱ ተከታዮች ታሪካዊ እና ሃይማኖታዊ በዓሉ 
በወጉ እና በስርዓቱ እንዲከናወን የሚጠበቅባቸውን 
እንዲወጡ አደራቸውን አስተላልፈዋል። በዓሉም 
ኢየሱስ ክርስቶስ በመጥምቁ ዮሐንስ እጅ ለመጠመቅ 
ወደ ባህረ ዮርዳኖስ የወረደበትንና የተጠመቀበትን 
ዕለት ለማሰብ የሚከበር ነው። 

የኢትዮጵያ ፕሬስ ድርጅት ዘጋቢዎች ያነጋገሯቸው 
የበዓሉ ታዳሚዎች የከተራንም ይሁን የጥምቀት 
በዓላትን በጎንደር ማክበር የተለየ ስሜት እንደሚፈጥር 
ተናግረዋል።

 የከተራ በዓል በጎንደር 
በድምቀት ተከበረ

ትምህርት ቤት አባላት ለበዓሉ ድምቀት 
በሁለንተናዊ ሥራ ተሳትፈዋል። ወጣቶች 
ከጸጥታ አካላት ጋር በመናበብና በጋራ 
በመሥራት ክብረ በዓሉ መንፈሳዊ ድባቡ 
ተጠብቆ በሚገባ እንዲከበር የበኩላቸውን 
ድርሻ ተወጥተዋል። በአደባባይ የሚከበረው 
የጥምቀት በዓል በኢትዮጵያ ኦርቶዶክስ ተዋህዶ 
ቤተክርስቲያን ከሚከበሩ ዘጠኝ ዓበይት በዓላት 
ውስጥ አንዱ ነው።

በደብረ አሚን ተክለሃይማኖት ቤተ 
ክርስቲያን የሰንበት ትምህርት ቤት አባልና 
የአካባቢው ወጣቶች አስተባባሪ የሆነው ወጣት 
ቶማስ መሰንበት እንደገለጸው፤ የጥምቀት 
በዓል በዩኔስኮ የተመዘገበ ትልቅ የአደባባይ 
በዓል ነው። በዓሉ በየአመቱ በደማቅ የሚከበር 
እንደመሆኑ የቱሪስት መስህብ እንዲሆን 
የማስተዋወቅ ስራዎች በስፋት መሰራት 
እንዳለባቸው ገልጿል።

የእምነቱ ተከታዮች በዓሉን ሲያከብሩ 
ሃይማኖታዊ ትውፊቱን ሳይለቅ መሆን አለበት 
ያለው ወጣት ቶማስ፤ የውጭ ጎብኚዎች ለበዓሉ 
ትኩረት ሰጥተው በየዓመቱ እንዲጐበኙትና 
ለሀገር ኢኮኖሚ አስተዋጽኦ እንዲኖረው 
የሕዝቡ ሚና ትልቅ መሆኑን አንስቷል።

በመንዲዳ ባህረ ጥምቀት ታቦታትን ስትሸኝ 
ያገኘናት ወይዘሮ ፍሬህይወት ገብሬ  የጥምቀት 
በዓል ሁሌም ደማቅ ቢሆንም የዘንድሮው ግን 
ልዩ ነው ብላለች። በዓሉ ከኢትዮጵያ አልፎ 
የዓለም ቅርስ በመሆኑ  ሃይማኖታዊ ትውፊቱን 
መጠበቅ ተገቢ ነው፤ በሰላም ወደ ባህረ ጥምቀቱ 
እንደገባው፣ በሰላም ወደ መንበረ ክብሩ 
እንዲመለስ ማድረግ ያስፈልጋል፤ ለዚህም 
የሁሉም ምዕመን ኃላፊነት ከፍተኛ ነው ስትልም 
አክላ ገልጻለች።

የጥምቀት በዓል በየአመቱ በርካታ 
የውጭ ጐብኚዎችን እንደሚስብ ቢታውቅም 
ማስተዋወቅ ይቀራል ያሉት ምዕመናኑ፤ 
በከፍተኛ ሁኔታ በማስተዋወቅና በደማቅ 
ሁኔታ በማክበር  የገቢና የገጽታ ግንባታ ምንጭ 
እንዲሆን ማድረግ ያስፈልጋል፤ እንዲሁም 
የውጭ ጐብኚዎች በብዛት እንዲጐበኙት 
በመንግስት በኩል ትልቅ የማስተዋወቅ ስራ 
መሰራት አለበት ብለዋል። 

የከተራ በዓል...

ስልክ ቁጥር - 011-156-98-73
ፋክስ - 011-126-58-12

የማስታወቂያ ሽያጭ ማስተባበሪያ

ማከፋፈያ
ስልክ ቁጥር - 011-157-02-70

የአዲስ ዘመን ማኔጂንግ ኤዲተር

የአዲስ ዘመን ምክትል ዋና አዘጋጆች 

 • ወርቁ ማሩ

 • ኃይሉ ሣህለድንግል

 • አልማዝ አያሌው

 • እስማኤል አረቦ

የጥምቀት በዓል መልከ ብዙ ብቻ ሳይሆን በርካታ ትርጉሞች ያለው፤ ይሄንኑ መልክ እና ትርጉሙን መስሎና 
ሆኖ ማክበርን የሚጠይቅም ነው፡፡ የጥምቀት ትርጉሙ እንደ እምነቱ ተከታዮች የጥምቀቱ ባለቤት የሆነውን 
የኢየሱስ ክርስቶስን አምላክነት አምነው የመቀበላቸውን፤ የአዳኝነት እና ከመከራ ወደ ድህነት (መዳን) የማሻገሩን 
ምስጢር በዓደባባይ የሚመሰክሩበት፤ በንስሃ እና ይቅርታ ውስጥ ሆነው ስለተደረገላቸው ነገር ፈጣሪያቸውን 
የሚያመሰግኑበትን ሁነት የሚያንጸባርቅ ነው፡፡ ከዚህ በተጓዳኝ የአምላካቸውን የማዳን ባህሪ ብቻ ሳይሆን 
በማዳን ጉዞው ውስጥ የፈጸማቸውን የትኅትና እና ራስን ለዓላማ መስጠትን ተላብሰው የሚገልጡበት ነው፡፡

የጥምቀት መልኩም እንደ ትርጉሙ ሁሉ የበዛ እና የላቀ ነው፡፡ ይሄ መልኩ ደግሞ ከኢትዮጵያውያን 
የብዝሃነት መልክ አንጻር ሲቃኝ በእጅጉ በኅብር ደምቆ እንዲገለጥ የሚያደርገውን ውብ እሴት ይላበሳል፡፡ 
ምክንያቱም ኢትዮጵያውያን እንደ አገር የጥምቀት ክብረ በዓልን ሲያከብሩ መልከ ብዙ ሆነው፤ በብዝሃነታቸውም 
ኅብር ፈጥረውና በጋራ ደምቀው በመሆኑ ትልቅ ቦታን ሰጥተው የሚያከብሩት በዓል ነው፡፡

ከጥምቀት በዓል እሴቶች አንዱ ትህትና ነው፡፡ የጥምቀት በዓል ግብሩ ከትኅትና ተነጥሎ የሚታይ ጉዳይ 
አይደለም፡፡  እንዴት ቢሉ፣ የጥምቀት በዓል ሲከበር ክርስቶስ እየሱስ ፈጣሪ ሳለ በፍጡር፣ አምላክ ሳለ በሰው፣ 
ጌታ ሳለ በአገልጋዩ እጅ በትህትና ዝቅ ብሎ የተጠመቀበት ዕለት ነውና፡፡  ፈጣሪ ከቆመበት የጌትነት ስፍራ 
ዝቅ ብሎ ትኅትናን ያሳየበት ይሄ እውነት ደግሞ፤ ትእቢትን በትህትና የመሻር፣ እብሪትን በትዕግስት የመተካት 
ልዕልናን ያሳየበት፤ የሰው ልጅም እንዲሁ የአምላኩን ቃል ተቀብሎ ለታላቅ ተግባር መታዘዝን ያስተማረበት 
ነው፡፡ በመሆኑም በዓለ ጥምቀቱ ሲከበር ሰዎች ይሄን ትኅትና ሊላበሱና ትኅትናንና ዝቅ ብሎ መታዘዝን 
ገንዘባቸው ሊያደርጉ የተገባ ነው፡፡

በዚህ መልኩ ትኅትናን ሀብቱ፣ መታዘዝን ገንዘቡ ያደረገ ሕዝብ ደግሞ የትናንት እሴቱን አጥብቆ፤ የዛሬ 
ስጦታውን ወደተሻለ ዕድል ለውጦ እና የነገ ተስፋውን በትጋት አጅቦ ለማሳካት የሚጥር ባለ ተሰጥዖ ትውልድ 

ነው፡፡ ምክንያቱም፣ ትናንቶቹ የነበራቸው የትኅትና እና የመታዘዝ ሀብት ዛሬን እንዲሠሩ አድርጓቸዋል፤ የዛሬው 
ሕዝብም ከዛሬ የተሻገረ የሰብዕና እሴት ኖሮት ነገን  የመሥራት ትልቅ ኃላፊነት አለበት፡፡ ይሄ ግን በተደላደለ 
መንገድ የሚጓዝ ላይሆን ይችላል፤ ሆኖም ጥምቀቱን የሚያከብር ሕዝብ ትኅትናን ጨምሮ የጥምቀቱን እሴቶች 
ሀብቱ ካደረገ ይሄን ለማድረግ የሚያግደው  ምድራዊ ኃይል አይኖርም፡፡

የኢፌዴሪ ጠቅላይ ሚኒስትር ዶክተር ዐቢይ አሕመድ፣ የከተራ እና የጥምቀት በዓልን ምክንያት በማድረግ 
ባስተላለፉት መልዕክት፣ «እኛ የዛሬው ትውልዶች ለአገራችን ፊት ቀዳሚዎቿ እንደሆንን ማመን ይገባናል። እኛ 
መከራዋን ሳንቀበል ለኢትዮጵያችን ምቾት፣ ዝቅታውን ሳናይ ለአገራችን ከፍታ፣ ጨለማውን ሳንጎበኝ ለልጅ 
ልጆቻችን ብርሃን እንደማይመጣ ማወቅ አለብን»፣ ሲሉ መናገራቸውም ይሄንኑ ሃቅ ያረጋገጡበት ነው፡፡

እውነት ነው፣ ጠቅላይ ሚኒስትሩ በመግለጫቸው እንዳሰፈሩት ሁሉ፤  አገራችን በድህነትና እርዛት የጠየመ 
ፊቷን፣ በኋላቀርነትና በጉስቁልና የተፈተነ መልኳን በአዲስና በብርሃን የመተካት ኃላፊነት እያንዳንዳችን 
ትከሻ ላይ ወድቋል። ኃላፊነታችንን በአግባቡ ከተወጣን የማናፍርባትን አገር፣ የሰለጠነች ኢትዮጵያን፣ 
የምንኮራበት ታሪክን ለልጅ ልጆቻችን ማስተላለፍ እንችላለን። ቅድመ አያቶቻችን ዋጋ ከፍለው በማለፋቸው 
ዛሬ የምንኮራባቸውን አገራዊ እሴቶች እንዳገኘን ሁሉ፤ እኛም ለመጪው ትውልድ ተመሳሳዩን ማድረግ 
ይጠበቅብናል። 

በመሆኑም የጥምቀት በዓል በትርጉሙም ሆነ በመልኩ የሚገለጹ አያሌ ጉዳዮች የበዓሉን ከፍ ያለ እሴት 
የሚናገሩ ብቻ ሳይሆን፤ እነዚህን እሴቶች የእምነቱ ተከታዮች በጥቅሉ ሕዝቡ ገንዘቡ አድርጓቸው በዓሉን 
እንዲያከብር የግድ የሚሉ ናቸው፡፡ ይሄን ሲያደርግ አንድነቱን፣ ይሄን ሲያደርግ ሰላሙን፣ ይሄን ሲያደርግ 
ብልጽግናውን፣ ይሄን ሲያደርግ የሰውነትንና የአገርን ከፍ ያለ ዋጋ መረዳትን ያረጋግጣል፡፡ ይሄ እንዲሆን ደግሞ 
ትኅትና እና መልካምነትን ከበዓለ ጥምቀቱ እሴት ወስደን ገንዘባችን ልናደርግ ይገባል፡፡

ጥምቀት የሰላም፣ የትኅትናና የመልካምነት በዓል!

(የኢፌዴሪ ጠቅላይ ሚኒስትር ዶክተር ዐቢይ 
አሕመድ የከተራ እና የጥምቀት በዓልን ምክንያት በማድረግ 
ያስተላለፉት የእንኳን አደረሳችሁ መልዕክት ሙሉ ቃል )

እንኳን ለብርሃነ ጥምቀቱ በሰላም አደረሳችሁ!
የጥምቀት በዓል ብዙ ትርጉሞችን ይዞ የሚከበር በዓል 

ነው።  በአንድ በኩል ለክርስቲያኖች ትኅትናን የሚማሩበት፣ 
በእግዚአብሔር ማመናቸውን የሚያውጁበት፣ ንስሐና 
ድኅነት የሚያገኙበት ምልክት ሆኖ ያገለግላል።  በሌላ 
በኩል እንደ አገር የጥምቀት ክብረ በዓል መልከ ብዙ 
የሆንን ኢትዮጵያውያን ኅብር ፈጥረን የምንደምቅበት 
በመሆኑ ታላቅ ቦታ ሰጥተን እናከብረዋለን። 

በዓለ ጥምቀትና ትኅትና ተነጣጥለው የሚታዩ ጉዳዮች 
አይደሉም።  ምክንያቱም ጥምቀት ፈጣሪ በፍጡር፣ 
አምላክ በሰው፣ ጌታ በአገልጋዩ የተጠመቀበት ዕለት 
ነውና። ከነበረበት ከፍታ ወርዶ ከሰው የተስተካከለበት፣ 
ከቆመበት የጌትነት ስፍራ ዝቅ ብሎ ትኅትናን ያሳየበት፣ 
ትዕቢትን ሽሮ ለሰው ልጆች ትኅትናን ያስተማረበት 
አጋጣሚ ነው - ሥርዓተ ጥምቀቱ። 

በሥርዓተ ጥምቀቱ አጥማቂው ዮሐንስም ያሳየው 
ትኅትና እንዲሁ በምሳሌነት ይጠቀሳል።  ፈጣሪው 
የሰጠውን ክብር እንደሚገባው ቆጥሮ በተዓብዮ 
ሳይታጠር፤ ‘እኔ በአንተ ልጠመቅ ያስፈልገኛል አንተም 
ወደ እኔ ትመጣለህን?’ ብሎ ማከላከሉ የመከበር ምሥጢሩ 
ትኅትና እንደሆነ፣ የኃይልና የብርታት ቁልፍ ታዛዥነት 
ውስጥ እንዳለ፣ የበላይነት መገኛውም ወደታች ወረዶ 
እያገለገሉ ጽድቅን መፈጸም እንደሆነ ያስተምረናል።

ሰዎች ከላይ የሆኑ ሲመስላቸው የታቹን የማያዩና 
የገዘፉ ሲመስላቸው በቅንነት ጎንበስ የማይሉ ከሆነ 
እነሱ የጥምቀቱ ትርጉም አልገባቸው። ትኅትናን ንቀው 
ትዕቢትን የመረጡ፣ ዝቅ ማለት ከብዷቸው ራሳቸውን 
ከፍ ከፍ ያደረጉ፣ ቅንነትን ጠልተው ግፍ መሥራት 
የወደዱ መጨረሻቸው ዕድገት ሳይሆን ቁልቁለት፣ ክብር 
ሳይሆን ውርደት መሆኑን በብዙ አጋጣሚዎች ዓለም 
አሳይታናለች።

በተቃራኒው የተሰጣቸውን ኃይል ለመልካም ዓላማ 
የተጠቀሙ ዘወትር ሥማቸው በጥሩ ሲነሣ ይኖራሉ። 
እንደ ሙሴ ያሉት የተሰጣቸውን በትር ባሕር ከፍለው 
ሕዝብን ወደ ተስፋ ሲያሻግሩ፤ እንደ ጎልያድ ያሉት ከሰው 
ሁሉ በላይ መግዘፋቸውን ለበደል ተጠቅመውታል፤ 
በዚህም ምክንያት ሙሴዎች ሲወደሱ ጎልያዶች በቀላሉ 
በጠጠር ወድቀዋል። ዓይናችንን ገልጠን ብንመለከት 
በዙሪያችን ከፍታቸውን ለክፋት፣ ኃይላቸውን ለጭቆና 

በመጠቀማቸው አሳዛኝ ውድቀት የገጠማቸው ጎልያዶችን 
በአቅራቢያችን እናገኛለን። ተመሳሳዩ ዕጣ እንዳይገጥመን 
ሁላችንም ትኅትናና መልካምነትን ገንዘባችን ልናደርግ 
ይገባል።

ሌላኛው የጥምቀት ምሳሌ የመዳንና የንስሐ ምልክት 
መሆኑ ነው።  ኢየሱስ ክርስቶስ ወደ ፈለገ ዮርዳኖስ 
ከመውረዱ በፊት በኃጢአት የተሸፈነውን አዳም የኃጢአት 
ልብሱን ከላዩ ላይ ሊጥልለት የሞከረ አልነበረም። ጌታ 
ኢየሱስ በማዕከለ ዮርዳኖስ የመቆሙ ምክንያት የአዳምን 
ውርደት ለመቀበል፣ ኃጢአቱን ወስዶ ከመከራው ለማዳን፣ 
የሚነትበውን ልብስ ጥሎ በማይነትብ ዘላለማዊ ልብስ 
ለመተካት ነበር። በየዓመቱ ጥምቀቱን የምናከብረውም 
ከፊት-ቀድሞ ከመከራ የታደገን ክርስቶስን እያሰብን ነው።

ዛሬ የምናያቸውና የምንረማመድባቸው መንገዶች 
በአንድ ወቅት ጢሻ የነበሩና በፊት ቀደሞች መሥመር 
የወጣላቸው ናቸው። ዛሬ የሠለጠኑ አገሮች የሥልጣኔ 
ከፍታ ላይ የደረሱት በአንድ ወቅት ፊት አውራሪዎቻቸው 
በመከራ ውስጥ አልፈው፣ ችግርና ፈተናውን ተሻግረው 
መሠረት ስላኖሩላቸው እንጂ አዲስ ተዓምር ተፈጥሮላቸው 
አይደለም። ድኅነት፣ መታደስና ብልጽግና የሚመጣው 
ፊት ቀዳሚዎች ችግርና መከራውን ተጋፍጠው መንገድ 
ማስመር ሲችሉ ብቻ ነው። 

እኛ የዛሬው ትውልዶች ለአገራችን ፊት ቀዳሚዎቿ 
እንደሆንን ማመን ይገባናል። እኛ መከራዋን ሳንቀበል 
ለኢትዮጵያችን ምቾት፣ ዝቅታውን ሳናይ ለአገራችን 
ከፍታ፣ ጭለማውን ሳንጎበኝ ለልጅ ልጆቻችን ብርሃን 
እንደማይመጣ ማወቅ አለብን።

አገራችን በድህነትና እርዛት የጠየመ ፊቷን፣ 
በኋላቀርነትና በጉስቁልና ያደፈ ልብሷን እኛ ወስደን 
በአዲስና በሚያበራ የመተካት ኃላፊነት እያንዳንዳችን 
ትከሻ ላይ ወድቋል። ኃላፊነታችንን በአግባቡ ከተወጣን 
የማናፍርባትን አገር፣ የሰለጠነች ኢትዮጵያን፣ የምንኮራበት 
ታሪክን ለልጅ ልጆቻችን ማስተላለፍ እንችላለን። 
ቅድመ አያቶቻችን ዋጋ ከፍለው በማለፋቸው ዛሬ 
የምንኮራባቸውን አገራዊ እሴቶች እንዳገኘን ሁሉ፤ እኛም 
ለመጪው ትውልድ ተመሳሳዩን ማድረግ ይጠበቅብናል።

ውድ የአገሬ ሕዝቦች፣
በዓለ ጥምቀቱ ለእኛ ለኢትዮጵያውያን ከሃይማኖታዊ 

ክብረ በዓልነቱ በዘለለ ባህላዊ እሴቶቻችን የሚስተናገዱበት 
በዓል ጭምር ነው። ከጎንደር እስከ ሐረር፣ ከመቀሌ እስከ 
ባሌ፣ ከመተማ እስከ ጅማ በየስፍራው ኢትዮጵያውያን 
ወደ አደባባይ ይወጣሉ። አያሌዎች ዘመድ ለመጠየቅ ከቦታ 

ቦታ ይተምማሉ። ማኅበራዊ ኑሯችን የሚደምቅበት፣ በልዩ 
ልዩ አልባሳት የምናጌጥበት፣ ልዩ ልዩ ኅብረ ዜማዎችን 
የምንሰማበት ዕለት ነው። ጥምቀት የአደባባይ የባህል 
ሙዚየማችን ነው።

ኢትዮጵያ ምን ዓይነት ብሔሮች፣ ቋንቋዎች፣ 
አለባበሶች፣ የፀጉር አሠራሮች፣ ዜማዎች ወዘተ አሏት ብሎ 
ለሚጠይቅ፤ የጥምቀትን በዓል ተመልከት! ብሎ መመለስ 
ይቻላል። በዚህ ምክንያት ከዓለም በተለየ ጥምቀትን የእኛ 
ቅርስ ማድረግ ችለናል። ይሄንን ልምድ በሌሎች ዘርፎችም 
ልንደግመው ይገባል። 

ዴሞክራሲን በእኛው ቁመትና ወርድ ሰፍተን 
ካበጃጀነው፣ ቴክኖሎጂዎችን ኢትዮጵያዊ ለዛ ሰጥተን 
ከሠራነው፣ በኢኮኖሚያዊና ማኅበራዊ ጉዳዮች እኛን 
የሚመስሉ እሴትና ወረቶችን ካዳበርን በርግጥም ዓለም 
ፊቱን ወደእኛ ማድረጉ አይቀርም። 

ዛሬ ባሕረ ዮርዳኖስ ከሚገኝበት አገረ እስራኤል 
ጨምሮ ከመላው ዓለም ጥምቀትን ለመታደም በየዓመቱ 
ቱሪስቶች ወደ እኛ ይመጣሉ። የአገር ውስጥና የውጭ 
ጎብኝዎችን የሚስብ ታላቅ ቀን በመሆኑ ጥምቀት 
ኢኮኖሚያዊ ፋይዳም እናገኝበታለን።

ከዚሁ ጋር ተያይዞ አንድ ማወቅ ያለብን እውነት 
የኢትዮጵያ በዓላት የኢትዮጵያውያን ሁሉ በዓላት 
መሆናቸው ነው። በእምነቱ ብናምንም ባናምንም፣ በዓሉ 
ግን በዜግነት የሁላችንም ነው። የጥምቀትም፣ የዒድ 
አል ፈጥርም፣ የፋሲካም፣ የዒድ አልአድሐም፣ የገናም፣ 
የመውሊድም በዓል የሁላችንም ናቸው። የአገራችን ሀብት 
የወገኖቻችን ደስታ ናቸውና እንኮራባቸዋለን። ሁላችንም 
ኢኮኖሚያዊ ፋይዳ እና ማኅበራዊ ጥቅም እናገኝባቸዋለን።

በተለይ እንደ ጥምቀትና አረፋ ያሉ የአደባባይ 
በዓሎቻችንን በአማረና በደመቀ ሁኔታ እንዲከበሩ 
ሁላችንም እኩል ልንደክም ይገባል። መቼም ቢሆን፣ 
ጥምቀት ተስተጓጉሎ አረፋ፤ አረፋ ተስተጓጉሎ ጥምቀት 
አይሠምርምና። ለሁላችንም ደስታ እያንዳንዳችን 
የምንችለውን ሁሉ ማድረግ ይገባናል። በዓሉ በሰላም፣ 
በድምቀትና በክብር እንዲከናወን የምትተጉ ሁሉ ምስጋና 
ይገባችኋል።

በድጋሚ፣መልካም የከተራና የጥምቀት በዓል 
እንዲሆን እመኛለሁ።

ኢትዮጵያ በልጆቿ ጥረት ታፍራና ተከብራ ለዘላለም 
ትኑር!

ፈጣሪ ኢትዮጵያና ሕዝቦቿን ይባርክ!
ጥር 10፣ 2015 ዓ.ም

«የተሰጣቸውን ኃይል ለመልካም ዓላማ የተጠቀሙ 
ዘወትር ሥማቸው በጥሩ ሲነሣ ይኖራሉ»

- ዶክተር ዐቢይ አሕመድ፣
የኢፌዴሪ ጠቅላይ ሚኒስትር 

በኢትዮጵያ ኦርቶዶክስ ተዋሕዶ ቤተ ክርስቲያን 
ከሚከበሩት በዓላት አንዱና ዋናው የጥምቀት በዓል ነው ። 
የጥምቀት በዓል ጌታችንና መድኃኒታችን ኢየሱስ ክርስቶስ 
በፍጹም ትሕትና ከገሊላ ወደ ዮርዳኖስ ተጉዞ በአገልጋዩ 
በቅዱስ ዮሐንስ እጅ የተጠመቀበትን ዕለት የምናስብበት 
ከጌታችን ዓበይት በዓላት አንዱ ገናና በዓል ነው፡፡

በአፍ መነገሩ፣ በልብ መታሰቡ፣ ምስጋናውም ሁሉ 
ከፍ ከፍ ይበልና ጌታችንና መድኃኒታችን ኢየሱስ ክርስቶስ 
ዕለቱን ተፀንሶ ዕለቱን ተወልዶ ማድግና የወደደውን ሁሉ 
ማድረግ ሲቻለው ፍጹም አምላክ ብቻ ያይደለ ፍጹም 
ሰውም በመሆኑ ዘመን የማይቆጠርለት እርሱ ከብቻዋ 
ከሐጢአት በቀር በሰው ሥርዓትና ጠባይ  ቀስ በቀስ በማደጉ 
30 ዓመት ሲሆነው ሊጠመቅ ወደዮዳኖስ ወንዝ ሔደ ተብሎ 
ዘመን ተነገረለት፡፡ 

ዮርዳኖስ እንደደረሰ ጌታችን ተለይቶ የሚታ ወቅበት 
ምልክት ሳይኖረው ቅዱስ ዮሐንስ በመገልጥ አወቀው። 
ይህንንም ራሱ ሲመሰክር «እኔም አላውቀውም ነበር፥ ዳሩ ግን 
በውኃ አጠምቅ ዘንድ የላከኝ እርሱ፦ መንፈስ ሲወርድበትና 
ሲኖርበት የምታየው፥ በመንፈስ ቅዱስ የሚያጠምቅ እርሱ 
ነው አለኝ» (ዮሐ. ፩፥፴፫) ይላል። ዮሐንስ የንስሐ ጥምቀት 
በውሃ ያጠምቅ እንደነበረና ልጅነት የሚገኝበት የመንፈስ 
ቅዱስ ጥምቀትና ምሉዑ የድኅነት ምሥጢር የሚገኘውና 
የሚታወቀው ግን ከእርሱ በኋላ ከሚመጣው ከክርስቶስ 
የተነሣ እንደሆነ መስክሯል።

ታላቁ ሊቅ ቅዱስ ያሬድም እመቤታችን ቅድስት 
ድንግል ማርያምን ባመሰገነበት በአንቀጸ–ብርሃን ድርሰቱ 
የአብን ነገር የነገረን ወልድ ኢየሱስ ክርስቶስ የውልድንም 
ነገር አጎልቶና አስፍቶ የነገረን አብ እንደሆነ ሲያስረዳ «ልጅህ 
ጌታችንና መድኃኒታችን ኢየሱስ ክርስቶስ አንተ ብቻ አባቱ 
እንደሆንክ እርሱም ብቻ ልጅህ እንደሆነ አስተማረን። 
በሰማይ እናት በምድርም አባት የለውም ብለን እናምናለን። 
መምጣቱን ከአባቱና ከእውነት መንፈስ ከጰራቅሊጦስ በቀር 
የሚያውቅ ሳይኖር ከሰማይ ወረደ ብለን እናምናለን» ሲል 
ተናግሯል። ይህም የጥምቀት መሠረቱ ነው። አባቱን አብን 
ሕይወቱን መንፈስ ቅዱስንና እሱን ወልድን ማወቅ እና 
ማመን ከሌለ በውሃና በመንፈስ ቅዱስ አንዲቱን ጥምቀት 
መጠመቅና ልጅነትን ማግኘት አይቻልም።

 ቅዱስ ዮሐንስ በመንፈስ ቅዱስ ተልኮ «እኔስ ለንስሐ 
በውኃ አጠምቃችኋለሁ፤ ጫማውን እሸከም ዘንድ የማይገባኝ 
ከእኔ በኋላ የሚመጣው ግን ከእኔ ይልቅ ይበረታል፤ እርሱ 
በመንፈስ ቅዱስ በእሳትም ያጠምቃችኋል» (ማቴ.፫፥፲፩)። 
እያለ የላቀ ጥቅም የምታሰጠው ጥምቀት ከእርሱ የተገኘ 
የጌታችንን መምጣት በጉጉት እየጠበቀ፣ ትንቢት እየተናገረ፣ 
የተጠራለትንና የተመረጠለትን ሥራውን እያከናወነ 
ሕዝቡን እያዘጋጀ ሳለ አስቀድሞ የተናገረለት ክርስቶስ 
በሥፍራው ተገኝቶ የጽድቅ ሥራውን ተመለከተከለት 
ወደደለት። አጥምቀኝ ብሎ ሲጠይቀው እውነተኛ ሥራውን 
እንደወደደለትና እንዳጸደቀለት ያጠይቃል።

ዛሬ እያንዳንዳችን ወደምንገኝምበት ዮርዳኖስ ጌታችን 
ቢመጣና ቢጎበኘን በቅዱስ ዮሐንስ ምትክ የተሾመለትን 
ሥራ፣ የተጠራለትን አገልግሎት በተሰጠው ጸጋ እያከናወነ 
የሚያገኘው ነቢይ፣ ሐዋርያ፣ ጳጳስ፣ ካህን፣ ዲያቆን፣ ዘማሪና 
ምእመን ያገኝ ይሆን? እውነቱን እንናገር ካልን እንዲያ 
ሲያደርግ የሚገኝ በጎ አገልጋይ በጭንቅ ካልሆነ በቀላሉ 
በሩቅ ካልሆነ በቅርቡ ማግኘት ከባድ ነው። አብዛኛውና 
ሁሉም በሚያሰኝ ደረጃ አገልጋዮች የተሰለፉበትን እና 
የተጠሩበትን የአገልግሎት ቦታ እግዚአብሔርን ለማክበር፣ 
በረከት ለማግኘት፣ ሰዎችን ለመርዳትና ለመጥቀም ወይም 
ለማገልገል፣ ሃይማኖትን ለመጠበቅ፣ ታሪክን ለማቆየት፣ 
አገርን ለማበጀትና ለማልማት፣ እንደ ቅዱስ ዮሐንስ ሰውና 
እግዚአብሔርን ለማገናኘትና  ትውልድን ለማነፅ መሆኑ 
ቀርቶ ለእንጀራ መብያ፣ ለሆድ መሙያ ለምድራዊ ኑሮ 
መኖሪያ እንደ ንግድ፣ እርሻ፣ የመሳሰለው ሁሉ ዓይነት 
ምድራዊ ሥራ ነው የሚቆጥሩት።

 ጌታችን አጥምቀኝ ቢለውም ቅዱስ ዮሐንስ ከሌሎች 
ሰዎች መካከል ለይቶ እንዲያውቀው መንፈስ ቅዱስ 
በገለጠለት ጊዜ ደንግጦ እና በትሕትናውም ተደንቆ 
የተናገረውን ነገር «ዮሐንስ ግን፦ እኔ በአንተ ልጠመቅ 
ያስፈልገኛል አንተም ወደ እኔ ትመጣለህን? ብሎ ይከለክለው 
ነበር» ሲል ወንጌላዊ ማቴዎስ ሁኔታውን ግልጾ ጽፎልናል።

በጌታችን ጥምቀት ዕለት በዮርዳኖስና በአካባቢው 
ስለተከሠተው ክሥተትም ቅዱሱ ደራሲ «ነድ ለማየ 
ባሕር ከበቦ፤ ማይ ኀበ የሐውር ፀበቦ» ትርጉም ውሃውን 
/የዮርዳኖስን ወንዝ/ እሳት ከበበው፤ ወሃውም መሄጃ 
ጠፋው ተጨነቀ» ሲል ይገልጸዋል። በሥጋ ድንግል ማርያም 
ተገልጾ ዮሐንስን አጥምቀኝ የሚለው አምላክም ፈጣሪም 
ነውና የዮርዳኖስ ወንዝ በጌታችን የክብሩ ብርሃን ተሞላ። 
የዚህ ቅዱስ ደራሲ አነጋገር በልደቱ ዕለት በእረኞች ዙሪያ 
ስለ በራው ብርሃን ከተናገረው ከወንጌላዊ ሉቃስ ይገናኛል 
ማለትም «እነሆም፥ የጌታ መልአክ ወደ እነርሱ ቀረበ የጌታ 
ክብርም በዙሪያቸው አበራ፥ ታላቅ ፍርሃትም ፈሩ» (ማቴ.፪፡
፱) ተብሎ በወንጌላዊ ሉቃስ የተገለፀውን ይመስላል። 
የዮርዳኖስ ወንዝ መሔጃው ጠፋው ተጨነቀ የሚለውም 
ከነቢዩ ዳዊት ትንቢት ጋር የተገናኘ ነው። 

«ባሕር አየች ሸሸችም፥ ዮርዳኖስም ወደ ኋላው 
ተመለሰ … አንቺ ባሕር የሸሸሽ፥ አንቺም ዮርዳኖስ ወደ 
ኋላሽ የተመለስሽ፥ ምን ሆናችኋል? (መዝ.፻፲፬፥፭) ተብሎ 
እንደ ተጻፈው። ከፍ ሲል እንዳየነው ከልደቱ ብርሃን የተነሣ 
እረኞች እንደፈሩ ከጥምቀቱ ብርሃን የተነሣም ውሆች 
ፈርተዋል። ይህም አስቀድሞ «አቤቱ፥ ውኆች አዩህ፥ 
ውኆች ፈሩ፤ ጥልቆች ተነዋወጡ፥ ውኆችም ጮኹ» (መዝ. 
፸፯፥፲፮) ተብሎ በትንቢት የተነገረው ይፈጸም ዘንድ ነው።

ከላይ በጥቅሡ እንደተመለከትነው በእረኞች ዙሪያ 
የጌታ ክብር ያበራ መልአኩ ወደ እነሱ በቀረበ ጊዜ ነበር። 
ያም የልደቱ ሰዓት ሌሊት ነበር። ጌታችን ሲጠመቅም 
ከሌሊቱ 10 ሰዓት ነበር፡፡ እንዲያ ከሆነ ታዲያ የመልአኩ 
ፈጣሪ መድኃኒታችን ኢየሱስ ክርስቶስ ሲቀርበው ቅዱስ 
ዮሐንስና የዮርዳኖስ ወንዝ እንዴት የበለጠ በብርሃን 
አይሞሉ!። ሌላው አስደናቂ ምሥጢር ደግሞ በዚያች ሰዓት 
ጌታችን ሲጠመቅ ርግብ መጥታ በራሱ ላይ አረፈች፡፡ 
ከዚያም ከሰማይ አንድ ድምጽ መጣ፤ ድምጹም “የምወደው 
ልጄ ይህ ነው፡፡ እርሱን ስሙት” የሚል የእግዚአብሔር አብ 
ድምጽ ነበር፡፡ ርግብ የተባለውም በቁሙ ርግብ ሳይሆን 
መንፈስ ቅዱስ ነበር። ርግቦች በሌሊት እንደማይበሩ የታወቀ 
የተረዳ ነገር ነው።

 የጥምቀት በዓል አከባበር በቅድስት አገር 
ኢትዮጵያ ፤

የኢትዮጵያ ኦርቶዶክስ ተዋሕዶ ቤተ–ክርስቲያን 
በየዓመቱ ጥር ፲ ቀን ከዋዜማው ጀምሮ ጌታችን ከገሊላ 
ወደ ዮርዳኖስ ከመንፈስ ቅዱስ መወለጃችንን መጀመሪያ 
እርሱ አድርጎ ሊያሳየን፣ ሊመሠርትና ሊባርክልን መሄዱን 
በድርጊት እያሳየች ታከብራለች። ጌታችን ፴ ዓመት ሲሞላው 
ወደ ዮርዳኖስ ሄዶ እንደተጠመቀ ለማስታወስ ጥር 10 ቀን 
ሁሉም ታቦታት በአቅራቢያቸው ወደሚገኝ ውሃ ወዳለበት 
ሥፍራ በመሔድ በድንኳን ውስጥ ያድራሉ፡፡ ይህም ዕለት 
ከተራ ይባላል፡፡ ከተራ የሚለው ቃል «ከተረ» ሰበሰበ፣ከበበ፣ 
ያዘ፣ ገደበ ከሚለው የግእዝ ግሥ የተገኘ ሲሆን ይህ ዕለት 
ከተራ የተባለው በአካባቢው ያለው ውኃ እንዳይፈስ 
ተገድቦ ሕዝቡ እንዲጠመቅበት ስለሚዘጋጅ ነው፡፡ ይህም 
በቅድስት አገር ኢትዮጵያ ከሆነ ነው እንጂ በውጭው 
ዓለም በአብዛኛው ለሕዝቡ አመች ቀን ተፈልጎ ይከበራል። 
አከባበሩም በአንዳንድ ቦታ ታቦታቱ ወጥተው የሚያድሩበት 
ቦታ ስለማይገኝ ቢገኝም የጸጥታ የወጪም ችግር ስለሚኖር 
በቤተ ክርስቲያን ውስጥ በፕላስቲክ ግንዳ በተከተረ ውሃ 
ሥርዓቱ ደርሶ ምእመናን የዮርዳኖስን ጸበል ተረጭተው 
ታስቦ ይውላል።

በአንዳንድ ቦታ ደግሞ በቅርብ ርቀት ያሉ አብያተ 
ክርስቲያናት ፫ትም ፭ትም እየሆኑ በቀኑ አለመሆኑ ነው 

እንጂ ሁሉም ነገር በቅድስት አገር ኢትዮጵያ እንደሚደረገው 
ሆኖ ተባብረውና ተቀናጅተው ያከብራሉ። ወደ አገር ቤቱና 
በአገር ቤት ደረጃ ወደሚያከብሩት ስንመለስ ታቦታቱ ወደ 
ድንኳኑ ከገቡ በኋላ ሌሊቱን ካህናቱ ሲያመሰግኑ፣ ሲዘምሩና 
ሲቀድሱ እና ዕለቱን የተመለከተ ትምህርት ለሕዝቡ 
ሲያስተምሩ ያድራሉ፡፡ በዕለቱ ጥር ፲፩ ቀን ጠዋት ከ፲፪ 
ሰዓት ጀምሮ በተከተረው ውኃ ላይ ሥርዓተ ቅዳሴ ወይም 
የጥምቀተ ባሕሩ ጸሎት ከተደረገ እና ከተባረከ በኋላ በዓሉን 
ለማክበር የተሰበሰበው ሕዝብ ይረጫል፡፡ ካህናቱ ሕዝቡን 
ጸበል ከረጩ በኋላ ልዩ ልዩ ያሬዳዊ ሥርዓቶች ይፈጸማሉ፡፡

በገጠሪቱ ኢትዮጵያ የሆነ እንደሆነ ደግሞ እንዳሁኑ 
ሕዝቡን የቀይ ጥቁር፣ የሀብታም ድሃ ሳያደርጉትና ሞራሉን 
ሳይሰልቡት ታቦታቱ ካደሩበት ቦታ ወደየመቅደሳቸው 
ለመመለስ እስኪነሡ ድረስ ወጣቱ ቀደም ብሎ ከየመንደሩ 
ወጥቶ ቡድን እየሠራ ሩር ወይም ጥንግ ልጊያ፣ ይገጥም 
ነበር፣ የኔ ፈረስ የጊዮርጊስ ያንተ የመርቆሬዎስ እየተባባሉ 
ፈረስ ግልቢያ ውድድር ያደርጉም ነበር አስኳላ ቀመሱም 
ኳስ ይጫወት ነበር። አሁን በገጠሪቱ ኢትዮጵያ ለጥምቀት 
በዓል ልዩ ድምቀት የሚሰጠው ይህ ሁሉ ባህል ሆን ተብሎ 
ቀስ በቀስ ደብዛው እንዲጠፋ እየተደረገ ነው። ከዚያም 
ታቦታቱ ከድንኳን ወጥተው ወደየመጡበት ቤተ ክርስቲያን 
በየአጥቢያቸው ምእመናን ሆታና እልልታ፣ የታቦት ዘፈን፣ 
በካህናት ያሬዳዊ ዝማሬ ታጅበ ይሔዳሉ።              

       የጥምቀት ምሳሌ በብሉይ ኪዳን
ነገረ ጥምቀት እንደ እንግዳ ደራሽ እንደ ጐርፍ ፈሳሽ 

አይደለም በበዙ ህብረ አምሳልና ትንቢት ተነግሯል እንጂ። 
በብሉይ ኪዳን ዘመን የተነገረው ትንቢትና ለአማናዊው 
የሐዲስ ኪዳን ጥምቀት ምሳሌ የሆነው ሁሉ ብዙ ነው። 
ከዚያም መካከል የሚከተሉትን ከብዙው እጅግ በጥቂቱ 
እናያለን።

የያዕቆብ አብትር /በትሮች/ና የላባ በጎች፦ ከዚህኛው 
ቀጥለው ከታች የሚከተሉት ምሳሌዎች በብዙዎች ጸሐፍትና 
ሰባክያን የሚዘወተሩ ሲሆኑ ይህ ምሳሌ በማሕሌቱ በፀናፅልና 
በከበሮ ከሚታወስ በቀር ተተርጉሞ ሲነገር አይሰማም 
ይሁን እንጂ አስደናቂ ምሥጢርና የጥምቀት ምሳሌ ነው። 
መጀመሪያ ከቅዱስ መጽሐፍ ላይ እንደሰፈረው ጥሬ 
ጥቅሱን እናስቀድማለን «ያዕቆብም ልብን ለውዝ ኤርሞን 
ከሚባሉ እንጨቶች እርጥብ በትርን ወስዶ በበትሮቹ ውስጥ 
ያለው ነጭ እንዲታይ ነጭ ሽመልመሌ አድርጎ ላጣቸው። 
የላጣቸውንም በትሮች በጎቹ ውኃ ሊጠጡ በመጡ ጊዜ 
በውኃ ማጠጫው ገንዳ ውስጥ በበጎቹ ፊት አኖራቸው፤ 
በጎቹ ውኃ ሊጠጡ በመጡ ጊዜ ይጎመጁ ነበር። በጎቹም 
በትሮቹን አይተው ከመጎምጀታቸው የተነሣ ፀነሱ፤ በጎቹም 
ሽመልመሌ መሳይና ዝንጕርጕር ነቍጣም ያለበቱን ወለዱ። 
… እንዲህም ሆነ፤ የበረቱት በጎች በጎመጁ ጊዜ፥ በጎቹ 
በትሮቹን አይተው በበትሮቹ አምሳል ይፀንሱ ዘንድ ያዕቆብ 
በትሮቹን በውኃ ማጠጫው ገንዳ ውስጥ ከበጎቹ ፊት 
አደረገ» (ዘፍ. ፴፥፫፯–፵፩)

በጐቹ ከወለዱ በኋላ እነዚያን በትሮች በመጠጫው 
ውስጥ አያኖራቸው ነበር። ለመፅነስ በሚችሉበት ወቅት 
ሦስት በትሮችን ልጦ በውሃ መጠጫው ገንዳ ከውሃው 
ውስጥ ያጋድማቸውል በትሮቹን እያስመስሉም ይወልዱለት 
እና ይበዙለት ነበር። ላባ ብዙ ጊዜ ደመወዙን ለዋውጦበት 
ስለነበር እውነተኛ ደመወዝ ከፋይ እግዚአብሔር ይንን 
የጥምቀት ምሳሌ የሆነ ጥበብ ገልጾለት ከላባ ይልቅ እርሱ 
ባዕለ ፀጋ ሆነ። የብሉይ ኪዳን ትርጓሜ መምህራን ይህንን 
ክፍል ሲተረጉሙትና ሲያብራሩት ሁለቱን ጨርሶ ልጧቸዋል 
አንዱን ቅጥልጣል አድርጎታል፤ ጨርሶ የተላጡት ነጫጮቹ 
የአብና የመንፈስ ቅዱስ አምሳል ቅጥልጣሉ የውልድ 
አምሳል፤ አምላክ ወሰብእ ማለትም ሰውም አምላክም 
ነውና። አባኅኩ ወይም ጠቦቶች የመምህራን፣ አባግዕ ወይም 
በጎች የምእመናን፣ ውሃው የጥምቀት፣ አባግዕ ወይም በጎች 
አብትርን /በትሮቹን እያስመሰሉ መውለዳቸው ምእመናንም 
በጥምቀት ምክንያት ሥላሴን መስለው ይወለዳሉና። ላባ 

የዲያብሎስ ያዕቆብ የጌታ ምሳሌ። ምልክት ያለው ለያዕቆብ 
ምልክት የሌለው ለላባ እንደሆነ ሁሉ ሀብተ ውልድና ስመ 
ክርስትና ያለው ለጌታ፤ ሀብተ ውልድና ስመ ክርስትና 
የሌለው ለዲያብሎስ ምሳሌ ብለዋል።

አባ ስብሐት ለአብ የተባለው የመልክአ ሥላሴ ደራሲ 
ይህንን አስመልክቶ «በአብትረ ያዕቆብ በርሃ ሥላሴክሙ 
ፀሐይ። ወተመሰሉ ሰብአ ዓይን አባግዐ ላባ ወማይ። ለኀበ 
አባግዕ ዘዮም ወጥምቀት ዓባይ። ትርጉም ስሉስ ቅዱስ 
ሆይ የሦስትነታችሁ ፀሐይ በያዕቆብ በትሮች ላይ አበራ፤ 
ስለሆነም ለአሁኑ የታላቂቱ የጥምቀት ልጆች የቀድሞ የላባ 
በጎችና የሚጠጡበት የወንዝ ውሃ መልካም ምሳሌ ሆነ። 
ሲል አጣፍጦ ገልጾታል።

ግዝረት፦ ግዝረት ለጊዜው ለእሥራኤል ዘሥጋ መለያ 
ሲሆን ፤ ፍጻሜው ግን ሊመጣ ላለውና ለእሥራኤል ዘነፍስ 
ምዕመናን መክበሪያ ለሆነው ለጥምቀት ምሳሌ ነው።     
(ዘፍ .፲፯ ፥ ፲፬። ቆላ ፪፥ ፲፬) ።

የኤርትራ ባሕር (ቀይ ባሕር)፦  ሙሴ የክርስቶስ ፤ 
ባሕሩን የከፈለባት በትር የመስቀል ፤ ባሕረ ኤርትራ የፍርድና 
የሲኦል ፤ በተከፈለው ባሕር የተሻገሩት እስራኤል በመስቀሉ 
ላይ በፈሰሰው ደሙና የጎኑ ወሃ  በጥምቀት ከእግዚአብሔር 
ተወልደው ባሕረ ኃጢአትን የሚሻገሩ ምእመናን ምሳሌ 
ነው። (ዘፀ .፲፬ ፥ ፳፩ ። ፩ኛቆሮ. ፲ ፥ ፩)።

የዮርዳኖስ ባሕር፦ ኢያሱ የክርስቶስ ፤ ዮርዳኖስ 
የጥምቀት ፤ ዮርዳኖስን የተሻገሩ እሥራኤል በክርስቶስ 
አምነው በመጠመቅ የዳኑ ምዕመናን ምሳሌ ነው ። (ኢያሱ. 
፫፥፲፬ ፣ ፬ ፥ ፲፭) ።

የዮሐንስ ጥምቀት፦ ዮሐንስ ሕዝቡን የንስሐ 
ጥምቀት እያጠመቃቸው ከቆየ በኋላ ጌታ በሚመጣበት ጊዜ 
ግን እነሆ የእግዚአብሔር በግ በማለት ወደ ጌታ መርቷቸዋል 
ስለዚህ የዮሐንስ ጥምቀት ምሳሌ ሆኖ ለአማናዊው የጌታ 
ጥምቀት የሚያዘጋጅ ነው ። ማቴ. ፫ ፥፩ ። የሐ ሥ ፩ ፥ ፭ ።

                        ትንቢት
ከላይ እንደተገለጸው ስለ ጌታችን ጥምቀት በትንቢት 

ብዙ የተነገረ ቢኖርም ይህንን ብቻ ጠቅሠን ለማለፍ የዚህ 
ዝግጅት መጠን ይወስነናል እንሆ «ባሕርም አይታ ሸሸች፣ 
ዮርዳኖስም ወደ ኋላው ተመለሰ፣ ተራሮች እንደ ኮርማዎች 
ዘለሉ» (መዝ ፻፲፫ ፥ ፫)።የልጅነት /የክርስትና/ ጥምቀት 
አንዲት ናት ከወላጆቻችን በሥጋ የምንወለደው አንድ ጊዜ 
ብቻ እንደሆነ ሁሉ ከውሃና ከመንፈስ ቅዱስ ከእግዚአብሔር 
የምንወለደውም (የምንጠመቀው) አንድ ጊዜ ብቻ ነው ። 
በመሆኑም ጥምቀት አንዲት ናት አትደገምም ።  የጥምቀት 
ምሳሌ የነበረው ግዝረት አንድ ጊዜ ብቻ እንደነበረ ሁሉ 
ጥምቀትም አንድ ጊዜ ነው ። ሐዋርያው ቅዱስ ጳውሎስ 
ጥምቀት አንዲት መሆኗን «አንድ ጌታ አንድ ሃይማኖት 
አንዲት ጥምቀት ፤ ከሁሉ በላይ የሚሆን በሁሉም የሚሠራ 
በሁሉም የሚኖር አንድ አምላክ የሁሉም አባት አለ» (ኤፌ. 
፬፥ ፬) በማለት ተናግሯል። ከጌታ ሥጋና ደም የምንሳተፍበት 
ምሥጢር በመሆኑ ጌታችንም የሞተውና የተነሣው አንድ 
ጊዜ ነውና አንድ ጊዜ ብቻ እንጠመቃለን ። (ሮሜ .፮ ፥ ፫) 

ይህ በዓል ምሥጢረ ሥላሴ የተገለጸበት፣ የዓለሙ 
ሁሉ ቤዛ መድኃኒታችን ኢየሱስ ክርስቶስም ከሠላሳ ዓመቱ 
በኋላ ሰው የሆነበትን የማዳን ሥራ በግልጽ የጀመረበት፣ 
በዐመፃችን ምክንያት ያጣነውን ሰማያዊና መንፈሳዊ ሀብት 
ሁሉ የምናገኝባት ሥርዓተ ጥምቀት የተመሠረተችበት፣ 
የበረከቱ ግምጃ ቤት ለሰው ዘር ሁሉ ከላይ በሰፊው 
የተከፈተበት በዓል ነው። አባቶቻችን ጠብቀው ያስረከቡንን 
በዓለ ጥምቀት ለማክበር የረዳን ቸርነቱና ፍቅሩ ወሰን 
የሌለው አምላካችን ለልዑል እግዚአብሔር ክፍ ያለ ምስጋና 
ይድረሰው። የጌታችን የመድኃኒታችን የኢየሱስ ክርስቶስ 
የልደቱና የጥምቀቱ ብርሃን በቅዱስ ፈቃዱ በመላው ሕዝበ 
ክርስቲያን ላይ ይብራ አሜን።

(ምንጭ ፦አባ ሕርያቆስ ሊቀ ጳጳስ)
እንኳን ለብርሃነ ጥምቀቱ በሰላም አደረሳችሁ !
አሜን ።

በቁምላቸው አበበ ይማም (ሞሼ ዳያን) 
fenote1971@gmail.com

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ ባለሙያነት ያገለገሉ ሲሆን፤ የደቡብ 

ኤፍ ኤምን ከባልደረቦቻቸው ጋር በመሆንም አቋቁመዋል።በፌዴራል ውሃ ስራዎች ኮንስትራክሽን ድርጅትና በአለ በጅምላ በኮሙዩኒኬሽን ዳይሬክተርነት አገልግለዋል። ከአአዩ 

በቋንቋና ታሪክ የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ እያሉ ባጋጠማቸው ድንገተኛ ህመም 

ተስተጓጉሏል። ጥልቅ ሀሳብ ያዘሉ ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት ይታወቃሉ።

ነፃ  ሃሳብ

በዓለ ጥምቀት፤



ፖለቲካና ወቅታዊ

ምሕረት ሞገስ 

	 በአሁኑ ወቅት ወደ ኢትዮጵያ ፖለቲካ 
ከገቡ ፅንሰ ሃሳቦች መካከል የፖለቲካ ገበያ (ፖለቲካል 
ማርኬት ፕሌስ) አንዱ ነው። የዚህ ጽንሰ ሀሳብ ትርጉም 
ምንድን ነው? ምንጩና መገለጫው እንዲሁም የዓለም 
አገራት ተሞክሮ ምን ይመስላል? አሁን ላይ ወደ 
ኢትዮጵያ ፖለቲካ ለምን መጣ ተባለ? ጉዳቱ ምን ያህል 
ነው ? የፖለቲካ ገበያ በኢትዮጵያ አለ ከተባለ ምን 
እርምጃ ተወሰደ ? ስንል በሕዝብ ተወካዮች ምክር ቤት 
የመንግሥት ዋና ተጠሪ ሚኒስትር አቶ ተስፋዬ በልጅጌን 
አነጋግረን እንዲህ አቅርበንላችኋል። መልካም ንባብ።    

አዲስ ዘመን፡- የፖለቲካ ገበያ  ማለት ምን 
ማለት  ነው? የሚመሠረተውስ በምን ላይ ነው?

አቶ ተስፋዬ፡- የፖለቲካ ገበያ ግላዊ የፖለቲካ 
ግብይት ላይ የተመሠረተ ነው። የፖለቲካ ታማኝነት 
እንደሸቀጥ የሚቀርብበት ሲሆን፤ ጋዜጠኞችን ጨምሮ 
የተለያዩ አካላት ተሳታፊዎቹ ሊሆኑ ይችላሉ። ከላይ 
ሲታይ ፖለቲከኞች ሃሳብ ይዘው ለሕዝቡ ይቀርባሉ። 
ሃሳቡን ለገበያ አቅርበው ይወዳደሩበታል። ይህ ሲባል 
ዴሞክራሲን የሚያበረታታ ቢመስልም ዴሞክራሲን 
ያጠፋል። 

 ዴሞክራሲ እንደሚታወቀው በሃሳብ የበላይነት 
ላይ የሚያምን ሥርዓት አልያም በሃሳብ ዙሪያ ላይ 
ተከራክሮ አብዛኞቹ የሚስማሙበት ሃሳብ ተግባራዊ 
የሚሆንበት ነው። ይህንን ሂደት የፖለቲካ ገበያው 
ያጠፋዋል። ስለዚህ ይህ ሁኔታ በዓለም ላይ ባላደጉ 
አገሮችም ሆነ ባደጉ አገሮች በሁለቱም ላይ ልምዱ አለ። 
ባደጉ አገራት ላይ ተቋም ስለላ የፖለቲካ ገበያው አገር 
እንዳያፈርስ ጉዳዩን ተቋማት ይከታተላሉ። ተቋማት 
ተገንብተዋል። ነገር ግን ባላደጉ አገራት ላይ ተቋማት 
ስላልተገነቡ አገር እስከማፍረስ የመሄድ አቅም ያለው 
አደገኛ አዝማሚያ ነው። በማለት የፖለቲካ ገበያውን 
በአጭሩ መግለጽ ይቻላል፡፡

አዲስ ዘመን፡- ይህ ፅንሰ ሃሳብ በኢትዮጵያ 
ፖለቲካ ውስጥ መነገር የጀመረው አሁን ነው?  
አሁን ለምን ተነገረ? ለኢትዮጵያስ  አሳሳቢ ነው?

አቶ ተስፋዬ፡- በመጀመሪያ ደረጃ የፖለቲካ ገበያ 
ወይም ፖለቲካ ማርኬት ፕሌስ ብለን የምንጠራው 
እሳቤ፤ ሃሳቡም ተግባሩም ዓለምአቀፋዊና በሌሎች 
የዓለም አገራት ላይ ልምድ ነው። በኢትዮጵያ ብቻ 
ያለ አይደለም።  ይህ እሳቤ ጎልቶ የወጣው በ20ኛው 
ክፍለ ዘመን ላይ ነው። ከዚያ እያደገ መጣ። በቅድሚያ 
ከ19ኛው ክፍለ ዘመን ጀምሮ የተሻለ የፖለቲካ ሥርዓት 
ነው ተብሎ የመጣው የመድብለ ፓርቲ ሥርዓት ነበር። 
ይህ እየተገነባ ከቀጠለ በኋላ፤ በ20ኛው  ክፍለ ዘመን 
መጨረሻ ደግሞ የፖለቲካ ገበያ እንደ አንድ ልምድ 
በሁሉም አገራት ብቅ ብቅ ማለት ጀምሯል። ይህ 
የፖለቲካ ገበያ የአደጉ አገራትም ሆነ ያላደጉ አገራት 
ችግር ነው፡፡

ለአብነትም አፍሪካን ብንወስድ የፖለቲካ ገበያ ችግር 
ሰለባ የሆኑ አገሮች አሉ። አሁን ሁኔታውን ለመቀየር 
ከፍተኛ ጥረት ላይ የምትገኘው ሱማሌን ማንሳት 
ይቻላል። ሱማሌ በፖለቲካ ገበያ ችግር ምክንያት፤ 
ማዕከላዊ መንግሥት አጥታ አገር ወደ መበተን ደረጃ 
ላይ እንደተደረሰ የተለያዩ መረጃዎችና የተማራማሪዎች 
ጥናቶች ያሳያሉ። ስለዚህ አንደኛ በተጨባጭ በሌሎች 
አገሮች ላይ የታየ ችግር ነው። ሁለተኛ በየመን፣ 
በሊቢያና በሶሪያ ያሉ ግጭቶችና ችግሮችም ከፖለቲካ 
ገበያ ጋር እንደሚያያዝ የተለያዩ ጥናቶች አረጋግጠዋል። 
ስለዚህ የፖለቲካ ገበያ ችግር በባህሪው ዓለምአቀፋዊና 
በሌሎች አገራትም ከፍተኛ ጉዳትን እያስከተለ ያለ 
ነው።  በተለይም ታዳጊ በሆኑ አገራት ላይ ግን የከፋ 
ችግር ያስከትላል። ከፍተኛ ችግር የሚያስከትልበት 
ምክንያትም ተቋም የገነቡ ባለመሆናቸውና በሌሎችም 
ችግሮች ምክንያት ነው።  

ወደ ኢትዮጵያም ስንመጣ፤ ኢትዮጵያ ውስጥ ይህ 
የፖለቲካ ገበያን በተመለከተ ኅብረተሰቡ እንዲያውቅና 

‹‹የፖለቲካ ገበያ በኢትዮጵያ እጅግ አደገኛ እና ከባድ 
አዝማሚያ ይዞ መጥቷል››

- አቶ ተስፋዬ በልጅጌ
በሕዝብ ተወካዮች ምክር ቤት የመንግሥት ዋና ተጠሪ ሚኒስትር

እንዲረዳ፤ መንግሥትም በተገኘው አጋጣሚ ኅብረተሰቡ 
ግንዛቤ እንዲኖረው እየሠራና ሚዲያዎችም የጉዳዩን 
ምንነት ለማሳወቅና እየሠሩ ያሉበት  ዋናው ምክንያት 
በአሁኑ ወቅት አዝማሚያው በከፍተኛ ሁኔታ ጎልቶ 
በመውጣቱ ነው። ስለዚህ በኢትዮጵያ የፖለቲካ ገበያ 
አዝማሚያ በእጅጉ ጎልቶ የወጣበት ጊዜ ላይ ስለደረስን፤ 
ይህንን ጎልቶ የወጣውን የፖለቲካ ገበያ አዝማሚያ 
ኢትዮጵያውያን በጋራ ሆነው መክተው መልክ 
ካልስያዙት ከፍተኛ ጉዳት የሚያስከትል በመሆኑ፤ 
በአሁኑ ወቅት የፖለቲካ ገበያ በዚህ ደረጃ አጀንዳ ሆኖ 
ወጥቷል። 

የፖለቲካ ገበያ በኢትዮጵያም ሆነ ከኢትዮጵያ 
ውጪ ተዋንያን አላቸው። አሁን ስለ ኢትዮጵያ 
እየተመለከትን በመሆኑ ለአብነትም ኢትዮጵያ ውስጥ 
የፖለቲካ ገበያ ተዋናዮች እነማናቸው ብለን ብንወስድ 
ፖለቲከኞች፣ የሚዲያ ሰዎች፣ አክቲቪስቶች፣ የታጠቁ 
ቡድኖች፣ በዚህ ሂደት እናተርፋለን የሚሉ ባለሀብቶች 
የሚሳተፉበት ነው። በኢትዮጵያ የፖለቲካ ገበያ 

ላይ እነዚህ ብቻ አይደሉም፤ የውጭ ኃይሎችም 
ይሳተፉበታል። ምክንያቱም ኢትዮጵያ ውስጥ ያለው 
ሁኔታ የተረጋጋ ከሆነ፤ የተሻለ ከሆነና ኢትዮጵያ 
ታድጋለች፤ ትበለጽጋለች፤ ስለዚህ ለእኛ ስጋት ትሆናለች 
ብለው በተሳሳተ መንገድ የሚያምኑ የውጭ ኃይሎች፤ 
ሁሌም ቢሆን የኢትዮጵያን ዕድገት፣ ብልጽግናና 
ከፍታን የማይፈልጉ ኃይሎች አሉ። እነዚህ አካላት 
ጭምር የሚሳተፉበት ነው። 

የፖለቲካ ገበያው በኢትዮጵያ ውስጥ ያለው 
እንቅስቃሴ በአገር ውስጥ ያሉ አካላት ብቻ  
የታጠረ  ሳይሆን ከአገር ውጪ ዓለም አቀፋዊ በሆኑ 
ኃይሎች የሚደገፍ ነው። ኢትዮጵያ ውስጥ እነዚህን 
ነገሮች ለማባባስ እንደመግቢያ በር የሚጠቀሙ 
ማቀጣጠያዎችም አሉ። 

 እንደሚታወቀው እኛ ኢትዮጵያውያን 
በብዘኃነታችን እንታወቃልን። ኢትዮጵያውያን የተለያየ 
ማንነት ቋንቋ፣ ታሪክ፣ ወግ እና ባህል  አለን። የተለያየ 
መልክዓ ምድራዊ አቀማመጥም አለን። አንድ ኢትዮጵያ 

የምትባል ትልቅ ኃያል  አገር እንገነባለን ብለን እየሄድን 
ነው። ኢትዮጵያ ትልቅ አገር ሆና የተፈጠረችው 
በተፈጥሮ ብዙ ብሔር ብሔረሰቦችን ይዛ ነው። 
አንዱ የፖለቲካ ገበያተኞች ፍላጎታቸውን ለማሳካት 
የሚንቀሳቀሱት፤ ይህንን በተፈጥሮ ያለውን ብዘኃነትና 
በዚህ ብዘኃነት አስተዳደር ውስጥ ባለፉት ዘመናት 
በመጣንበት መንገድ የተፈጠሩ የቅሬታ የቁርሾ መነሻ 
ናቸው የሚባሉ ጉዳዮችን በከፍተኛ ሁኔታ በማቀጣጠል 
ነው። 

በሌላ አባባል ማክረርን እንደማሳያ መግለፅ 
ይቻላል። የብሔር አክራሪነት፣ በሃይማኖት ውስጥ ሽፋን 
አድርገው ሃይማኖትን መነሻ ያደርጋሉ። የትኛውም 
ሃይማኖት በራሱ አክራሪ አይደለም፤ ብሔርም በራሱ 
አክራሪ አይደለም። አክራሪዎች ግን ብሔር ውስጥ 
ያለውን ጉዳይ በማክረር ሃይማኖት ውስጥ ያለውን  
ጉዳይ በማክረር፤ ግጭት ለመቀስቀስና የፖለቲካ ፍላጎት 
ለማሳካት የሚንቀሳቀሱ የፖለቲካ ነጋዴዎች አሉ። 

በሦስተኛ ደረጃ ኋላቀርነትና ድህነት አለ። 
በዚህ ምክንያት ያሉ ብሶቶችና ችግሮች ላይ ቤንዚል 
በመጨመር ለማቀጣጠል ይፈልጋሉ። ከሁሉ በላይ 
ደግሞ ዘመኑ ማህበራዊ ሚዲያ ከፍተኛ ተጽዕኖ ፈጣሪ 
የሆነበት ጊዜ ስለሆነ የሀሰት ትርክቶችና የሀሰት ወሬዎችን 
በከፍተኛ ደረጃ በማሰራጨት ሕዝብ ውስጥ ግራ 
መጋባት  በመፍጠር የፖለቲካ ነጋዴዎች ይጠቀማሉ። 
ስለዚህ በእኛ አገርም በሌሎች አገርም ከላይ የተጠቀሱ 
ማባባሻ መንገዶችን ተጠቅመው፤ አንደኛ ግጭት 
እንዳይቆምና እንዲቀሰቀስ ይሠራሉ። ሙስናና ዝርፊያ 
እንዳይቆም፣ መረጋጋት እንዳይኖር አድርገው ይሠራሉ። 
በዚህ ሂደትም ይጠቀማሉ። 

እነዚህ ነገሮች በአገራችን በተለያየ መንገድ 
ይገለጣሉ። ለምሳሌ የሆነ ቦታ ላይ ንጹሐን ላይ 
ከኢትዮጵያ ባህል ወጣ ባለ መንገድ ጥቃት እንዲፈጸም 
ያደርጉና ቅድም እንደጠቀስኩት የታጠቁ ቡድኖችና 
ሚዲያዎች አንዱ የፖለቲካ ገበያ አካል በመሆናቸው 
በታጠቁ ኃይሎች ይሄ ሲሆን ደግሞ ሚዲያዎቻቸው 
ይህንን የብሔር ቅርፅ ያስይዛሉ። ይህንን የሃይማኖት 
ቅርጽ ያስይዙታል።  መንግሥት ላይ ኅብረተሰብ 
እንዲነሳሳ  ያደርጋሉ። ይህንን መሪዎችን በከፍተኛ 
ሁኔታ በሃሰት ስም  ለማጥፋት ይጠቀሙበታል። 
ስለዚህ በአጭሩ መንግሥትና ሕዝብ እንዳይተማመን፤ 
መንግሥትና ሕዝብ አብሮ እንዳይቆም፤ መንግሥትና 
ሕዝብ አብሮ ችግሮቻቸውን ለመቅረፍ እንዳይችሉ 
ይሠራሉ። በዚያ መሀከል ለማትረፍ ይሠራሉ ማለት 
ነው። ከዚህ አኳያ  ኢትዮጵያ ውስጥ መሠራት ያለባቸው 
የተለያዩ ሥራዎች አሉ። 

ለዚህ ወሳኝ ነው የሚባለው የዴሞክራሲ ባህልን 
መገንባት እና የአስተሳሰብ ባህላችን መቀየር አንዱ 
ነው።   ፖለቲካችን ከኔትወርኪንግ እና ከኢ- መደበኛ 
አደረጃጀት ወጥቶ፤ ተቋማዊ መሆን አለበት። ፖለቲካችን 
በመርህ ላይ የተመሠረተ መሆን አለበት። ፖለቲካችን 
ማንኛውም ፖለቲካዊ ጉዳይ በጠረጴዛ ዙሪያ ተነጋግረን 
መፍታት እንችላለን ወደሚል መምጣት አለበት።  
ከመጠፋፋት እሳቤ መውጣት አለበት።   

የተለያየ ሃሳብ የያዙ አካላት ለአንድ አገር 
እንደሚሠሩ አምነው፤ እነዚህ አካላት የተሻለ ተከታይ 
ማፍራት የሚችሉት የተሻለ  ሃሳብ በማምጣት ነው 
እንጂ፤ ፖለቲካን በመግዛት፣ በማጭበርበር፣ የሃሰት ወሬ 
እና ትርክትን በመገንባት ወይም በአፈ ሙዝ የበላይነት 
ነው ብሎ የሚታመንበት ሁኔታ መቀየር አለበት። 

ስለዚህ የዴሞክራሲ ባህል መገንባት እና 
ዴሞክራሲያዊነት ማጎልበት፤ ምክንያታዊ እሳቤዎችን 
ማጎልበት፤  ከስሜት፤ ከጊዜአዊ ፍላጎት እና ጥቅም 
እንዲሁም አገር እና ሕዝብ የራሱ ጉዳይ ብሎ 
ከመንቀሳቀስ መቆጠብ አለበት ማለት ነው። 

ሌላው ልማትን ማፋጠን ብልጽግናን ማረጋገጥ 
ነው። ይሄ ማለት የሥራ አጥነትን  ችግር መፍታት፣ 
በድህነት እና በኋላ ቀርነት ምክንያት የሚፈጠሩ 

ብሶትንና ኋላቀርነትን ማስወገድ ያስፈልጋል። 
ስለዚህ ለሁላችንም የተመቸች አገር እንገነባለን ብለን 
ያስቀመጥነውን ግብ ኢትዮጵያውያን ለማሳካት በጋራ 
መቆም አለብን። ስለዚህ እያንዳንዱ አካል በተሰማራበት 
ውጤታማ መሆን አለበት። 

አራተኛው ሌብነት እና ብልሹ አሠራርን ማስተካከል 
ነው። ሌብነት ካለ እና  ብልሹ አሠራር ካለ ብሶት 
ይኖራል አለመረጋጋት ይኖራል። ይሄን ደግሞ የፖለቲካ 
ነጋዴዎች ይፈልጉታል። ይህ ደግሞ በማያቋርጥ 
እሽክርክሪት ውስጥ የሚያስገባን ነው። 

ስለዚህ ከዚህ መውጣት፤ ለአገር ለሕዝብ ለነገው 
ትውልድ የሚሆን ተቋም መገንባት ያስፈልጋል። ድህነትን 
እና ብልሹ አሠራርን በጋራ መታገል ያስፈልጋል። አሁን 
ላይ መንግሥት በሙስና እና በሌብነት ዙሪያ ላይ 
የጀመረውን አገራዊ ንቅናቄ ማገዝ፤ የፖለቲካ ነጋዴዎች  
ረጅም ርቀት እንዳሄዱ ያደርጋቸዋል። 

የመጨረሻው ደግሞ ለአገር የሚሆን ተቋም 
መገንባት፤ ለኢትዮጵያ የሚሆን ተቋም መገንባት ወሳኝ 
ናቸው። እነዚህን መሰል ነገሮችን በማድረግ ፖለቲካ 
ገበያውን መግታት ካልተቻለ በጣም አደገኛ ውጤት 
ሊያስከትል ስለሚችል አሁን ላይ ጉዳዩ አጀንዳ ሆኗል። 

አዲስ ዘመን፡- የፖለቲካው ገበያ ለኢትዮጵያ 
ፈተና ነው?  

አቶ ተስፋዬ፡- የፖለቲካ ገበያ በኢትዮጵያ ደረጃ 
በጣም አደገኛ እና ከባድ አዝማሚያ ይዞ የመጣ 
ነው። በጋራ ሆነን ግን ይህንን የማሸነፍ ብቃት አለን። 
ምክንያቱም ብዙ ችግሮችን ኢትዮጵያውያን በጋራ 
አልፈን እናውቃለን። ስለዚህ የፖለቲካ ገበያው አደጋ 
አለው፤ አይናቅም። በጋራ ሆነን ማሸነፍ እንችላለን። 

በጋራ መሆን ካልቻልን ግን በተለያየ መንገድ፤ 
የፖለቲካ ገበያተኞች በሚፈልጉት መንገድ አስቀድሜ 
እንዳልኩት ፖለቲካ ገበያ ውስጥ የውጭ ጠላቶችም 
ያሉበት በመሆኑ ጉዳዩ የሚናቅ አይደለም። የውጭ 
ጠላቶች ደግሞ ሁሌም ኢትዮጵያ እርስ በርስ 
እንድትባላ፤ እርስ በእርስ የተከፋፈለች፤ ደካማ ሆና 
እንድትቆይ የሚፈልጉ አካላት ያሉበት ነው ። 

ኢትዮጵያ ከዛሬ መቶ አመታት በፊት፣ ያኔ 
በጨለማው ዘመን ለውጭ አካላት  እጅ ያልሰጡ 
ኢትዮጵያውያን ያሉባት እና የኖሩባት ምድር ናት።  
ስለዚህ ትናንት አባቶቻችን በደም መሰዋዕትነት፤ 
በሕይወት መሰዋዕትነት አገራችንን አቆይተው ለዚህኛው 
ትውልድ አስተላልፈዋል። እኛ ደግሞ አገራዊ በሆኑ 
ጉዳዮች ላይ በጋራ በመቆም፤ ልማትን በማረጋገጥ፣ 
ኋላቀርነትን በመቅረፍ፤ በጦርነት እሽክርክሪት ውስጥ 
እንድንቆይ ያደረገውን የፖለቲካ ባህላችንን  በመቀየር 
፤ የፖለቲካ ገበያተኞች አገርን እንዳይበትኑ ማድረግ  
እንችላለን አቅሙም አለን። በጋራ መቆም ከቻልን 
ለሌሎችም ምሳሌ መሆን እንችላለን። 

አዲስ ዘመን ፡- ይሄን ያህል ችግር መሆኑ 
ከታወቀ  ምን እርምጃ ተወሰደ? 

አቶ ተስፋዬ፡- መላው ኢትዮጵያውያን በፖለቲካ 
ገበያ ዙሪያ የጋራ ግንዛቤ ሊኖራቸው ይገባል።  የጋራ 
ግንዛቤ እንዲፈጠር መንግሥት እየሠራ ነው። 
ሚዲያውም ይህንኑ በመሥራት ሕዝቡ አደጋው 
ስለመኖሩ እንዲያውቅ የማድረግ ሥራ እየተሠራ ነው። 
ፖለቲከኞች አደጋው መኖሩን፣ ወጣቶች፣ ምሁራን፣ 
ዜጎች  ጭምር  ይሄ ችግር መኖሩን ማወቅና በጉዳዩ ላይ 
መነጋገርና መወያየት እንዲሁም ከዚህ ችግር መውጣት 
የሚቻለው እንዴት ነው ብለው ማሰብ እንዲችሉ 
ማድረግ የመጀመሪያው እርምጃ ነው። 

ከዚያ በመቀጠል አሁን በአገር ደረጃ ለአብነትም 
በሰሜኑ የአገሪቷ ክፍል የተከሰተውን ግጭት በሰላም 
ለመፍታት ጥረት እያደረገ ነው ያለው። ስለዚህ ሰላም 
ለመገንባት የተጀመሩ ሥራዎችን እንዳይቀለበሱ 
ማድረግ፤ ሰላም  በየትኛውም ሁኔታ  የሁሉም ነገር 
ቅድመ ሁኔታ መሆን አለበት። ከሰላም አኳያ ዜጎች 
በአንድነት መቆም አለብን። ሰላም ሲጠፋ የተወሰነ 
የመንግሥት አካላት፣ የተወሰነ የፓርቲ አባላትና 
አመራሮችን ብቻ ሳይሆን የሚያሳጣን አገርንም ጭምር 
ነው። ስለዚህ በሰላም ግንባታ ዙሪያ የተጀመሩ ሥራዎች 
አሉ። እየተወሰዱ ያሉ እርምጃዎች አሉ። በዚህ ዙሪያ 
ላይ ሁሉም ኢትዮጵያዊ በማገዝ የራሱን አስተዋጽኦ 
እንዲያበረክት ማድረግ ነው። 

በሦስተኛ ደረጃ ሙስና፣ ሌብነት እና ብልሹ 
አሠራሮችን በተመለከተ እንደሚታወቀው አገራዊ 
ንቅናቄ እየተካሄደ ነው። መንግሥት ከፍተኛ ትኩረት 
ሰጥቶ እየሠራ ነው። ምክንያቱም የፖለቲካ ገበያተኞች 

አንዱ የሚያተርፉት ሙስና ብልሹ አሠራር እና ዝርፊያ 
ሲኖር ነው።  ይህን ለመመከት መንግሥት እየሠራቸው 
ያሉ ሥራዎች አሉ። ስለዚህ በዚህ ዙሪያ ላይ የተጀመሩ 
ሥራዎች አሉ።  በየጊዜው በሚዲያ የሚገለጹ፤ ክቡር 
ጠቅላይ ሚኒስትራችን በሕዝብ ተወካዮች ቀርበው 
በጉዳዩ ላይ ምን ማድረግ እንዳለብን እና የመንግሥት 
አቋም ከገለጹ በኋላ  እየተወሰዱ ያሉ እርምጃዎች አሉ። 
ከዚህ አኳያ የክቡር ጠቅላይ ሚኒስትሩ አቅጣጫ ላይ 
ሕዝቡ ሁሉ ተረባርቦ መንግሥትን ማገዝ፤ መሪዎችን 
ማገዝ፤ ይህ እቅድ እንዲሳካ ማድረግ ፤ የተጀመረው 
ሥራ ዳር እንዲደርስ ማድረግ ፤ የተጀመረውን ሥራ 
ማጠናከር እና የፖለቲካ ገበያ ለመቀልበስ የሚያግዝ 
ነው የሚሆነው። 

አራተኛው ሃሳብ ደግሞ መንግሥት ተቋማትን 
ለመገንባት የጀመራቸው ሥራዎች አሉ። ተቋማት 
ነፃ፣ ገለልተኛ ፣ የአንድ ጠባብ ፖለቲካ ፓርቲ መሆን 
የለባቸውም። ለምሳሌ አሁን አገር እየመራ ያለው 
ብልጽግና ፓርቲ ነው። በዚህ አገር ላይ ብልጽግና 
ፓርቲ ለዘላለም ይኖራል ማለት አይደለም። ነገ ደግሞ 
ሌላ ፓርቲ ሊመጣ ይችላል። ይመጣልም ! ጥርጥር 
የለውም። ነገር ግን አሁን ብልጽግና ፓርቲ ለውጡን 
የመምራት እና መንግሥትንም የመምራት ዕድል ሕዝቡ 
ስለሰጠው መንግሥት እየሠራ ያለው ለአገር የሚሆን፤ 
ለሁሉም ዜጎች የሚሆኑ ተቋማት መገንባት አለባቸው 
ተብሎ የተጀመሩ ሥራዎች አሉ። ለምሰሌ፡- በምንም 
መንገድ የአንድ ፖለቲካ ፓርቲ እሳቤ ማዕከል መደረግ 
የሌለባቸው ተቋማት  አሉ። እነዚህ ተቋማት ለሁሉም 
ኢትዮጵያዊ በሚሆን መንገድ መኖር አለባቸው። 
ለምሳሌ ምርጫ ቦርድ፣ ሰብዓዊ መብት፣ የጸጥታ 
ተቋማት የመሳሰሉትን ለመገንባት የተጀመሩ ሥራዎች 
አሉ። የእነዚህ የተቋማት ግንባታ ሥራ ማጠናከር አንዱ 
ነው ።  

ስለዚህ እዚህ ላይ አንዱ የፖለቲካ ገበያ ጎልቶ 
የሚወጣው ወይም አደጋ የሚያስከትለው ተቋም 
ሳይገነባ ሲቀር በመሆኑ፤ ችግር እንዳይፈጠር ተቋም 
በመገንባት ሥራ ላይ መንግሥት የጀመራቸው ሥራዎች 
አሉ። በዚህ ዙሪያ ላይ የተቋማት ግንባታ የተጀመረውን 
ሥራ የሚመለከታቸው አካላት በሚገባ አጠናክረው 
ይዘው መቀጠል አለባቸው፤ ዜጎችም እዚህ ላይ ማገዝ 
አለባቸው። 

በአጠቃላይ በአገር ደረጃ  የተጀመረው ለውጥ 

ኢትዮጵያ ለረጅም ዘመን  ከገባችበት ችግር መውጣት 
በሚያስችል መንገድ ነው። ለውጡ (ሪፎርሙ) 
ከተሳካ የፖለቲካ ነጋዴዎች ገበያ ስለሚጠፋ ለውጡን 
ለማደናቀፍ ከተቻለም ለመቀልበስ የሚደረግ ርብርብ 
አለ። ይህ የኢትዮጵያውያን ለውጥ የኢትዮጵያውያን 
ጥያቄ መነሻ አድርጎ የተጀመረ እንቅስቃሴ እንዳይሳካ 
መሥራት አለባቸው ማለት ነው። ለምሳሌ አሁን  በአገር 
ደረጃ ብንመለከት ማንኛውም ጉዳይ ላይ ልዩነት 
እየሰፋ፤ ማንኛውም ጉዳይ ላይ አጀንዳ እንዳይጠፋ 
በማድረግ ጥርጣሬና አለመተማመን በመንግሥት እና 
በሕዝቡ መካከል እየሰፋ እንዲሄድ ከፍተኛ ዘመቻ 
የሚካሄድበት ወቅት ነው። ይሄ አገርን፤ ለሁላችንም 
የምትሆን  ኢትዮጵያን ለመገንባት አያግዝም። ከዚህ 
አኳያ ምሁራኑ፣ የሚዲያ፣ የፖለቲካ ሰዎችም ፣ 
የሃይማኖት መሪዎችም፣ አርቲስቶችም ፣ የሃሳብ መሪዎች  
የሚባሉት በሙሉ  አገርን በማስቀደም በጋራ መሥራት 
ይገባናል። 

በእኛ አገር ላይ ሁለት ሦስት ነገሮች ይደበላለቃሉ። 
ለምሳሌ አገረ መንግሥት ማለትም ኢትዮጵያ የምትባል 
አገር የሁላችንም ናት። ፖለቲካ ፓርቲ ደግሞ የውስን 
አካላት ነው። ከዚህ ጋር ተያይዞ አገርን እና የፖለቲካ 
ፓርቲን ማቀላቀል፤ አገርን እና አስተዳደርን የማቀላቀል 
ሁኔታዎች ይታያሉ። 

አገር የሁላችንም ናት። ኢትዮጵያን የሚጎዳ ነገር 
ላይ በጋራ መቆም አለብን። የሚታረሙ የሚስተካከሉ 
ነገሮች ላይ ደግሞ በአጠቃላይ በታላቋ ኢትዮጵያ 
ውስጥ የተለያየ የፖለቲካ ሃሳቦችን ማራመድ ስለሚቻል 
ኢትዮጵያ  ችግር ውስጥ ከገባች የፖለቲካ ፓርቲ ወዘተ 
ትርጉም የለውም ማለት ነው። 

ስለዚህ መጀመሪያ አገራችን የተረጋጋች፣ አገራችን 
ሰላማዊ እንድትሆን፣ ሰላም ከሁሉም በላይ የመጀመሪያ 
መንገድ መሆኑን በሁሉም አካላት መገንዘብ ከተቻለ 
ኢትዮጵያውያን ከዚህ አኳያ አገራቸውን የሚወዱ 
በዓለም ደረጃም የምንታወቅበት አኩሪ ታሪኮች ያሉን 
ሕዝብ እንደመሆናችን መጠን በጋራ የምንቆም ከሆነ 
አሁን በፖለቲካ ገበያው ምክንያት የሚያጋጥሙ 
ችግሮችን ማለፍ እንችላለን ማለት ነው ፡፡

አዲስ ዘመን ፡- ስለነበረን ቆይታ በዝግጅት 
ክፍሉ ስም በጣም አመሰግናለሁ። 

አቶ ተስፋዬ፡- እኔም በጣም አመሰግናለሁ። 

 አገራዊ በሆኑ ጉዳዮች ላይ በጋራ 

በመቆም፤ ልማትን በማረጋገጥ፣ 

ኋላቀርነትን በመቅረፍ፤ በጦርነት 

እሽክርክሪት ውስጥ እንድንቆይ 

ያደረገውን የፖለቲካ ባህላችንን  

በመቀየር፤ የፖለቲካ ገበያተኞች 

አገርን እንዳይበትኑ ማድረግ  

እንችላለን ፤ አቅሙም አለን 

ኢንቨስትመንት
አዲስ ዘመን    ሐሙስ ጥር 11  ቀን 2015 ዓ.ም 

ኢኮኖሚ

አንተነህ ቸሬ

በኢትዮጵያ የባለሀብቶችን ትኩረት ከሳቡ ዋነኛ 
የኢንቨስትመንት መዳረሻዎች መካከል አንዷ 
መሆን የቻለችው የደብረ ብርሃን ሪጂኦፖሊታን 

ከተማ፣ የኢንቨስትመንት ስኬቷ ለሌሎች አካባቢዎችም 
አርዓያ መሆን የሚችል ነው።  ከተማዋ የአያሌ 
ኢንቨስትመንት ተቋማት መገኛ ሆናለች። 

ከአዲስ አበባ ከተማ በቅርብ ርቀት ላይ መገኘቷ፣ 
አስተማማኝ ሰላም የሰፈነባት መሆኗ፣ ምቹ የአየር ንብረቷ 
እንዲሁም ለግብርና፣ ለኢንዱስትሪና ለአገልግሎት ዘርፎች 
ልማት የሚሆን እምቅ አቅም ያላት መሆኗ ደብረ ብርሃንን 
ተመራጭ የኢንቨስትመንት መዳረሻ እንድትሆን ካስቻሏት 
ምክንያቶች መካከል ይጠቀሳሉ።  ለቀጣይ 50 ዓመታት 
የሚያገለግል መዋቅራዊ የከተማ ፕላን እየተዘጋጀላት 
ያለችው ከተማዋ፣ በቀጣይ ዓመታት የሚኖረው 
የኢንቨስትመንት እንቅስቃሴዋም እየጨመረ እንደሚሄድ 
ይጠበቃል። 

ከተማዋ አሁን ያለውን የኢንቨስትመንት አቅሟን 
በማሳደግ ተመራጭ የኢንቨስትመንት መዳረሻ እምብርት 
(Investment Hub) ለመሆን አልማ እየተጋች ነው።  
ይህን እቅዷን ለማሳካትም በአካባቢው እየተበራከተ 
የመጣውን የኢንቨስትመንት ፍሰት ማገዝና ማበርታት፣ 
አዳዲስ የኢንቨስትመንት አቅሞችን በማስተዋወቅና ምቹ 
አሰራሮችን በመዘርጋት ተጨማሪ ባለሀብቶችን መሳብ፣ 
አዳዲስ ስራ ፈጣሪ ወጣቶችን ማገዝ እንዲሁም ከዓለም 
አቀፍ የንግድ፣ የፋይናንስና የኢንቨስትመንት ተቋማት 
ጋር ትስስር መፍጠር አስፈላጊ ግብዓቶች መሆናቸውን 
በመገንዘብ እነዚህን ግብዓቶች ለማሟላት እገዛ የሚያደርጉ 
ተግባራትን እያከናወነች ነው። 

ከእነዚህ የኢንቨስትመንት አቅም ማሳደጊያ ግብዓቶች 
መካከል አንዱ ይሆናል የተባለው ደግሞ በኮቪድ-19 
ወረርሽኝ እና በሰሜኑ የኢትዮጵያ ክፍል በተከሰተው 
ጦርነት ምክንያት ተቀዛቅዞ የቆየው የውጭ ቀጥታ 
ኢንቨስትመንት እንዲጨምር በማድረግ የሀገር ውስጥ 
አምራች ኢንዱስትሪዎችን ከፋይናንስ ተቋማት ጋር 
በማስተሳሰርና ሰፊ የስራ እድል በመፍጠር ሀገራዊ ምጣኔ 
ሀብቱ እንዲነቃቃ ለማድረግ አጋዥ ግብዓት ይሆናል 
የተባለለት ‹‹የደብረ ብርሃን ዓለም አቀፍ የኢንቨስትመንት፣ 
የንግድና የፋይናንስ ኤክስፖ›› ነው።  ለ10 ቀናት የሚቆየው 
ኤክስፖው፣ ጥር ስድስት ቀን 2015 ዓ.ም በይፋ ተከፍቶ 
በመካሄድ ላይ ይገኛል።  በኤክስፖው ላይ ከ250 በላይ 
ሀገር በቀልና ዓለም አቀፍ ተቋማት እየተሳተፉ ሲሆን፤ 
በኢንቨስትመንት ላይ ያተኮሩ ውይይቶች፣ የኪነ ጥበብ 
ትርኢቶችና የልምድ ልውውጥ መድረኮችም የኤክስፖው 
አካል ናቸው። 

መቀዛቀዝና ውደመት የገጠመውን ምጣኔ 
ሀብት ማነቃቃት፤ ትርፍ አምራቾችና ለማንኛውም 
የኢንቨስትመንት እንቅስቃሴዎች ምቹ ለሆኑት የሰሜን 
ሸዋ ዞን እና አጎራባች አካባቢዎች ከዓለም አቀፉ 
የኢንቨስትመንት ማኅበረሰብ ጋር የተሳሳረ የምጣኔ 
ሀብት ስርዓት መዘርጋት፤ የንግድ፣ የኢንቨስትመንትና 
የፋይናንስ ተቋማት የጋራ የትስስር መድረክ መፍጠር፤ 
የኢንቨስትመንት ቅስቀሳ በማካሄድ የደብረ ብርሃን 
ሪጂዮፖሊታን ከተማን የኢንቨስትመንት እምብርትነት 
በዓለም አቀፍ ደረጃ ማስተዋወቅ እንዲሁም የተለያዩ 
የሀገሪቱ አካባቢዎች ያሏቸውን የኢንቨስትመንት አቅሞች 
እንዲያስተዋውቁ እድል መፍጠር ማስፈለጉ ኤክስፖውን 
ለማዘጋጀት ዋና ዋናዎቹ ምክንያቶች እንደሆኑ ተገልጿል። 

ከዚህ በተጨማሪም ኤክስፖው በደብረ ብርሃንና 
አካባቢው እየተበራከተ የመጣውን የኢንቨስትመንት 
ፍሰት በዓለም አቀፍ ደረጃ በማስተዋወቅ፣ በማገዝና 
በማበረታታት፤ አዋጭ በሆኑ ዘርፎች የውጭ ቀጥታ 
ኢንቨስትመንትን በመሳብ፤ በሀገር አቀፍ ደረጃ ያሉ 
አዳዲስ ስራ ፈጣሪ ወጣቶች (Youth Entrepreneurs 
and Start-Ups) ከትልልቅ ኩባንያዎች ጋር ትስስር 
እንዲኖራቸው እድል በመፍጠር፤ የዓለም አቀፍ ንግድ፣ 
የኢንቨስትመንትና የፋይናንስ ተቋማትን የትብብር 
ማዕቀፍና ትስስር በማጠናከር፤ የደብረ ብርሃንን 
የኢንቨስትመንት መዳረሻ እምብርትነት በማሳደግ፤ ከዚህ 
ቀደም በኢንቨስትመንትና ፋይናንስ ተቋማት ላይ ያተኮረ 
ኤክስፖ ተዘጋጅቶ የማያውቅ በመሆኑ በዘርፉ አዲስ ልምድ 
እንዲገኝ በማድረግ እንዲሁም  ወረዳዎች፣ ከተሞችና 
ዞኖች የኢንቨስትመንት አቅሞቻቸውን ለኢንቨስተሮች 

የአምራቾች ትስስር- ለኢንቨስትመንት እድገት

ማስተዋወቅ እንዲችሉ መድረክ በመፍጠር ረገድ ትልቅ 
አስተዋፅኦ ይኖረዋል ተብሎ ታምኖበታል። 

የኢ.ፌ.ዲ.ሪ ምክትል ጠቅላይ ሚኒስትርና የውጭ 
ጉዳይ ሚኒስት አቶ ደመቀ መኮንን ኤክስፖውን ሲከፍቱ 
እንደተናገሩት፣ ኤክስፖው መንግሥት በጦርነቱ የተጎዱ 
አካባቢዎችን መልሶ ለማቋቋም የሚያደርገውን ጥረት 
የሚያግዝ ጠቃሚ መድረክ ነው።  

‹‹ኢትዮጵያ በተለያዩ ችግሮች ውስጥ ቆይታ፣ በአሁኑ 
ወቅት ሰላምን ማፅናት እንደአንድ ቁልፍ አጀንዳ አድርጋ 
እየተንቀሳቀሰች ነው።  ሰላምን ከማፅናት በተጨማሪ 
በጦርነት የተጎዱ አካባቢዎችን መልሶ የማቋቋምና 
የመገንባት እንዲሁም ከተለያዩ አካባቢዎች የተፈናቀሉ 
ወገኖችን ባሉበት የመደገፍና በዘላቂነት መልሶ የማቋቋም 
ተግባራት የመንግሥት ዋነኛ የትኩረት አቅጣጫዎች 
ናቸው። ›› ያሉት ምክትል ጠቅላይ ሚኒስትሩ፣ ሀገሪቱን 
ወደተሟላ ዘላቂ ልማት ለማሸጋገር እንደዚህ ዓይነት 
የፋይናንስና የኢንቨስትመንት መድረኮችን ማዘጋጀት 
ወቅታዊና ተገቢ ነው ብለዋል።  

ኤክስፖው በእውቀት፣ በሀብት፣ በጉልበትና በጥበብ 
አቅም ያላቸው አካላት  በጋራ የተሰለፉበት መድረክ 
መሆኑን ጠቅሰው፣ የኢንቨስትመንት ፍሰትን በመጨመር 
ምጣኔ ሃብቱን ለማሳደግ ትልቅ ሚና ይኖረዋል ሲሉ 
ተናግረዋል። ኤክስፖው በአሁኑ ወቅት የመንግሥት ዋነኛ 
የትኩረት አቅጣጫዎች ከሆኑት ጉዳዮች መካከል አንዱ 
የሆነውን በጦርነቱ የተጎዱ አካባቢዎችን መልሶ የማቋቋም 
ጥረትን የሚደግፍ ተግባር መሆኑንም አመልክተዋል። 

‹‹ኤክስፖው የደብረ ብርሃንና አካባቢውን 
የኢንቨስትመንት እንቅስቃሴ ወደ አዲስ ምዕራፍ 
የሚያሸጋግር ንቅናቄ ነው›› ያሉት አቶ ደመቀ፣ ኹነቱን 
እንደመነሻ በመጠቀም መሰል የንግድና የኢንቨስትመንት 
እንቅስቃሴዎችን በአማራ ክልልና በመላ ኢትዮጵያ 
ማስፋፋት እንደሚገባ አሳስበዋል። በደብረ ብርሃንና 
አካባቢው የኢንቨስትመንት መስፋፋቱን ለማጠናከር 
የተሰሩ ስራዎች አበረታች ቢሆኑም ከዚህ የበለጠ 
ለማሳካት መትጋት ያስፈልጋል ብለዋል።  ደብረ ብርሃን 
በኢንቨስትመንት ምቹነትና መስህብነት በሀገር አቀፍ 
ደረጃ በአዎንታዊነት ተጠቃሽ ከተማ መሆኑን ጠቅሰው፣ 
ከተማዋ እንደ ስሟ የኢንቨስትመንት ብርሃን እንድትሆን 
በአገልግሎት አሰጣጥ፣ በመልካም አስተዳደርና 
በሌሎች ግብዓቶች ተመራጭና ተወዳዳሪ ሆኖ መገኘት 
እንደሚያስፈልግም ተናግረዋል።  ከዚህ በተጨማሪም  
ኢትዮጵያ ለውጭ ቀጥታ ኢንቨስትመንት ተመራጭ ከሆኑ 
ሀገራት መካከል አንዷ መሆኗን ጠቁመው፣ ባለሀብቶች 
በሀገሪቱ የኢንቨስትመንት ተግባራት ላይ በንቃት 
እንዲሳተፉ አቶ ደመቀ ጥሪ አቅርበዋል።

የአማራ ክልል ርዕሰ መስተዳድር ዶክተር ይልቃል 

ከፋለ በበኩላቸው፣ ኤክስፖው አምራቾች ምርቶቻቸውን 
ለኅብረተሰቡ በማስተዋወቅ ምርቶቻቸው ገበያ እንዲያገኙ 
ለማድረግ፣ ባለሀብቶችን ለመሳብ እና ምቹ ሁኔታዎችን 
በማስተዋወቅ ኢንቨስትመንትን ለማስፋፋት መልካም 
አጋጣሚ እንደሚፈጥር ገልፀዋል።

በክልሉ በተለያዩ አካባቢዎች እየታየ ያለው የአምራች 
ኢንዱስትሪዎች መስፋፋት አበረታች ቢሆንም በክልሉ 
ከሚፈለገው አንፃር በምርት ላይ የሚገኙት ኢንዱስትሪዎች 
ቁጥራቸው ጥቂት እንደሆነም ጠቁመዋል። ‹‹በአማራ 
ክልል የኢንዱስትሪዎች መስፋፋት ኢንቨስተሮችን እየሳበ 
ቢሆንም በክልሉ በምርት ላይ የሚገኙ ኢንዱስትሪዎች 
አሁንም ቁጥራቸው አነስተኛ ነው።  ለኢንቨስትመንት 
በተሰጡት መሬቶች ላይ የታቀዱት ፕሮጀክቶች 
በተያዘላቸው ጊዜ ተጠናቀው ወደ ስራ ካልገቡ 
የክልላችንንና የሀገራችንን መሰረታዊ የኢኮኖሚ ችግሮች 
መቅረፍ አንችልም ሲሉም አስገንዝበዋል።  የኑሮ ውድነትን 
መቅረፍ የሚቻለው በዘላቂነት ምርታማትን በማሳደግ 
ነው።  ምርታማነት የሚያድገው ደግሞ የተጀመሩ አምራች 
የኢንዱስትሪ ፕሮጀክቶች ተጠናቀው ወደ ስራ ሲገቡ 
መሆኑንም አመልክተው፣  ኢንቨስተሮች በተቻለ ፍጥነት 
ወደ ስራ እንደዲገቡ ጥሪ አቅርበዋል።  ኢንቨስተሮች 
የጀመሩትን ስራ አጠናቀው ወደ ምርት እንዲገቡ 
መንግሥት አስፈላጊውን ድጋፍ እንደሚያደርግም ነው 
ያረጋገጡት። 

ዶክተር ይልቃል፣ ከጦርነት ድባብ በመውጣት ሰላምን 
ለማስፈንና ልማትን ለማፋጠን እየተሰራ እንደሚገኝ 
ገልፀው፣ በዚህ ረገድ የክልሉ መንግሥት የኢንቨስትመንት 
ዘርፉን ለማሳደግ የሚያስችሉ ምቹ ሁኔታዎችን ለመፍጠር 
ጥረት እያደረገ እንደሆነም ተናግረዋል።

የኢንዱስትሪ ሚኒስትሩ አቶ መላኩ አለበል፣ መሰል 
የንግድና ኢንቨስትመንት ኹነቶች በሀገሪቱ ያሉትን 
የኢንቨስትመንት ምቹ ሁኔታዎችን በማስተዋወቅ ረገድ 
ከፍተኛ አስተዋፅኦ እንዳላቸው ያስረዳሉ።  እንደርሳቸው 
ገለፃ፣ እንዲህ ዓይነት መድረኮች የሀገር ውስጥና የውጭ 
ባለሀብቶች በየአካባቢው ያሉ እድሎችን ለማወቅ 
ያስችላቸዋል።  በባለሀብቶች መካከል ትስስር ይፈጠራል።  
አንዱ አምራች ለሌላኛው የጥሬ እቃ፣ የቴክኖሎጂ፣ 
የሰው ኃይልና የገበያ ምንጭ ይሆናል።  መድረኮቹ የጥሬ 
እቃ አቅራቢ በሆኑ አርሶ አደሮች፣ በኢንዱስትሪዎችና 
በሸማቾች መካከልም የግብይት ትስስር ይፈጥራሉ። 

በኤክስፖው ላይ እየተሳተፉ የሚገኙ ድርጅቶችም 
ተሳትፏቸው እርስ በእርስ ለመተዋወቅና የገበያ 
ትስስራቸውን ለማስፋት እንደሚጠቅማቸው ይገልፃሉ።  
በ‹‹አምባሰል የንግድ ስራዎች ኃላፊነቱ የተወሰነ የግል 
ማኅበር›› የግብይት፣ የጥናትና ማስታወቂያ ከፍተኛ 
ባለሙያ አቶ መዝገበቃል አየለ፣ በኤክስፖው ላይ 

መሳተፋቸው ድርጅታቸው የሚያቀርባቸውን ምርቶችና 
የሚሰጣቸውን አገልግሎቶች ለማስተዋወቅና ለሽያጭ 
ለማቅረብ እንደሚያስችላቸው ይናገራሉ።  

እንደርሳቸው ገለፃ፣ መሰል መድረኮች ምርት አምራችና 
አቅራቢ ኩባንያዎች አዳዲስ ደንበኞችን ለማፍራት እና 
ንግድን ለማነቃቃት ያግዛሉ።  ‹‹በደብረ ብርሃኑ ኤክስፖ 
መሳተፍ በአካባቢው ያለውን አቅምና አጠቃላይ ነባራዊ 
ሁኔታ ለመመልከት ይጠቅማል፤በአካባቢው ያሉትን 
ክፍተቶች ለመታዘብና በቀጣይ በንግድና ኢንቨስትመንት 
ስራዎች ለመሰማራት ያለውን መልካም እድል ለማጤን 
ያስችላል›› ይላሉ።  አቶ መዝገበቃል ከዚህ ቀደምም 
መሰል ኤክስፖዎች ላይ ተሳትፈው እንደሚያውቁ 
አስታውሰው፣ ተሳትፏቸው ከዓለም አቀፍ ተቋማት ጋር 
እንዳስተዋወቃቸውና የሥራ ግንኙነታቸውን ለማስፋት 
እንዳስቻላቸው ገልፀዋል። 

የ‹‹በላይነህ ክንዴ ግሩፕ›› የኮሚዩኒኬሽን ዳይሬክተርና 
የቦርድ ጽሕፈት ቤት ኃላፊ አቶ ሰጠኝ እንግዳው፣ ‹‹በላይነህ 
ክንዴ ግሩፕ›› በኤክስፖው ላይ ሲሳተፍ ምርቶቹንና 
አገልግሎቶቹን እያስተዋወቀና እየሸጠ እንደሆነ ይገልፃሉ።  
እርሳቸው እንደሚሉት፣ ድርጅቱ የቅባት እህሎችን ጨምሮ 
ብዙ የግብርና ምርቶችን፣ በተለይም ሰሊጥና ቡናን ለውጭ 
ገበያ በማቅረብ ለተከታታይ 10 ዓመታት ተሸላሚ የሆነና 
የበርካታ ዓመታት ልምድ ያለው በመሆኑ በዚህ መድረክ 
ላይ መሳተፉ ከሌሎች ታላላቅ ተቋማት ጋር ለመተዋወቅና 
ልምዱን ተጠቅሞ ውጤታማ የሆነ የጋራ ስራ ለማከናወን 
መልካም አጋጣሚ ይፈጥርለታል። 

ኤክስፖው ከሀገር በቀል ተቋማት በተጨማሪ የውጭ 
አምራቾችና የበርካታ ሀገራት አምባሳደሮች የተገኙበት 
መሆኑን ጠቅሰው፣ የውጭ ኢንቨስተሮችን ወደ አካባቢው 
ለመሳብ እድል የሚፈጥር እንደሆነ በመግለፅ፣ ኤክስፖው 
ለደብረ ብርሃንና አካባቢው ተጨማሪ ኢንቨስትመንት 
እንደሚያመጣ አቶ ሰጠኝ ይናገራሉ። 

በ‹‹ወረታ ኢንተርናሽናል ቢዝነስ ግሩፕ ኃላፊነቱ 
የተወሰነ የግል ማኅበር›› የሽያጭ መሃንዲስ የሆኑት አቶ 
ዘላለም ልይህ በበኩላቸው፣ የደብረ ብርሃኑ ኤክስፖው 
‹‹ወረታ ኢንተርናሽናል ቢዝነስ ግሩፕ››ን ከዓለም አቀፍ 
የንግድ ተቋማት ጋር እያገናኘውና እያስተዋወቀው እንደሆነ 
ተናግረዋል።  ይህም የድርጅቱን የገበያ ትስስር ያሳድገዋል 
ይላሉ።  ኤክስፖው ለተሳታፊ ድርጅቶች ከሚያስገኘው 
ጥቅም በተጨማሪ ለደብረ ብርሃን ከተማ ስለሚኖረው 
ፋይዳ ሲናገሩ፣ ‹‹ደብረ ብርሃን ከአዲስ አበባ በቅርብ ርቀት 
ላይ የምትገኝና በርካታ ኢንዱስትሪዎች ያሉባት ከተማ 
በመሆኗ ኤክስፖው በከተማዋ መዘጋጀቱ ባለሀብቶች 
ወደ ከተማዋ መጥተው በኢንቨስትመንት ተግባራት ላይ 
እንዲሳተፉ ያበረታታል።  ከተማዋ ብዙ የኢንቨስትመንት 
አማራጮችን እንድታገኝም ያስችላታል›› ይላሉ። 

ምክትል ጠቅላይ ሚኒስትርና የውጭ ጉዳይ ሚኒስትር ደመቀ መኮንንን  ጨምሮ የተለያዩ የፌዴራልና የክልል ባለስልጣናት ኤክስፖውን ጎብኝተውታል፤

ፎ
ቶ

፡-
ገባ

ቦ 
ገብ

ሬ

፤ የህዝብን አንድነት ማጠናከር እና ኢትዮጵያ እንደአገር 
እንደምትቀጥል ማረጋገጥ ያዳግታል፤ በካርታ ላይ 
ስማችን የሚጠራበት ጊዜም ሊያከትም ይችላል። ›› አለ።    

ዘውዴ ንግግሩን አላበቃም ቀጠል አድርጎ ‹‹ የሰውን 
ሃሳብ አለመቀበል፤ በተለይ በራስ ላይ አንዱ የሚለውን 
ካልተቀበልነው ክንዋኔው የተሳካ አይሆንም። እሳት 
የላስኩ ፈጣን፣ ጮሌ ወይም በጣም ንቁ ሰው ልሆን 
ብችልም፤ ጭንቅላቱን በተደጋጋሚ ሲያሰራ የኖረው 
የዓለም ቀጣፊ ሊያወናብደኝ ይችላል። በእርግጥ 
አንዳንዴ ደግሞ አማራጭ ይጠፋል። ነገር ግን ደግሞ 
ጥንቃቄ ያስፈልጋል። ሚስቱን ገድሎ ዓማት ቤት መሸሸግ 
የማይታሰብ እንደሚሆነው ሁሉ፤ እያንዳንዱ ጥፋትም 
ሆነ እያንዳንዱ መሸሸጊያ የተሰላ ካልሆነ ውጤቱ አደገኛ 
ነው።  አህያ በሞተ በዓመቱ ‹‹ና ኩር›› አለ ባለቤቱ፤ 
እንደሚባለው ከሆነ ያው እንግዲህ በእኛው ሰበብ ሀገር 
ፈረሰች ይባላል፡፡›› ሲል ሃሳቡን ጠቀለለ። 

ተሰማ በበኩሉ ‹‹ የምር የዛሬው ንግግርህ ትንሽም 
ቢሆን ጭንቅላቴን እያደከመው ነው። ከመጠጡ ጋር 
ያንተ የተወሳሰብ ንግግር ታክሎበት ጭንቅላቴ በጉዞ 
ታከተ፤ ግን አሁንም ምን ለማለት እንደፈለግክ በደንብ 
አልገባኝም? ›› ሲል ጠየቀ። ዘውዴ በበኩሉ ‹‹ ዛሬ 
የአንተ ጥያቄ እና ነገር በፍጥነት የማይገባህ መሆኑ 

እኔን እያደከመኝ ነው። ግን ጥያቄህን ለመመለስ 
ያህል ልንገርህ። ኢትዮጵያን የመሰለች አገር ብዙዎች 
ለዘመናት እንድትፈርስ ቢመኙላትም ህልማቸው እውን 
መሆን የለበትም። ይህ ህልማቸው ለዘመናት ሲጨናገፍ 
ኖሯል። አሁንም እየተጨናገፈ ይገኛል።   

ነገር ግን ምንም እንኳ ኢትዮጵያን የማፍረስ ዕቅድ 
በተደጋጋሚ ቢጨናገፍም አሁንም ከድህነት መውጣት፣ 
ማደግ፤ መመንደግ አልቻልንም፤ አሁን ልብ ብለህ 
አዳምጠኝ በኋላ ስጠይቅህ ጭንቅላቴን አደከምከው 
ምናምን እንዳትለኝ። ›› ብሎ ካስጠነቀቀ በኋላ ዘውዴ 
መዘርዘሩን  ቀጠለ። ‹‹ እንደውም ለሁለታችሁም አንድ 
ጥያቄ አለኝ። ጭንቅላታችሁን በደንብ አሰሩትና መልስ 
ስጡኝ በትክክል ኢትዮጵያን ታውቋታላችሁ?›› በማለት 
ዘውዴ ጥያቄውን ቀጠለ። 

ገብረየስ ‹‹ እኔ እንደሚመስለኝ ኢትዮጵያ ሀገሬ ናት። 
ተንከባክባ በስነስርዓት አሳድጋናለች፤ እኛ ደግሞ ዳር 
ድንበሯን አስከብረን እንኳን ለራሳችን ለጎረቤቶቻችን 
እንተርፋለን፤ ብለን እየሰራን ነው። ደግሞስ አገር 
እንዴት ትገለፃለች? ትንሽ ለመግለፅ ከበደኝ ›› ብሎ 
ግራ በመጋባት ራሱ ላይ አሳበቀ። ዘውዴ ፈገግ ብሎ 
ከተሰማም ምላሽ እየጠበቀ መሆኑን በመጠቆም ፊቱን 
ወደ ተሰማ አዞረ። ተሰማ በበኩሉ ‹‹ እኔም ኢትዮጵያ 

ሀገሬ ናት። ለምለም ናት። አሁን ያለኝን ማንነት ማግኘት 
የቻልኩት ኢትዮጵያዊ በመሆኔ ነው ፤ በዚህ ደስተኛ 
ነኝ›› አለ። 

ዘውዴ ሁለቱም ንግግራቸውን ሲጨርሱ ፈገግ 
ብሎ ‹‹ ሁለታችሁም ኢትዮጵያ ሀገሬ ናት ማለታችሁ 
አስደስቶኛል። ከብሔራችው በፊት ኢትዮጵያዊነታችሁ 
ሲታወሳችሁ ማስተዋል ራሱ ደስ ያሰኛል። በእርግጥም 
ብሔራችሁ እንዳለ ሆኖ ኢትዮጵያዊነታችሁ ደግሞ 
አንድ ያደርጋችኋል። ኢትዮጵያዊነታችሁ ቀስ በቀስ 
እያደገ ማየት በጣም ያስደስታል፤ ከሀገራችን ውጪ 
የትኛው ሀገር ብንሄድ የምንጠየቀው ዜግነታችንን 
እንጂ ብሄራችንን አይደለም። ከየት ነህ ለሚል ሁሉ 
መልሱ ኢትዮጵያዊ ነኝ፤ ከአፍሪካ ነው የመጣሁት ነው 
የምንመልሰው›› ሲል ተሰማ በስጨት አለ። 

‹‹ ኢትዮጵያዊ አይደለንም ብለን እናውቃለን 
እንዴ ? ›› ሲል ተቆጣ። ዘውዴ ግን ተረጋግቶ ንግግሩን 
ቀጠለ። ‹‹ በየዘመኑ የነበሩ ልጆቿ ድንበሯን ከመጠበቅ 
ይልቅ አንዳንዶቹ ከጠላቶቿ ጋር በማበር እና የዕለት 
ስልጣናቸውን መጠበቅ ላይ ብቻ በማተኮር ስትሸራረፍ 
ቆመን ተመልክተዋል። መሸራረፍ ደግሞ ቀስ በቀስ 
መሔድ በመጨረሻም መጥፋት ነው። ኢትዮጵያ ስፋቷ 
እና በመንግስቷ የምታስተዳድረው አካባቢ ምን ያህል 
ሰፊ እንደነበር ታሪክ አገላብጡ። የትኛው የኢትዮጵያ 
ክፍል መቼ ከኢትዮጵያ ተነጠለ የሚለውን በደንብ 
አጢኑ፤ እኛ እያወቅንም ኢትዮጵያ ተሸርፋለች። ከዚህ 
በላይ ተሸራርፋ እንዳትጠፋ እንደምንም ተፍጨርጭረን 
አገራችንን ማዳን አለብን። ነገር ግን አገር ማዳን 
በቃል ብቻ ሳይሆን ትርጉም በሚያመጣ ተግባር ላይ 
መመስረት የግድ ነው። አስፈላጊ ከሆነ አገር ለማዳን 
የምንሰዋው ስልጣን እስከመልቀቅም ሊደረስ ይችላል። 
የሀገርን አንድነት ለማስጠበቅ መሞትም ካለብን መሞት 
አለብን›› ሲል በዘውዴ ንግግር ተሰማ ሳቁ መጣ። 
ከትከት ብሎ ሳቀ። 

‹‹ አይ ዘውዴ ስልጣን መልቀቅን የሀገርን ህልውና 
ከማቆየት በላይ አገዘፍከው እኮ!›› አለው። ዘውዴ 
በበኩሉ፤ ‹‹እያየን ያለነው ተመሳሳይ ነው። ሰዎች 
ስልጣን ከሚለቁ ቢሞቱ ይመርጣሉ። አንድ ሰው ምንም 
እንኳን አገር እና ህዝብ ላይ ትልቅ ጥፋት የሚያስከትል 
ውሳኔን ቢያስተላልፍም ከስልጣኑ አይነሳም።  ስልጣን 
ህይወትን ከመሰዋት በላይ እንደትልቅ ጉዳይ በመታየቱ 
ይህንን ለማለት ተገድጃለሁ፡፡›› ብሎ ሳቀ። 

ዘውዴ በበኩሉ፤ ‹‹ኢትዮጵያ ዛሬ ከመሬት 
የተፈጠረች አገር አይደለችም። ለዘመናት ኖራለች፤ 
አሁንም እየኖረች ነው፤ ወደ ፊትም ትኖራለች። 
ለዘመናት መኖሯን በታሪክ እናውቃለን። አሁን እንዳለች 
በተጨባጭ ኖረንባት እያረጋገጥን ነው። ወደ ፊትም 
ለዘላለም እንደአገር እንደምትኖር መተንበይ ብቻ 
ሳይሆን እጅግ በጣም እርግጠኛ ነኝ። ግን ከድህነት 
ለመውጣት ልዩነታችን ላይ ሳይሆን ብዝሃነትን ባከበረ 
መልኩ አንድነታችን ላይ በመመስረት ፖለቲካውንም 
ሆነ ኢኮኖሚውን በቅጡ መምራት ይጠበቅብናል፡፡›› 
አለ። 

ዘውዴ አላቆመም ንግግሩን ቀጠለ፤ ‹‹ የሰዎች 
የመናገር ነፃነት መረጋገጥ አለበት። ሰዎች በእኩል አይን 
ሊታዩ ይገባል። ዕድሎች ሁሉ ለሁሉም እኩል ክፍት 
መሆን አለባቸው። ዜጎች በፍፁም ኢትዮጵያዊነታቸው 
ጥያቄ ውስጥ መግባት የለበትም። ሁሉም ኢትዮጵያዊነቱ 
አስደስቶት መኖር አለበት። ባለፈው ታሪክ ከመቆጨት 
ይልቅ በሚያስደስተው ኮርቶ፤ በሚያበሳጨው ጉዳይ 
ተምሮ፤ ታሪክን እንደታሪክ ለነገ ትቶ፤ አንዱ ብሔር 
ሌላውን እንደጨቆነ ከማሰብ ይልቅ ለአንድነቱ ቅድሚያ 
ሰጥቶ በጋራ አገር ለማበልፀግ ቢነሳ መልካም ነው፡፡
›› ብሎ እንደለመደው ለአስተናጋጁ ይርጋ የጠጣበተን 
እነርሱ እንደሚከፍሉለት ገልፆ ሳይሰናበታቸው ከመሸታ 
ቤቱ ወጣ።    

የማሰብ ምስጢር
ምህረት ሞገስ  

ተሰማ መንግስቴን፤ ዘውዴ መታፈሪያና ገብረየስ 
ገብረማሪያም ከምን ጊዜውም በላይ ተደስተዋል። ሰላም 
መስፈኑ ብቻ ሳይሆን የየልባቸውን ሊተነፍሱ አካታች 
አገራዊ የምክክር መድረክ እንደሚኖር ሲያስቡ መሸታ 
ቤት ተገናኝተው ሲነጋገሩ የነበሩባቸውን ሁሉ አደባባይ 
አውጥተው ተንፍሰው ለመገላገል ጓጉተዋል። 

ዛሬ የመሸታ ቤት ውይይታቸው ከምን 
ጊዜውም የተለየ ነው። ማንም እንደልቡ ገብቶ 
እንደሚንቦራጨቅበት ግልፅ የፖለቲካ ንትርክ ላይ 
ያተኮረ አልነበረም።   እነዘውዴ መንግስቴ ውይይት ላይ 
የፖለቲካ ጉዳይ የተነሳው ውስጠ ወይራ በመሰለ መልኩ 
በስሱ ነበር። 

ዘውዴ መታፈሪያ እንደቀልድ ‹‹ ኢትዮጵያውያን  
ልዩነታችን ላይ ብቻ በማተኮር  የጋራ በሚያደርጉን 
ጉዳዮች ላይ በመስራት ከድህነት የምንወጣው መቼ 
ነው?›› ሲል እንደቀልድ በመጠየቅ አጀንዳውን ከፈተ 
። ተስፈኛው ተሰማ ከተል አድርጎ ‹‹ አትጠራጠር የዛሬ 
አምስት ዓመት ከድህነት መውጣታችን አይቀርም፡፡›› 
አለ። ዘውዴ እየሳቀ ‹‹ ታዳጊ አገር የምንባልበት ጊዜስ 
የሚያበቃው መቼ ነው ››  ሲል በድጋሚ ጠየቀ። 

ተሰማ በድጋሚ ‹‹ ከአምስት አመት በኋላ ወይም 
መጀመረያ አሁን የጀመርነው ስራ መሰረት ከያዘ በኋላ፤›› 
ሲል፤ ዘውዴ ሳቁን መቆጣጠር አቃተው። በሳቅ ሞተ፤ ‹‹ 
አይ ተሰማ ጥሩ ተስፈኛ ነህ። ኢትዮጵያ ማን ፈቅዶላት 
ነው የምትበለፅገው ?››  ሲል ሶስተኛ ጥያቄውን 
ዘውዴ አቀረበ። ተሰማ በበኩሉ መልሱን ከመመለስ 
ይልቅ እርሱም ዘውዴን መጠየቅ ጀመረ። ‹‹ ከድህነት 
ለመውጣት ስለልዩነት ላለማውራ ፤ ለብዙሃንነት ቦታ 
በመስጠት አንድነት ላይ አተኩሮ ከድህነት ለመውጣት 
የማን ፈቃድ ያስፈልጋል?›› ሲል ጥያቄውን በጥያቄ 
መለሰ። 

ዘውዴ ‹‹ አየህ ተሴ የማይገባችሁ ይሔ ነው። 
በዓለም እያንዳንዱ የኢትዮጵያ እንቅስቃሴ የሚመራው 
በሌሎች ፈቃድ ላይ ተመስርቶ ነው፡፡›› ሲለው፤ 
የሁለቱን ምልልስ ሲከታተል የነበረው ገብረየስ ለዘውዴ 
‹‹ ምን ጉዳዩን ታወሳስበዋለህ ? ›› ሲል ጥያቄ አቀረበ። 
ዘውዴ በበኩሉ  ‹‹ አንተ ደግሞ ተራ አዳማጭ አትሁን 
ወሬ ሲነግሩህ ሃሳብ ጨምርበት›› አለው። ዘውዴ ትንሽ 
ቆየት ብሎ የሚጠጣውን ተጎንጭቶ አየር ከወሰደ 
በኋላ በረዥሙ ተንፍሶ ‹‹ነገሩ ይገባኛል፤ እኔ ስናገር 
ጭንቅላታችሁ እንደእግር ዞሮ ዞሮ እንደሚደክመው 
በቀደምም አስተውያለሁ። ግን እስኪ ጭንቅላታችሁን 
አሰሩት፤ እየዞረ እየተነተነ መፍትሔ ያመንጭ እንጂ፤ 
አለበለዚያም የሚደገስልን ድግስ ይበታተናል፡፡›› ሲል 
የዘውዴ ገለፃ ተሰማን ፈገግ አሰኘው። 

ተሰማ ‹‹ እውነትም ጭንቅላታችንን እግር 
አደረግከው። ሰሞኑን የተናገርከውን አስበን ለመረዳት 
ብዙ መጓዝን እንደግዴታ ቆጠርክብን እኮ! አንዳንዴ 
ቀለል ብታደርገው ይሻላል። ›› አለው። ዘውዴ በበኩሉ 
‹‹እንኳን ቀለል ብሎ አክብደነውም ሚስጥራችንን 
መደበቅ አልቻልንም። እናቅልለው ካልን ደግሞ ሁሉ 
ነገር ግልፅ ይሆናል። ደግሞም ‹የቁም ነገር ስልቻ ለብቻ› 
እንደሚባለው እራሳችንን እንደሚገባን አወሳስበን 
መነጋገርን ካልለመድን ሚስጥራችንን ጠላት ያውቅብን 
እና ከአሁኑ የበለጠ ያራርቀናል፡፡

 ሁሉም ነገር ከተገለጠ ያቀድነው ሁሉ ይሰናከላል። 
ምክንያቱም እሳት እንጨት ካልነሱት እንደማይጠፋው 
ሁሉ ማንኛውም ነገር የሚፈልገውን ካገኘ መፈለጉን 
ስለማያቋርጥ በኢትዮጵያ መደብዘዝ ዛሬም እየተጠቀሙ 
ያሉ፤ ነገ የኢትዮጵያ መጥፋት ደግሞ የበለጠ ተጠቃሚ 
ያደርገናል ብለው የሚያስቡ ስግብግቦች በሞሉባት 
ዓለም ጭንቅላታችን ለአገራዊ መግባባት ካልሰላ፤ 
እግራችን እና እጃችን ብቻ ሳይሆኑ መላው ሰውነታችን 
በሥራ ካልተወጠረ እንኳን ኢትዮጵያን መበልፀግ ቀርቶ 

የዘመን ጥበብ
ስፖርትና መዝናኛ

በጥምቀት በዓል ከከተራው ዕለት ጀምሮ ወጣቶች እዚህም እዚያም ክብ ሰርተው በሀርሞኒካ ሲጫወቱ ማየት የተለመደ ነው፣

ዋለልኝ አየለ

የትንፋሽ የሙዚቃ መሳሪያ ነው። የሬክታንግል 
ቅርጽ አለው። ስሪቱ ከብረት ነክ ነገሮች ነው። አፍ 
ላይ ከወዲያ ወዲህ በማንቀሳቀስ ድምጽ እንዲያወጣ 
ይደረጋል። በዚህ መሳሪያ ጨዋታ ውስጥ ትልቁን ሚና 
የሚጫወቱት ከንፈርና ምላስ ናቸው። አጨዋወቱም አየር 
በማስገባትና በማስወጣት ነው። ይህ የሙዚቃ መሳሪያ 
‹‹ሀርሞኒካ›› ይባላል። ‹‹ሀርፕ›› ከሚለው የፈረንሳይኛ ቃል 
የመጣ ሲሆን ትርጉሙም የአፍ ክፍል እንደማለት ነው። 
መሳሪያውም በአፍ ብቻ የሚጫወቱት ነው። 

ሀርሞኒካ በተለያዩ የዓለም አገራት የታወቀ ቢሆንም 
መነሻው አውሮፓና አሜሪካ ውስጥ ነው። ዓለም አቀፍ 
ተወዳጅነት ባላቸው የብሉስ፣ ፎክ ሙዚክ፣ ክላሲክ 
ሙዚክ፣ ጃዝ እና  ሮክ ሙዚቃዎች ይጠቀሙታል።  
ሀርሞኒካ መነሻው ኢትዮጵያዊ ያልሆነ ዘመናዊ የሙዚቃ 
መሳሪያ ነው፡፡

ይህን ዘመናዊ የሙዚቃ መሳሪያ ከኢትዮጵያዊው 
አገር በቀል ዋሽንት ጋር እናነጻጽረው። ዋሽንት የትንፋሽ 
የሙዚቃ መሳሪያ ነው። የሚሰራው ከሸንበቆ ተክል ሲሆን 
አሁን አሁን ከብረትና ከፕላስቲክ መሥራት ተጀምሯል። 
ዋሽንት አራት ወይም አምስት ቀዳዳዎች ያሉት ሲሆን፤ 
ዋሽንት ተጫዋቾች እንደሚሉት የተለያየ ዜማ መፍጠር 
የሚቻለው ቀዳዳው ላይ የሚያርፉ ጣቶችን ምት 
በመቀያየር ነው። አጨዋወቱም ሙሉ በሙሉ በትንፋሽ 
ነው። ተጫዋቾች የቀዳዳዎችን ምት በመቀያየር በፈለጉት 
ቅኝት ይጫወቱታል። 

ሀርሞኒካን ከዋሽንት ጋር ያነፃፀርነው ዛሬ ጥምቀት 
ስለሆነ እና በጥምቀት በዓል ላይ ሀርሞኒካ ከቅርብ ጊዜ 
ወዲህ  የተለመደ ስለሆነ ነው። ጥር 10 ቀን በዋዜማው 
(ከተራ) እና ጥር 11 ቀን የጥምቅ ዕለት ጃንሜዳ ከጫፍ 
እስከ ጫፍ ይደምቃል። በተለይም በከተራው ዕለት 
ወጣቶች እዚህም እዚያም ክብ ሰርተው ይጫወታሉ። 

በዚህ የጥምቀት ጨዋታ ታዲያ እየገነነና በጣም 
ታዋቂ እየሆነ የመጣው የሀርሞኒካ ጨዋታ ነው። እዚህ 
ቦታ ላይ እንደ አታሞ እና ዋሽንት የመሳሰሉ አገር በቀል 
የሙዚቃ መሳሪያዎች አይታዩም። የሚገርመው ግን 
የእነዚያ ዘመናዊ የሙዚቃ መሳሪያዎች አጀማመርም ሆነ 
ዕድገት ከራሳችን የሙዚቃ መሳሪያዎች ጋር ተመሳሳይ 
መሆኑ ነው። 

ኩረጃ ልማዳችን ነውና እነሆ ሀርሞኒካ የጥምቀት 
መለያ ሆኗል። የሬዲዮም ሆነ  የቴሌቭዥን ጣቢያዎች 
የጥምቀት ሰሞን የሚያሰሙንና የሚያሳዩን የሀርሞኒካ 
ጨዋታ ነው። በእርግጥ ሜዳው ላይ ያለው እሱው ስለሆነ 
የሚቀረጸውም ይሄው ነው፤ ግን መጀመሪያውኑም ከአገር 
በቀል መሳሪያዎች በላይ ስላስተዋወቁት ነው፡፡

 እርግጥ ነው መጠቀሙ ምንም ችግር የለውም፤ 
ለአጨዋወትም ቅልጥፍና ያለው ቀላል መሳሪያ ነው። 
ዳሩ ግን የአባቶች ጥበብ የታየበት የአገራችን የሙዚቃ 
መሳሪያዎችን ሙሉ በሙሉ እየዋጣቸው ነው። የሀርሞኒካ 
የጥምቀት ጨዋታ መሳሪያው ብቻ አይደለም አገር በቀል 
ያልሆነው፤ ራሱ የሚጫወቱት ጨዋታም ከአገሪቱ ወግና 
ባህል ወጣ ያለ ነው። እርግጥ ነው እነዚህን ጨዋታዎች 
ራሱ ሀርሞኒካው አላመጣቸውም፤ ግን ሀርሞኒካውን 
ሲጠቀሙ የመዘመንና የመሰልጠን ምልክት ስለመሰላቸው 
ጨዋታውም ተቀይሯል። አለባበሳቸውና ለጨዋታ 
የሚጠቀሟቸው ቃላት በኢትዮጵያ ወግና ባህል ውስጥ 
ያልተለመዱ ናቸው። 

‹‹ወደ ዘመናዊነት ሽግግር እና ባይተዋርነት በጃንሜዳ 
ሀርሞኒካ ቃል ግጥሞች ክዋኔ›› በሚል ርዕስ ሕሊና 
ሰብስበው የተባሉ አጥኚ በዚሁ ጉዳይ ላይ የሰሩት ጥናት 
አለ። አጥኚዋ አዲስ አበባ ውስጥ ከተለያዩ አካባቢዎች 
የመጡ ወጣቶች የሚጫቱትን ጨዋታ በማስተዋልና 
በማነጋገር የሰሩት ነው። 

በጥናቱ ላይ የተጠቀሱት የቃል ግጥሞች 
እንደሚያሳዩት፤ አንዳንዶቹ ከዚህ በፊት የነበሩ የስነ ቃል 
ግጥሞችን ለዘመኑ በሚሆን መልኩ የተቀየሩ ናቸው። ይሄ 
ማለት አሁን ላይ የሚታየውን ነባራዊ ሁኔታ እንዲገልጹ 
ተብሎ ማለት ነው። አንዳንዶቹ ደግሞ በታዋቂ ዘፋኞች 
የሚታወቁ የዘፈን ግጥሞችን አንደኛውን ስንኝ በመቀየር 
የሚጫወቷቸው ናቸው። እንግዲህ በዚህ ቦታ ላይ ያሉት 
ወጣቶች ስለሆኑ፤ በዚያ ላይ የጥምቀት ጨዋታ ስለሆነ፤ 
ዋና ዓላማው መዝናናት እንጂ ማስተማር አይደለም። 
ለምሳሌ የአብርሃም በላይነህ ‹‹ውበቷ ውበቷ የዚች ልጅ 
ውበቷ›› የሚለውን ዘፈን ‹‹ውሸቷ ውሸቷ የዚች ልጅ 

በሀርሞኒካ የሚደምቁ የጥምቀት ጨዋታዎች

ውሸቷ›› እያሉ ይዘፍናሉ። አንዳንዴ ለማሳቅ ተብሎም 
ነውር የሆኑ የወሲብ ቃላት ይገቡበታል። በእርግጥ 
እነዚህ የወሲብ ቃላት መተኪያ የሚሆን የአራዳ ቃላት 
ስለተፈጠረላቸው በአራድኛው ነው የሚጠቀሙት። 

እነዚህ ወጣቶች ጨዋታና ዋዛ ፈዛዛ ብቻ ሳይሆን 
ማህበራዊና ፖለቲካዊ ጉዳዮችንም ያነሳሉ። ቀደም ባለው 
ጊዜ የነበሩ የስነ ቃል ግጥሞችን በዚህኛው ዘመን አውድ 
ይቀይሯቸዋል። ለምሳሌ 

        አሥር ሳንቲም ያለው አይባልም ድሃ
     አምስቷን ለዳቦ አምስቷን ለውሃ
ይባል ነበር። ይሄ ግጥም የተፈጠረው በአምስት 

ሳንቲም ዳቦ መብላት ይቻል በነበረበት ዘመን ነው። 
አሥር ሳንቲም ያለው የተሻለ ስለሆነ ድሃ አይባልም ነበር 
ማለት ነው። አሁን ላይ በዚህ ግጥም መዝፈን የድሮውን 
ለማስታወስ ካልሆነ በስተቀር የዚህን ዘመን ሰው ብሶት 
ሊገልጽ አይችልም። እናም በዚህ ጥናት ላይ እንዲህ 
ተብሎ እናገኘዋለን፡፡

አምስት ሳንቲም ያለው አይባልም ድሃ
በጀሪካን ሙሉ ይጠጣል ውሃ
አጥኝዋ የድሮውን አልጠቀሱትም፤ የጠቀሱት 

የአሁኑን ብቻ ነው። ይህ የድሮውን ቀየር ተደርጎ 
የተዘፈነው ዘፈን አምስት ሳንቲም ምንም ጥቅም 
እንደሌለው የሚገልጽ ነው። ውሃ ከመጠጣት ውጭ ሌላ 
ነገር ሊገዛ አይችልም።  አጥኝዋ ከባድ ድህነትን የሚገልጽ 
ነው ብለውታል። 

ራሳቸው ወጣቶች እየፈጠሩ (ከዘፈኖች እያገጣጠሙ) 
አስተዳደራዊ ሥርዓቶችንና የተቋማትን የአሰራር ውጣ 
ውረድም ይገልጻሉ። ለምሳሌ 

  ባናገርኩሽ ቁጥር አትበይ ባሌ ባሌ
  አታካብጅ ነገሩን ልክ እንደ ቀበሌ
በጥምቀት በዓል ላይ ስልክሽን ስጭኝ ወይም 

እንጫወት ብሏት ‹‹ባል አለኝ›› ብላ እምቢ ላለች ሴት 
የተዘፈነ ነው። ባል ባይኖራትም ለመግደርደር ‹‹ባል 
አለኝ›› ልትል ትችላለች። በትክክል ያገባች ብትሆንም 
ደግሞ የወጣትነት ነገር ነውና ‹‹ታዲያ ብታገቢስ ምን 
ችግር አለው?›› በሚል ስሜት ነው ‹‹ምን ታካብጃለሽ!›› 
የተባለችው። እንግዲህ በዚህ ጨዋታ ውስጥ ነው ከቀበሌ 
አሰራር ጋር ያነፃፀራት። ቀበሌ የሚለው ለግጥሙ ቤት 
መምታት ቢመረጥም ሁሉንም ተቋማት ይወክላል፤ 
ሲቀጥል ደግሞ ቀበሌ ውስጥ ጉዳይ ስለሚበዛ የባለጉዳዮች 
መጉላላት ይበዛል፤ ግልጹን እንናገር ከተባለ ደግሞ 
የቀበሌዎች አሰራር የዘመነ አይደለም፤ ለትንሽ ትልቁ 
ቀጠሮ ይበዛበታል። 

አጥኝዋ በጥምቀት ላይ ያስተዋሉት ነገር ባህላዊም 
ዘመናዊም እንዳልሆነ ይገልጻሉ። ተጫዋቾች ከፊልምና 
ከተለያዩ ነገሮች ያጠረቃቀሙትን ነው ጉራማይሌ 
አድርገው የሚታዩት። ይሄው የሚጠቀሙት ግጥም እንኳን 

ጉራማይሌ ነው። ድሮ የነበረውን የመጨረሻ ስንኙን 
በመቀየር ነው። አለባበሳቸው፤ የሂፕሆፕና ራፕ ዘፋኞች፣ 
የሆሊውድ ፊልሞች ላይ ከባባድ ወንጀል የሚፈጽሙና 
የአደንዛዥ ዕፅ አዘዋዋሪዎች ነው። የሀርሞኒካ ከዋኞች 
እነዚህን አካላት ስለሚያደንቋቸው ብቻ እንጂ መልዕክቱ 
ገብቷቸው አይደለም። ማፈንገጣቸውም በውጫዊ ተፅዕኖ 
ምክንያት እንጂ በእውቀትና በይሁንታ አይደለም። 

በሀርሞኒካ ጨዋታ ነውር የሆኑ ነገሮችን እያነሱ 
ይጫወታሉ። ነውር ሲባል ቃላቱ ሳይሆን ድርጊታቸው 
ነው።  አጥኝዋም ‹‹ነውር›› ሲሉ ነው የሚገልጹት፤ 
በነገራችን ላይ እነዚህ ነውር የሆኑ ድርጊቶችን 
የተጠቀሙት ለማሞካሸት ወይም ለማበረታታት ላይሆን 
ይችላል። እንዲያውም እየሰከሩና እያጨሱ ከሚተወንበት 
ፊልም እነዚህ ይሻላሉ። ግጥሙን የሚሰማ ታዳሚ 
እየተዝናና ነውርነቱንም ማሰብ ይችላል። ለምሳሌ እንዲህ 
ይባላል፡፡

                   ያሙናል ያሙናል
                   ይመለከቱናል
                   ጫት ቤት ይውላሉ ይሉናል
                   አዎ ያሙናል
                    እኛ ተሻሽለን ሽሻ ጀምረናል፡፡
በዚህ ግጥም ውስጥ ምፀት ይታያል። እርግጥ 

ነው ድርጊቱ ነውር መሆኑን የሀርሞኒካ ተጫዋቾችም 
አምነዋል። አምነውም ነው ‹‹ያሙናል›› ያሉት። ‹‹እኛ 
ተሻሽለን ሺሻ ጀምረናል›› ሲሉ በምፀት ሽሻ ከጫት በላይ 
ነውር መሆኑን እየተናገሩ ነው። እዚህ ላይ እንግዲህ እንደ 
አረዳዳችን ነው። ብዙ ጊዜ ግጥም በቀጥተኛ መልዕክት 
አይገለጽም። ምናልባት ግን ይሄኛው የዘፈን ግጥም ስለሆነ 
ያን ያህል ይራቀቁበታል ብሎ ለማሰብ አያስኬድ ይሆናል። 
የሆነው ሆኖ ግን ከጫት ወደ ሽሻ መሄድ ከሱስ መላቀቅ 
ነው ብሎ የሚያስብ አይኖርም። 

ከዚህ ይልቅ ነውር የሚሆኑት በዕድሜ የገፉ ሰዎችን 
የሚሳደቡ የግጥም ዘፈኖች አሉ (ግጥሞችን እዚህ 
አልጠቀማቸውም)፤ በአካላዊ ሰውነታቸው ማሸብሸብና 
እንደ ወጣት ሴቶች ማራኪ ባለመሆናቸው የሚሰነዘሩ 
ቃላት ነውር ናቸው። በሌላ በኩል አዛውንቶችን በአራዳ 
ቃላት ማናገርም ሌላው ነውር ነገር ነው። ‹‹ላሽ ይበሉ፤ 
ዱቅ ይበሉ›› የሚሉ ቃላት ስድብ ይሁኑ አድናቆት 
አዛውንቶች ሊያወቁ አይችሉም። 

ለአገር ፍቅር የተዘፈኑ ዘፈኖችንም በሌላ ይተኩታል። 
አንዳንዱ ከወጣት የማይጠበቅና ተስፋ አስቆራጭ ነው። 
‹‹መማር ያስከብራል፤ ሀገርን ያኮራል›› የሚለውን ተወዳጅ 
ዜማ እንኳን ‹‹መማር ይደብራል፤ ሀገር ምን ያደርጋል›› 
በሚል ቀይረው ይጫወታሉ። በእርግጥ ይሄ የሰነፍ ተማሪ 
ስለሆነ ጎበዝ ተማሪ አይሰማቸውም፤ እንዲህ አይነት 
ወጣት በኩረጃ ያለፈ ወይም ትምህርት አልሳካለት ብሎ 
ያቋረጠ መሆን አለበት። 

አንዳንዶቹ ግን ለማሳቅ ተብሎ የሚቀየሩ ናቸው። 
ለምሳሌ ‹‹ሃይሌ ሃይሌ ገብረሥላሴ›› የሚለውን 
የቴዎድሮስ ካሳሁን (ቴዲ አፍሮ) ዘፈን ‹‹ሃይሌ ሃይሌ 
ገብረሥላሴ፤ ያለህን ግጨኝ ለሱሴ›› እያሉ ይጫወታሉ። 
‹‹ለሱሴ›› የሚለው ነውር ቢሆንም ሀሳቡ ግን አትሌት 
ኃይሌ ገብረሥላሴ ሀብታም መሆኑንም የሚገልጽ ነው። 

ሌላው የሀርሞኒካ ጨዋታ ደግሞ በሰፈር መወዳደስ 
ነው። በነገራችን ላይ በሰፈር መወዳደስ በገጠር አካባቢም 
የተለመደ ነው። የመጡበትን አካባቢ በመጥቀስ 
በጀግንነት ወይም በሥራ ሙያ ወይም በእንግዳ ተቀባይነት 
ይወዳደሳሉ፤ በወጣቶች ግን ብዙ ጊዜ የሚዘወተረው 
ጀግንነትን መሰረት ያደረጉ ዘፈኖች ናቸው። የአዲስ 
አበባውም ለዚህ የቀረበ ነው። 

ተወልደን ተወልደን ተወልደን አራዳ
አምልጠን የለም ወይ ቦምብ ሲፈነዳ
ተወልደን ተወልደን ተወልደን ጉለሌ
መልሰን የለም ወይ የእርዳታውን ስንዴ
ተወልደን ተወልደን ተወልደን ማርገጃ
እምቢ ያልን እንደሆን ማምለጫውን እንጃ
እምቢ እንጃ    እምቢ እንጃ!
እያሉ ይጫወታሉ። አጥኝዋ ስለሀርሞኒካ ጨዋታዎች 

ፋይዳ እንደጠቀሱት፤ ለከዋኞች ስነ ልቦናዊ እርካታና 
ማህበራዊ ትስስርን ይፈጥራል። የውድድር መንፈስን 
ያጠነክራል፤ ፈጠራን ያበረታታል። ፋይዳው ለከዋኞች 
ብቻ ሳይሆን ለአስተዳዳር አካላትም እንደሆነ ነው 
አጥኝዋ የሚጠቁሙት፤ ይሄውም የዘመናዊነትን ምንነት 
ለመተግባር የወጣቱን ማህበራዊ ስነ ልቦና ያሳያል። 
ለሚወጡ ፖሊሲዎች ያግዛል ማለት ነው። ራሱ 
የሀርሞኒካው ጨዋታም የቱሪዝም መስህብ ይሆናል። 

የአጥኝዋ ጥቆማ ተግባር ላይ ቢውል ጥሩ ግብዓት 
ነው። የባህልና ቱሪዝም ሚኒስቴር (አሁን ባህልና ስፖርት 
የተባለው) በየጊዜው ‹‹መጤ ባህሎች›› እያለ ጥናትና 
ውይይት ያካሂዳል። ዳሩ ግን አዳራሽ ውስጥ ከሚደረግ 
ውይይት ባለፈ እንዲህ አይነት ሁነቶችን መከታተል 
ላይ እምብዛም ነው። ትክክለኛው የወጣቶች ስሜት 
የሚታወቀው ደግሞ በእንዲህ አይነቱ አጋጣሚ እንጂ 
ከየቀበሌው ለስብሰባ ከተጠራ ወጣት አይደለም። ለጥናት 
የሚሰማሩ አካላትም እንዲህ አይነት ቦታ ላይ ሄደው 
ሲሆን ትክክለኛውን ክዋኔ ያገኙታል። መጠይቅ አዘጋጅቶ 
በማሰራጨት ትክክለኛውን ክዋኔ ማግኘት አይቻልም። 

በሌላ በኩል ደግሞ አገር በቀል የሆነውን ወግና ባህል 
ማስተዋወቅ የሚቻለውም በእንዲህ አይነቱ አጋጣሚ 
ነው። ዓመታዊ የባህል ፌስቲቫል ከማዘጋጀት ይልቅ 
እንዲህ አይነቱ የህዝብ በዓል ላይ ማስተዋወቅ የበለጠ 
ተደራሽ ያደርገዋል። ለዚህ ደግሞ መገናኛ ብዙኃንና 
የአስተዳደር አካላት ሊሰሩበት ይገባል፡፡



አዲስ ዘመን    ሐሙስ ጥር 11  ቀን 2015 ዓ.ምገጽ 12

ልዩ ልዩ
ማህበራዊ

ዓለም አቀፍ

ሰላማዊት  ውቤ

የወጣቶች አገልግሎት በበዓላት ወቅት ከፍተኛውን 
ሥፍራ እየያዘ መምጣቱ ለብዙዎቻችን አዲስ አይደለም። 
በተለይ በተለያዩ ሃይማኖቶች ክብረ በዓላት ላይ 
እየተለመደ  መጥቷል። ባህል  ሆኖም  ቀጥሏል። በዚህ  
ወቅት  በርካታ ወጣቶች በተለያየ መልኩ ይሳተፋሉ። 
ወጣቶች በመዝሙር፤ በእልልታና በዘፈን በማጀብ  
የሚያደምቁ የበዓላት  ጌጦች ናቸው። ከዚያም አልፈው 
የሰላም  ዘብና ጠበቆች ሲሆኑ ይታያሉ። የማህበራዊ 
መስተጋብር አጋፋሪዎችም እየሆኑ ያገለግላሉ። 

በጠቅላይ  ሚኒስትር ዐቢይ  አሕመድ የተጀመረውና  
በአዲስ አበባ ከንቲባዋ ወይዘሮ  አዳነች  አቤቤ  የቀጠለው  
ማዕድ  የማጋራት  ተግባር  በእነዚህ ወጣቶች  ተጠናክሮ  
እየተሠራበትም እንደሆነ በተለያየ መልኩ እየተመለከትነው  
ነው። በየትኛውም ዐውድ ዓመትም ሆነ የንግሥ በዓላት 
ጊዜ ነዳያን የሚጎርሱት ሲያጡ አይታይም። እንዲያውም 
ከእነርሱ አልፎ ተርፎ የበዓላቱ ታዳሚዎች ሲመገቡም 
እናስተውላለን። ይህ ደግሞ ለተቸገሩና ለተራቡ ሰዎች 
መድረስ እንደሆነ ማንም አይክደውም። 

ይሄንና ሌሎች  የወጣቶችን መልካም ተግባር  
ከምናይበት  አንዱ  በዓል  ደግሞ ዛሬ  እያከበርነው ያለነው  
የጥምቀት በዓል  ነው። የጥምቀት  በዓል  ዓለም አቀፍ  
በዓል  ሆኖ  በዩኔስኮ  ከተመዘገበ  በኋላ  ደግሞ  ወጣቱ  
በበዓሉ  ላይ  ያለው  ተሳትፎ  በእጅጉ  ጨምሯል። ወጣት  
እንዳልካቸው ዐቢይ  በቅዱስ  ዑራኤል ቤተክርስቲያን  
ለጥምቀት  በዓል ዝግጅት ደፋ  ቀና  እያሉ ካገኘናቸው 
ወጣቶች  መካከል አንዱ  ነው። እንደ አብዛኞቹ  ወጣቶች  
የእንዳልካቸውም  ላብ  በሥራ  ጠፍ  ጠፍ  እያለ  ነበር። 

የታቦታቱን  ምንጣፍ በመሸከምና በማንጠፍ  
ለዓመታት ሲሳተፍ ነበር። አሁንም ያንኑ ተግባሩን 
ለማስቀጠል እየሠራ ሳለ ነው ያገኘነው።  ወጣቱ ተወልዶ  
ያደገው በዚያው በቤተክርስቲያን አካባቢ በመሆኑ  
በተለያዩ  የንግሥ  በዓላትና  በተለይም  በመስቀልና 
በወርኃ ጥር በሚከበረው የጥምቀት  በዓል  ዝግጅት  ላይ 
ከታዳጊነቱ  ጀምሮ  ሲሳተፍ  ኖሯል። 

 እሱ እንደሚለው፤ በቤተክርስቲያኑ  ወጣቱ  በተለያየ  
መልኩ  በበዓሉ  ዝግጅት ይሳተፋል። በተለይ የጥምቀት 
በዓልን እሱን ጨምሮ በቤተክርስቲያኑ አካባቢ  የሚገኙ 

  ወጣቶች በከተራና በጥምቀት 

ወጣቶች በልዩ መንፈሳዊ  አቀባበል  ነው  የሚያከብሩት። 
በዓሉ ዓለም  አቀፋዊ  እንደመሆኑ  መጠን በዚሁ  አግባብ  
እንዲከበር በትጋት  ይሠራሉ። ከሥራቸው  አንዱና 
ዋነኛው  ደግሞ  በዓሉ በሰላማዊ  መንገድ  እንዲከበር 
ማድረግ  ነው። ይሄም በዓሉን  የተመለከተ  እንቅስቃሴ  
ባለበት  ቦታ  ሁሉ የሚተገበር  ሲሆን፤  በየአካባቢው 
ያሉ ወጣቶች አካባቢያቸውን  ጨምሮ  እነሱ  አጅበውት 
የሚሄዱት ታቦት የሚንቀሳቀስበትን ቦታ ሁሉ ነቅተው  
የሚጠብቁበት ነው፡፡

የበዓሉ ታዳሚ የሆኑ የውጭ አገር ዜጎችን ጨምሮ 
በበዓሉ ላይ የሚገኙ  የሃይማኖት አባቶችና ባለስልጣናትን 
እንዲሁም ምዕመናንን መጨናነቅ  እንዳይኖርባቸው 
መንገዶችን በመክፈት ያስተናግዳሉ።  በዚህ  በዓል 
ላይ ለዚህ  ሲባል የሚመደብ ፖሊስ ቢኖርም ወጣቶች 
አስፈላጊና ጥንቃቄ በሚያስፈልጋቸው ቦታዎች  በቡድንና 
በጾታ ተከፋፍለው ፍተሻ ያካሂዳሉ። 

በርካታ ወጣቶች የሰው መጨናነቅን ለመቀነስ 
ምዕመናንን በማስተባበር ጭምር ይሳተፋሉ። ለታቦታቱ 
ምንጣፍ በማንጠፍ የተቻላቸውን ሁሉ ያደርጋሉ። በተለይ 
የቅዱስ ዑራኤል ወጣቶች  አካባቢው ከፍተኛ የተሽከርካሪ 
ፍሰት ያለበት ከመሆኑ ጋር ተያይዞ ኅብረተሰቡ ዘወትርም 
ሆነ በንግሥ  በዓላቶችና እንዲህ  ባለው  በዓል  ለአደጋ 
እንዳይጋለጥ እየሠሩ ይገኛሉ። እንዲሁም  ሌሎች ለየት 
ያሉና ለብሔራዊ ገጽታ ግንባታ ፋይዳ ያላቸውን የፈጠራ 

ሥራዎች የሃይማኖቱን ሥርዓት በጠበቀ መልኩ ይዘው 
ይቀርባሉም፡፡

ኮሮና በመጣበትና ለእንቅስቃሴ አስቸጋሪ በሆነበት 
ቤተክርስቲያን ሳይቀር እነዚህ ወጣቶች በርካታ ተግባራትን 
ሲያከናውኑ ነበር። አንዱ ምዕመናኑ  አገልግሎቱን 
በጥንቃቄ እንዲያገኙ ማስቻል ነው። ከዚያ ባሻገር ደግሞ 
አቅመ ደካሞች፤ አረጋውያንና ነዳያን ከፍተኛ ችግር 
ውስጥ በመውደቃቸው ከሆቴሎች  እንዲሁም ከተለያዩ 
ባለሀብቶች ገንዘብ በማሰባሰብና ከየኪሳቸው በማዋጣት 
ማዕድ ማጋራቱ ላይ ሲተጉ ነበር። ማዕድ የማጋራቱ  
ተግባር  አሁንም  በእንደዚህ  እንደ  ጥምቀት ባሉ ታላላቅ  
በዓላትና  በሌሎች የንግሥና  ወርኃዊ በዓላቶች ላይ 
በቋሚነት ያደርጋሉ። 

‹‹ያለ ወጣቶች ተሳትፎ አገር የወደፊት ራዕይ ሊኖራት 
አይችልም›› ሲል  አስተያየት  የሰጠንን ወጣት  ታምሩ 
መርጋ ብዙ ጊዜ የሚሳተፈው በአዲስ  አበባ ከሚገኙ 
በርካታ ታቦታት የአብዛኞቹ ማደሪያ በሆነውና እንደ 
ከተማ  አስተዳደር  የበዓሉ ሥነሥርዓት  በደምቀት 
በሚከናወንበት ጃን ሜዳ  ነው። በዚህም እሱን ጨምሮ  
በርካታ  ወጣቶች አካባቢውን  ለበዓሉ ዝግጁ ማድረግ 
ላይ ተሳትፈዋል፡፡

 ፅዳት የጀመሩት በዓሉ ገና  ሳምንት  ሲቀረው  ነው። 
በዓሉ በሰላም  እንዲከበርና በዓሉ እንዳይስተጓጎልና 
የሃይማኖቱን ተከታይን የሚጎዳ ተግባር እንዳይፈጸም 
በዓሉ  እስኪጠናቀቅ  እንደሚሠሩ ይናገራል። ተሳትፏቸው 
በማግስቱ  በሚከበረውና ከማደሪያው ወደ ማረፊያው 
በሚገባው የቅዱስ ሚካኤል በዓልም ይቀጥላል። 

በአካባቢው ብቻ ሳይሆን የቅዱስ ሚካኤል እንዲሁም 
በንግሥ በዓላቸው  ምክንያት  በጥምቀት ዕለት  ወደየ 
ደብራቸው  የማይመለሱና  እስከ  ንግሳቸው  የሚቆዩ  
ታቦታት  ባሉበት  ቦታ  ሁሉ እየሄዱ  በዓሉን  በዝማሬ፤ 
በዘፈንና በእልልታ እንደሚያደምቁም አጫውቶናል። ከዚያ 
ባሻገር ያዘጋጁትን ንፍሮ፤ ዳቦ፤ እንዲሁም እንጀራ በወጥ 
ለበዓሉ ታዳሚዎች በተለይም በኑሮ ውድነት ለተቸገሩና  
ለነዳያን የማብላት መርሐ  ግብርን ያከናውናሉ።   

ወጣቱ እንደሚለው፤ ወጣቶቹ የንግሥ ወጣቶች 
ብቻ መሆን የለባቸውም። አገር ተረካቢ እንደመሆናቸው 
መጠን በተለያዩ  ማህበራዊና  ኢኮኖሚያዊ  ጉዳዮች  
መሳተፍ አለባቸው። ከሃይማኖታዊው  ባሻገር ባህላዊ  

እሴቶቻቸውንም  ጠብቀው  ማቆየት  ይገባቸዋል። 
ቤተክርስቲያኗም  ሆነች  በየደረጃው  ያለው  የመንግሥት 
ኃላፊ  ወጣቱን  ለአገር ግንባታ መጠቀም  አለበት። 

ከየእምነቱ  አባቶች  ጋር  በመቀናጀት በዕለቱ  እንደ  
ተከበረው  የጥምቀትና ሌሎች  በዓላት  የተሰበሰበው 
ወጣት  እንደ  መስቀል ወፍ እስኪበተን  ሳይጠብቁ 
ለአገሩ አስተዋጽኦ የሚያደርግበትን ሁኔታ ማመቻቸት 
አለባቸው። ከቤተክርስቲያኒቱ  አንዱ  የሆነውንና ባህላዊ  
እሴት  የሚደመረውን  በገና  እንዲማር ማድረግ በራሱም 
ትልቅ ነገር ነው። ወጣቱን እንዲህ ባለው የተቀደሰ  
አገልግሎት ተሳትፎ ራሱንና አገሩን ከሚጎዱ ክፉ ሥራዎች 
እንዲታደግ ማድረግ ከሁሉም ይጠበቃል። 

ወጣቱ በቅዱስ መጽሐፍ ሮሜ 13፥7 «ክብር 
ለሚገባው ክብር ስጡ» ያለውን አዛውንቶችንና አቅመ 
ደካሞችን በበዓሉ ከሚደረግ ግፊያና ከመጨናነቅ 
ከመታደግ ጀምሮ ክብር መስጠትም ያስፈልጋል። በተለይ 
የሃይማኖት አባቶች የወጣቱን ጉልበት ከመጠቀም ባሻገር 
ብዙ መሥራት የሚችሉት ነገር አለ። ይህም  ተከታታይነት 
ያላውና  ለሕይወቱና ለአገሩ  የሚጠቅም  መንፈሳዊና 
ግብረገባዊ  ትምህርት እያስተማሩ ማሳደግ ላይም 
መሥራት ነውና እርሱን ሊያስቡበት ይገባል ይላል።  

 ወጣት ምንታምር ወንድማገኝ በምስካይ ኅዙናን 
መድኃኔዓለም ታቦት ሽኝት ላይ ምንጃርኛ ዘፈንን 
ከእስክስታ ጋር አጅባ የምታከብር ናት። በየዓመቱም 
የተለያዩ ዘፈኖችን በመዝፈንና በጭፈራ እያደመቀች 
ታቦታቱን እስከ ማደሪያቸው  ትሸኛለች። ጥምቀት  
ሃይማኖታዊ  በዓል  ቢሆንም  በመዝሙር ምስጋና  ብቻ 
ሳይሆን  በተለያዩ  ብሔር ብሔረሰቦች ዘፈንም የሚደምቅ 
እንደሆነ ታምናለች። ስለዚህ እርሷም ይህንን ነው 
የምታደርገው። 

 የዘፈን እሴቶች በዩኔስኮ በተመዘገበው ጥምቀት 
ተለይተው መታወቅ አለባቸው። በዓሉ ብሔራዊ ብቻ 
ሳይሆን ዓለም አቀፋዊም ነው። ስለዚህም የእምነቱ 
አባቶችና የመንግሥት አካላት ማህበራዊ  መስተጋብሩን  
ለማጠናከር የሚያስችሉ ሁነቶችን በሙሉ ጎልተው 
እንዲወጡ ማድረግ አለባቸው። ምክንያቱም ባህልን 
ማክበር  ሰላምና ልማትን መፍጠር ነው። እኛም ይህ 
ባህላዊ እሴት ይጠናከር በማለት ሀሳባችንን ቋጨን። 
መልካም የጥምቀት በዓል!

በጋዜጣው ሪፖርተር

የዩክሬን የአገር ውስጥ ጉዳይ ሚኒስትርን ጨምሮ 
አስራ ስምንት ሰዎች በዋና ከተማዋ ኬዬቭ ምሥራቃዊ 
ክፍል ውስጥ በተከሰከሰ የሄሊኮፕተር አደጋ ሕይወታቸው 
አለፈ።

ሄሊኮፕተሩ በከተማዋ ዳርቻ ላይ ከሚገኝ አንድ 
የሙዓለ ሕፃናት ጎን የተከሰከሰ ሲሆን፣ በአደጋው 
ሦስት ሕፃናት ሲሞቱ ሌሎች 15 በሆስፒታል ህክምና 
እየተደረገላቸው ነው።

የዩክሬን የአገር ውስጥ ጉዳይ ሚኒስትር ዴኒስ 

የዩክሬን ሚኒስትርን ጨምሮ 18 ሰዎች በሄሊኮፕተር አደጋ ሕይወታቸው አለፈ

 አደጋው የደረሰበት ስፍራ

በጋዜጣው ሪፖርተር

በጎልደን ግሎብ የፊልም ሽልማት ሥነ-
ሥርዓት ላይ ከታደሙት ታዋቂ ሰዎች መካከል 
በርካቶቹ በኮሮናቫይረስ መያዛቸው በምርመራ 
ተረጋገጠ።

ኮሊን ፋረል፣ ብሬንዳን ግሊሰን፣ ጄሚ ሊ 
ከርቲስ እና ሚሸል ፊፈርን ጨምሮ ሌሎችም 
የፊልም ከዋክብት በሽልማት ሥነ-ሥርዓቱ ላይ 
ከታደሙ ከቀናት በኋላ ቫይረሱ ተገኝቶባቸዋል 
ሲል ቢቢሲ ዘግቧል።

በዚህም ሳቢያ ባለፈው እሁድ በቴሌቪዥን 
የተላለፈው በሃያሲያን ምርጫ በሚሰጠው 
ሽልማት “ዘ ክሪቲክስ ቾይዝ አዋርድ” ላይ 
ከተጋበዙት ሰዎች ቁጥር ዝርዝር ውስጥ የሚቀሩ 
ሰዎች በመበርከታቸው፣ ታዳሚዎች የኮቪድ 
ምርመራ እንዲያደርጉ ተጠይቀዋል።

በርካቶችም ሥነ-ሥርዓቱ ላይ ሳይገኙ የቀሩ 
ሲሆን፣ የተወሰኑ ታዋቂ ሰዎች ደግሞ በማህበራዊ 

ሚዲያ በኩል ሃሳባቸውን ገልጸዋል ብሏል ቢቢሲ 
በዘገባው።

ሚሸል ፊፈር በኢንስታግራም ገጿ ላይ 
“በኮቪድ በመያዜ ምክንያት የሃያስያን ምርጫ 
ሽልማትን ባለመታደሜ አዝኛለሁ” ስትል 
አስፍራለች።

ፊፈር በሽልማት ሥነ-ሥርዓቱ ላይ ለአንድ 
ተዋናይ ሽልማት እንድታበረክት ፕሮግራሙ 
ውስጥ ተካትታ የነበረ ሲሆን፣ እሷ ባለመገኘቷ 
በጆን ጉድማን እንዲሰጥ ተደርጓል።

ሚሸል ፊፈር በሃያስያን ምርጫ ሽልማት 
ላይ እንዳትገኝ ምክንያት የሆናት በጎልደን ግሎብ 
ሽልማት ላይ ከተሳተፈች በኋላ በኮቪድ በመያዟ 
መሆኑን ገልጻለች።

ለፊልም እና ለሙዚቃ ባለሙያዎች ሽልማት 
በሚበረከትበት በዚህ ወቅት በሥነ ሥርዓቶች ላይ 
የሚታደሙ ሰዎች ከኮሮናቫይረስ አንጻር ምርመራ፣ 
ክትባት እና ማስክ የማድረግ ጥንቃቄዎች ወጥ 
እንዳልሆኑ ተዘግቧል።

አንዳንድ ታዳሚዎች በአካል በሚገኙባቸው 
ሥነ ሥርዓቶች ምንም አይነት የጥንቃቄ እርምጃ 
የሚጠየቅባቸው አይደሉም። ነገር ግን ጎልደን 
ግሎብ እና ክሪቲክስ ቾይዝ አዋርድን የመሳሰሉት 
ደግሞ የምርመራ ውጤት፣ የክትባት ማስረጃ 
ወይም ሁለቱንም ሲጠይቁ ነበር።

የኅብረተሰብ ጤና ባለሙያዎች በሆሊዉድ 
የሽልማት ሥነ ሥርዓቶች ላይ የታደሙ ታዋቂ 
ሰዎች በኮቪድ መያዛቸውን በተመለከተ እምብዛም 
እንዳልተደነቁ ተናግረዋል።

“ይህ የማይጠበቅ አይደለም” ያሉት ዶ/ር 
ጆን ብራውንስታይን “ጉንፋንን የመሳሰሉ ተላላፊ 
በሽታዎች ቫይረሶች በሚበዙበት በዚህ ወቅት 
ማስክ ሳያደርጉ በቤት ውስጥ በቅርበት መሰባሰብ 
በቫይረስ የመያዝ ከፍተኛ አጋጣሚ ይኖረዋል” 
ብለዋል።

በአሜሪካ የበሽታ መቆጣጠሪያ ማዕከል 
መረጃ መሠረት ባለፉት ስድስት ሳምንታት፣ 
በየሳምንቱ 400 ሺህ በበሽታው የተያዙ ሰዎች 

ሞናስታይርስካይ አደጋው በደረሰበት ሄሊኮፕተር ውስጥ 
ከሌሎች ስምንት ሰዎች ጋር እየተጓዙ እንደነበርም ቢቢሲ 

በዘገባው አስነብቧል።
እንደ ቢቢሲ ዘገባ፣ ብሮቫሪ በተባለው የዋና 

ከተማዋ ክፍል ላይ በደረሰው በዚህ የሄሊኮፕተር  አደጋ 
ከሚኒስትሩ በተጨማሪ ምክትላቸው እና የመንግሥት 
ዋና ጸሐፊ መሞታቸውን ባለሥልጣናት አረጋግጠዋል 
ብሏል።

የአገሪቱ ብሔራዊ ፖሊስ ኃላፊ የሆኑት ኢሆር 
ክላይሜንኮ በፌስቡክ ገጻቸው ላይ እንዳሰፈሩት  አደጋው 
የደረሰበት ሄሊኮፕተር የአገሪቱ መንግሥት የአደጋ ጊዜ 
አገልግሎት ንብረት ነበርም ሲል ቢቢሲ ዘግቦታል።

ሄሊኮፕተሩ ወድቆ ከተከሰከሰ በኋላ ከመዋዕለ 

ሕፃናቱ አቅራቢያ እሳት በመነሳቱ ሕፃናት እና ሠራተኞች 
ከህንጻው እንዲወጡ ተደርጓል።

የሄሊኮፕተሩ ስብርባሪ በመንደድ ላይ ካለው ህንጻ 
ውጪ እንደሚታይ የዐይን እማኞች  ተናግረዋል።

አደጋው በደረሰበት ጊዜ አካባቢው ጨለማ እና 
ጭጋጋማ የነበረ ሲሆን፣ በቀዳሚነት የወጡ ሪፖርቶች 
ሄሊኮፕተሩ ከሙዓለ ሕፃናቱ ጋር ተጋጭቶ ከአንድ 
የመኖሪያ ህንጻ አቅራቢያ ነው የወደቀው።

ከአደጋው ጋር በተያያዘ በርካታ ህጻናትን ጨምሮ 
ሃያ ሁለት ሰዎች ለህክምና ወደ ሆስፒታል መወሰዳቸውን 
የአገሪቱ የፖሊስ ኃላፊ አስታውቀዋል።

በአሜሪካ የፊልም ባለሙያዎች ሽልማት ላይ ታድመው የነበሩ ታዋቂ ሰዎች በኮቪድ ተያዙ

ሪፖርት ቢደረግም ለኮቪድ ያለው ፍርሃት እና የሚደረገው ጥንቃቄ እየጠፋ 
ነው።

ይህ በእንዲህ እንዳለ በአሜሪካ ውስጥ በኮሮናቫይረስ ምክንያት 
የሚከሰተው ሞትም እየጨመረ ወደ 3,907 መድረሱን ባለፈው ሳምንት 
የወጣው የበሽታ መቆጣጠሪያ ማዕከሉ መረጃ አመልክቷል።

ስፖርት

 ዋልያዎቹ በቻን ውድድር ለመቆየት በቀጣይ ቅዳሜ ከሊቢያ ጋር ወሳኝ ፍልሚያ ይጠብቃቸዋል፣

ቦጋለ አበበ

የኢትዮጵያ ብሔራዊ ቡድን ዋልያዎቹ በሰባተኛው 
የቻን ውድድር የምድባቸውን ሁለተኛ ጨዋታ ከትናንት 
በስቲያ ምሽት አድርገው በአዘጋጇ አገር አልጄሪያ 
1ለ0 ተሸንፈዋል። ዋልያዎቹ የመጀመሪያ የምድብ 
ጨዋታቸውን ከሞዛምቢክ ጋር ባለፈው ቅዳሜ አድርገው 
ካለምንም ግብ መለያየታቸው የሚታወስ ሲሆን  የጥሎ 
ማለፍ ዙሩን ለመቀላቀል የፊታችን ቅዳሜ ከሊቢያ ጋር 
ወሳኝ ጨዋታ ይጠብቃቸዋል። 

ዋልያዎቹ በተደለደሉበት ምድብ አዘጋጇ አልጄሪያ 
ሁለት ጨዋታዎች በማሸነፍ ከወዲሁ ቀጣዩን ዙር 
የተቀላቀለች ሲሆን ሞዛምቢክ ሊቢያን 3ለ2 በመርታቷ 
ሁለተኛ ደረጃ ላይ ተቀምጣ ቀጣዩን ዙር የመቀላቀል 
የተሻለ ዕድል ይዛለች። ይህንንም ተከትሎ ከምድቡ 
ያልፋሉ ተብሎ የተጠበቁት ዋልያዎቹ ዕድላቸው የጠበበ 
ሲሆን፣ ለዚህም በሁለቱ ጨዋታዎች ያገኙትን ዕድል 
በአግባቡ አለመጠቀማቸው ትልቁ ምክኒያት ሆኗል። 

ዋልያዎቹ በጠንካራዋ አልጄሪያ ከመሸነፋቸው 
የበለጠ የምድቡ ደካማ ቡድን የሆነውን ሞዛምቢክን 
አለማሸነፋቸው የበለጠ የሚቆጭና ዋጋም ያስከፈላቸው 
ነው። በሞዛምቢኩ ጨዋታ የበላይነትን ያሳዩት 
ዋልያዎቹ የፈጠሩትን በርካታ የግብ ዕድል ከመረብ 
የሚያሳርፍ አጥቂ በማጣታቸው ተቀጥተዋል። ይህ ችግር 
በአልጄሪያውም ጨዋታ ቢያንስ የአቻ ውጤት ይዘው 
እንዳይወጡ ያደረጋቸው ሲሆን ሞዛምቢክን ማሸነፍ 
አለመቻላቸው የበለጠ ብዙዎችን አስቆጭቷል። በአንጻሩ 
ደካማ የተባለችው ሞዛምቢክ ሳትጠበቅ ሊቢያን ማሸነፏ 
የዋልያዎቹን ቀጣይ ዕጣ ፈንታ አጣብቂኝ ውስጥ 

ዋልያዎቹ ዕድሎችን ባለመጠቀም የቻን ቆይታቸውን 
አደጋ ውስጥ ከተዋል

ከቶታል። 
ዋልያዎቹ ወደ ቀጣዩ ዙር ለማለፍ ያላቸው ዕድል 

ሙሉ በሙሉ ባይከስምም እጅግ ጠባብ ነው። በቀላል 
ስሌት ዋልያዎቹ ወደ ቀጣይ ዙር ለማለፍ በመጪው 
ቅዳሜ መውደቋን ያረጋገጠችው ሊቢያን ቢያንስ ሁለት 
ለምንም አሸንፈው ሞዛምቢክ በአልጄሪያ መሸነፍ 
ይኖርባታል። ይህ ደግሞ አልጄሪያ ቀድማ ማለፏን 
ያረጋገጠች አገር እንደመሆኗ መነቃቃትና ያልታሰበ 
ዕድል የገጠማት ሞዛምቢክ ቢያንስ የአቻ ውጤት 
ካሳካች ለዋልያዎቹ አደጋ ነው። ዋልያዎቹ የሚገጥሟት 

ሊቢያም ብትሆን ለዋልያዎቹ በቀላሉ እጅ ትሰጣለች 
ተብሎ አይጠበቅም፣ ምክኒያቱም ሊቢያ መውደቋን 
ብታረጋግጥም ጨዋታው የክብር ፍልሚያ ይሆናልና። 

«በጨዋታው ጥሩ ተንቀሳቅሰዋል፤ ማሸነፍም 
ይገባቸዋል» በማለት ለአልጄሪያዎች የእንኳን ደስ 
አላችሁ መልዕክት ያስተላለፉት አሰልጣኝ ውበቱ አባተ  
«በመጀመሪያው ጨዋታ እና በሁለተኛው ጨዋታ 
የሰራናቸው ነገሮች ብዙ ዋጋ አስከፍለውናል» ሲሉ 
ከጨዋታው በኋላ በሰጡት መግለጫ ተናግረዋል።

ያም ሆኖ ቡድናቸው ያለውን ጠባብ ዕድል ተጠቅሞ 

ወደ ቀጣይ ዙር ለማለፍ እንደሚፋለም አሰልጣኝ ውበቱ 
ገልጸዋል። «እኛ በእጃችን ያለውን ጨዋታ ማሸነፍ ነው 
ያለብን። ከእኛ ቁጥጥር ውጪ ስለሆነው ነገር ምንም 
ማድረግ አንችልም» ሲሉም አስረድተዋል።

«የአልጄሪያ ተጫዋቾች ከእኛ የተሻለ ከመጀመሪያው 
ጨዋታ የሚያገግሙበት አንድ ቀን ስላገኙ ትኩስ 
ጉልበት ነበራቸው። እነሱ ሜዳ ላይ ከእኛ የተሻሉ ነበሩ። 
ይህንን ተከትሎ ጨዋታው ለእኛ ከባድ ነበር። ጥሩ 
ተጫውተዋል። በዚህ አጋጣሚ አልጄሪያዎች ወደ ቀጣዩ 
ዙር ስላለፉ እንኳን ደስ አላችሁ ማለት እፈልጋለሁ» 
ያሉት አሰልጣኝ ውበቱ፣ «ዛሬ ቢያንስ አቻ ብንወጣ ኖሮ 
ለእኛ ጥሩ ነበር። በአጠቃላይ በመጀመሪያው ጨዋታ 
እና በሁለተኛው ጨዋታ የሠራናቸው ነገሮች ብዙ 
ዋጋ አስከፍለውናል፣ በስታዲየም የነበረው ተመልካች 
ከ39 ሺ ይበልጣል። ስታዲየሙን የሞሉት ደጋፊዎች 
በሚገርም ሞራል ከተጫዋቾቻቸው ጎን ሆነው ሲደግፉ 
ነበር። ተጫዋቾቹም በድጋፉ እየተበረታቱ በደንብ 
ሲሮጡ ነበር። ደጋፊው ለቡድኑ ጥሩ አበርክቶ ነበረው። 
ለእንደእኛ ዓይነት ቡድን ትንሽ ጫና ነበረው፤ አንዳንዶቹ 
ተጫዋቾቻችን እንደዚህ ዓይነት ልምድ የላቸውም። 
በአጠቃላይ ደጋፊዎቹ ጥሩ ድጋፍ አድርገዋል፤ 
በጨዋታውም እንደተዝናኑ አስባለሁ። እንኳን ደስ 
አላችሁም ማለት እፈልጋለሁ። በጨዋታው ጥሩ 
ተንቀሳቅሰዋል፤ ማሸነፍም ይገባቸዋል።» ብለዋል።

በመጨረሻ ጨዋታው ሊገባደድ ሲል ውጤቱን 
ሊለውጥ የሚችል ዕድል ከነዓን ማርክነህ አግኝቶ 
ያልተጠቀመበት አጋጣሚ እንደተለመደው ቡድኑ 
ማምከኑ አስቆጪ እንደነበር አሰልጣኝ ውበቱ ገልፀው 
የድህረ-ጨዋታ አስተያየታቸውን አጠናቀዋል።

በከሳሽ የደ/ብ/ብ/ሕ/ክ/መንግስት ዓ/ሕግ እና በተከሳሾች እነ አበል ሰውነት  2 ሰዎች መካከል ስላለው የጦር መሳሪያ 
መንገድ  ወንጀል ክስ ጉዳይ ተከሳሾች 1ኛ. አበል ሰውነት 2ኛ. መጣልኝ እሱባለው በወንጀል መከሰሳቸውን አውቀው 
በ18/5/2015 ዓ.ም ኮንሶ ዞን ከፍተኛ ፍ/ቤት እንዲቀርቡ፣ባይቀርቡ ግን ጉዳዩ በሌሉበት ታይቶ የሚወሰን መሆኑን 
የኮንሶ ዞን ከፍተኛ ፍ/ቤት አዟል፡፡ 

በደ/ብ/ብ/ሕ/ክ/መንግስት የኮንሶ ዞን ከፍተኛ ፍርድ ቤት 

በአቶ ጫላ አብዱላሂ ስም ተመዝግቦ ስለሚገኝ የሰሌዳ ቁጥር 01-05424 ሐረ የሆነ ተሽከርካሪ ሊብሬ 
ጠፋብኝ ሲሉ ያመለከቱ ስለሆነ በማኛውም መልኩ ይዤዋለሁ የሚል ቢኖር ይህ ማስታወቂያ ከወጣበት 
ቀን ጀምሮ በ15 ቀናት ውስጥ ባያመለክቱ ምትክ ሊብሬ የምንሰጠው መሆኑን እናሳውቃለን፡፡ 

የሐረሪ ሕ/ክ/መንግሥት የትራንስፖርት ጽ/ቤት 
ሐረር 

ጥር 7 ቀን 2015 ዓ.ም በወጣው አዲስ ዘመን ጋዜጣ ገጽ 15 ላይ Swiss Church Aid (HEKS/EPER) የተባለ 
የውጭ ድርጅት መባል ሲገባው በስህተት አገር በቀል ድርጅት ተብሎ የወጣ ሲሆኝ እንዲሁም አርማ (Logo)

መሆኑን እንገልፃለን፡፡ 

የደረሰኝ መጥፋት ማስታወቂያ
በአዲስ ኦበባ ከተማ ቦሌ ክ/ከ ወረዳ 04 የቤት ቁጥር 458/3ኛፎቅ/301 ግብር ከፋይ መለያ ቁጥር (TIN) 
0073380385 ቤትቤትኦ  ትሬዲንግ ኃላ/የተ/የግ/ማኀበር በግብር ታክስ ከፋይነት ከተመዘገብኩበት በገቢዎች 
ሣ/ር ምስራቅ አዲስ አበባ አነስተኛ ግብር ከፋዮች ቅ/ፅ/ቤት የህትመት ፍቃድ በማግኘት ካሳተምኩት የእጅ በእጅ 
ሽያጭ ተርን ኦቨር ታክስ/ቲአቲ/ ደረሰኝ ውስጥ ከቁጥር 0051 እስከ  0250  /4ፓድ/ የተሰራበት ስለጠፋብኝ 
በማንኛውም አካል እጅ ውስጥ ገብቶ ወንጀል እንዳይሰራባቸው እና የጠፋ መሆኑን የ3ኛ ወገን እንዲውቀው ይህ 
ማስታወቂያ እንዲተላለፍ ተደርጓል ነገር ግን ከደረሰኙ ውስጥ ተሰርቶበት ያገኘ ወይም ከድርጅቱ ግዥ በማከናወን 
ክፍያ በመፈፀም በማስረጃነት የተቀበለ ማንኛውም ሰው ከላይ ለተጠቀሰው በግብርታክስ ከፋይነት ለተመገብኩበት 
በገቢዎች ሚ/ር ምስራቅ አዲስ አበባ አነስተኛ ግብር ከፋዮች ቅ/ፅ/ቤት ወይም በአቅራቢያ ለሚገኝ ገቢ ሰብሳቢ መ/
ቤት በማሳወቅ በግብር ታክስ አሰባሰብ ላይ ትብብር እንዲያደርግ አስታውቃለሁ::

የግብር  ከፋይ ስም ቤትቤትኦ  ትሬዲንግ ኃላ/የተ/የግ/ማኀበር

ማረሚያ 

ሐረሪ ክልል 

ደ/ብ/ብ/ሕ/ክ/መ

